
12ገጽ9ገጽ 11ገጽ

ገጽ  4ለሀገር አቀፍ የአካባቢ ... ወደ ገጽ 4 ዞሯል

  “ለዓባይ ግድብ  እየተደረገ ... ወደ ገጽ 4 ዞሯል

አልችልምን በእችላለሁ! የቲቢ በሽታን ለመግታት የሚደረገው ጥረትየወለደን አባት በሞት ….

ታምራት ተስፋዬ 

አዲስ አበባ፡- በአካባቢ ጥበቃ ባለስልጣን 
አስተባባሪነት በሚቀጥሉት ስድስት ወራት ለሚካሄደው  
ሀገር አቀፍ የአካባቢ ጥበቃ ንቅናቄ  ሁለንተናዊ 
ውጤታማነት ዜጎች የየበኩላቸውን አስተዋፅኦ 
እንዲያበረክቱ ጥሪ ቀረበ፡፡

‹‹ብክለት ይብቃ፤ ውበት ይንቃ›› በሚል መሪ ሃሳብ 
የሚካሄደው ሀገር አቀፍ ንቅናቄ ማስጀመሪያ መርሀ ግብር  
ትናንት ተካሂዷል፡፡ 

በመድረኩ ላይ የተገኙት ምክትል ጠቅላይ ሚኒስትር 
ተመስገን ጥሩነህ እንደገለጹት፣ በአሁኑ ወቅት የአየር 
ንብረት ለውጥና የአካባቢ ብክለት በዓለም አቀፍ ደረጃ 
እጅግ አሳሳቢ ደረጃ ላይ ይገኛል። ኢትዮጵያ  ይህን ችግር 

ለሀገር አቀፍ የአካባቢ 
ጥበቃ ንቅናቄው  ውጤታማነት 
ዜጎች የድርሻቸውን እንዲወጡ 

ጥሪ ቀረበ

በበጋ መስኖ ስንዴ ልማት እስካሁን ከ20 ሚሊዮን 
ኩንታል በላይ ምርት ተሰብስቧል

በበጋ መስኖ ስንዴ ... ወደ ገጽ 4 ዞሯል

ታደሠ ብናልፈው 

አዲስ አበባ፡- በበጋ መስኖ ስንዴ ልማት እስካሁን  
ከ20 ሚሊዮን ኩንታል በላይ ምርት በባህላዊና በኮባይነር 
መሰብሰብ መቻሉን ግብርና ሚኒስቴር አስታወቀ፡፡ 

የግብርና ሚኒስቴር የሕዝብ ግንኙነትና ኮሙኒኬሽን   
ሥራ አስፈጻሚ ከበደ ላቀው ለኢትዮጵያ ፕሬስ ድርጅት 
እንደገለጹት፤ የ2016 ዓ.ም የበጋ መስኖ ስንዴ በሀገሪቱ 
ቆላማ አካባቢዎች በባህላዊ መንገድና በኮባይነር  
የመሰብሰብ ሥራ እየተሠራ ነው፡፡ እየተሠራ ባለውም 
የበጋ መስኖ ስንዴ የማሰባሰብ ሥራም እስካሁን 20 
ሚሊዮን 213 ሺህ 611 ኩንታል ተሰብስቧል፡፡

በ2016 የበጋ መስኖ ስንዴ ሦስት ሚሊዮን ሄክታር 
መሬት በስንዴ ዘር በመሸፈን 120 ሚሊዮን ኩንታል ምርት 
ለማግኘት ታቅዶ ሲሠራ መቆየቱን ገልጸው፤ በሰብል ዘር 
ሊሸፍን የታቀደውን እቅድ ሙሉ በሙሉ በማሳካት 
በቆላማ አካባቢዎች ምርቱን  በባህላዊና በኮባይነር 
የመሰብሰብ ሥራ እየተሠራ ነው ብለዋል፡፡

በሀገሪቱ ቆላማ አካባቢዎች የደረሰ የበጋ መስኖ 
ስንዴን ለመሰብሰብ እየተሠራ ባለው ሥራ በባህላዊ 
መንገድ 620 ሺህ 563፣ በኮባይነር 162 ሺህ ስድስት 
ሄክታር መሬት እስከ መጋቢት የመጀመሪያ ሳምንት 

ራስወርቅ ሙሉጌታ 

አዲስ አባባ:-  ለዓባይ ግድብ  እየተደረገ ያለው  
ተሳትፎ ሕዝቡ ለልማትና ኢትዮጵያን ለመለወጥ  ያለውን  
ፍላጎት አመላካች ነው  ሲሉ  የግድቡ  ሕዝባዊ  ተሳትፎ  
ማስተባበሪያ  ጽህፈት ቤት ዳይሬክተር  ዶክተር አረጋዊ 
በርሄ ተናገሩ።

“ለዓባይ ግድብ  
እየተደረገ ያለው ተሳትፎ 
ሕዝቡ ለልማት ያለውን  
ፍላጎት አመላካች ነው”

ኢትዮጵያና 
ሩሲያ በፀጥታና በተለያዩ 

ዘርፎች ያላቸውን 
ትብብር ለማጠናከር 

እየሠሩ ነው

ምክትል ጠቅላይ ሚኒስትር ተመስገን ጥሩነህ

- አረጋዊ በርሄ (ዶ/ር)



አዲስ ዘመን    ቅዳሜ  መጋቢት 21  ቀን 2016 ዓ.ምገጽ 2

ዜና

ማርቆስ በላይ 

አዲስ አበባ፡- ኢንስቲትዩቱ የትንበያ አገልግሎቱን 
ለማሻሻል በ13 ሚሊዮን ዩሮ የጣቢያና ራዳር 
ተከላ እያካሄደ መሆኑን የኢትዮጵያ ሚቲዎሮሎጂ 
ኢንስቲትዩት አስታወቀ።

የኢትዮጵያ ሚቲዎሮሎጂ ኢንስቲትዩት 
የመሠረታዊ ምርምር ዘርፍ ምክትል ዋና ዳይሬክተር 
አቶ ክንፈ ኃይለማርያም ለኢትዮጵያ ፕሬስ ድርጅት 
እንደገለጹት፤ የኢንስቲትዩቱን የትንበያ አገልግሎት 
ለማሻሻል የጣቢያዎችና ራዳር ተከላ እያካሄደ ነው።

ፕሮጀክቱ ከፊንላንድ መንግሥት በረጅም ጊዜ 
ብድርና ድጋፍ በተገኘ 13 ሚሊዮን ዩሮ የሚሠራ 
መሆኑን የገለጹት አቶ ክንፈ፤ ዋናው መስሪያ ቤትን 
ጨምሮ በአስራ አንድ ማዕከላት ተግባራዊ ይደረጋል 
ብለዋል።

በፕሮጀክቱ ሦስት የአየር ሁኔታ መከታተያ ራዳር፣ 
አራት የመብረቅና አስር የአየር ብክለት መከታተያ 
ጣቢያዎች ተከላ እንደሚካሄድ ጠቅሰው፤ ከሳተላይት፣ 
ራዳርና ሞዴል የሚመጡ መረጃዎችን አቀናጅቶ 
የሚያቀርብ ሥርዓት ለመዘርጋት የሚያስችል መሆኑን 
ገልጸዋል።

ሦስት የአየር ሁኔታ መከታተያ ራዳሮች 
የሚተከሉት በማዕከላዊ ኢትዮጵያ፣ በደቡብ አላባ 

ዞን እና ምዕራብ ኢትዮጵያ መሆናቸውን ገልጸው፤  
አራቱ የመብረቅ መከታተያ ጣቢያዎች በሀዋሳ 
ጅማ፣ ወለንጪቲና ደብረ ማርቆስ እንደሚቋቋሙ 
ጠቁመዋል።  

በአዲስ አበባ የተለያዩ ቦታዎች ላይ አስር 
ተንቀሳቃሽ የአየር ብክለት መከታተያ ጣቢያዎች 
እንደሚተከሉ የገለጹት ምክትል ዋና ዳይሬክተሩ፤ 

ዳግማዊት አበበ 

አዲስ አበባ፡- የኢንዱስትሪ ፓርኮች ልማት 
ኮርፖሬሽን ለፍሳሽ ማከሚያ ወጪ ያደረገው ከ404 
ሚሊዮን ብር በላይ  ከባለሀብቶች ከሰበሰበው ገቢ ጋር 
እንደማይመጣጠን የመንግሥት ወጪ አስተዳደርና 
ቁጥጥር ጉዳዮች ቋሚ ኮሚቴ አስታወቀ። ኮርፖሬሽኑ 
በበኩሉ ወጪውን ለማመጣጠን ኩባንያዎች 
የራሳቸውን ማጣሪያ እንዲገነቡ እየተደረገ መሆኑን 
አስታውቋል ።

ቋሚ ኮሚቴው የ2014/15 በጀት ዓመት 
የኢንዱስትሪ ፓርኮች ልማት ኮርፖሬሽን የኢንዱስትሪ 
ፓርኮች የተቀናጀ የደረቅ እና ፈሳሽ ቆሻሻ አያያዝና 
አወጋገድ ውጤታማነት በተመለከተ የተከናወነ የክዋኔ 
ኦዲት ግኝቶችን ገምግሟል።

የቋሚ ኮሚቴው ዋና ሰብሳቢ የሺእመቤት 
ደምሴ (ዶ/ር) በወቅቱ እንደገለጹት፤ ኮርፖሬሽኑ 
በፓርኮች ያሉ ኢንዱስትሪዎች የሚያወጡትን  ፍሳሽ 
ቆሻሻ ለማጣራት ከ404 ሚሊዮን ብር በላይ ወጪ 
ማውጣቱ በኦዲት ሪፖርቱ ተመላክቷል።  ሆኖም 
ከባለሀብቶች ለፍሳሽ ማከሚያ ብሎ የተቀበለው 
አንድ ሚሊዮን 820 ሺህ 674 ብር እንዲሁም በዶላር  
ሁለት ሚሊዮን 812 ሺህ 672 ብቻ ነው። 

ኮርፖሬሽኑ ያወጣው ወጪ ከሰበሰበው ገቢ ጋር 
ተመጣጣኝ አይደለም ያሉት ሰብሳቢዋ፤ የሚጣራው 
ፍሳሽ ከኩባንያዎቹ የሚወጣ እስከሆነ ድረስ መግባባት 
ላይ በመድረስ ወጪውን መቀነስ ያስፈልጋል ሲሉ 
አሳስበዋል።

ሰብሳቢዋ፤ አልሚዎች ወደ ኢንዱስትሪ ፓርኮች 

ለማስገባት የሚደረገው ውል ማህበረሰብን የሚጎዳ 
በማይሆን መልኩ መሆን የለበትም ሲሉ ገልጸው፤ 
ውል ከመደረጉ በፊት መሟላት ያለበት ግብዓት ሊሟላ 
ይገባል ብለዋል።

አክለውም ኮርፖሬሸኑ ለፍሳሽ ቆሻሻ  ማጣሪያ 
የሚያወጣው ወጪ እንዳይኖር መሥራት ይኖርበታል 
ሲሉ ተናግረዋል።

የኢንዱስትሪ ፓርኮች ልማት ኮርፖሬሽን ዋና 
ሥራ አስፈጻሚ አቶ አክሊሉ ታደሰ በሰጡት ምላሽ፤ 
ባለሀብቶች ወደ ፓርኮቹ ለማምረት ሲገቡ  የራሳቸውን 
የፍሳሽ ማጣሪያ ታንከር ይገንቡ የሚል ውል እስካሁን 
የለም ብለዋል።

ኮርፖሬሸኑ እነዚህን ባለሀብቶች በመሳብ ወደ 
ማምረት እንዲገቡ ሲያደርግ የፍሳሽ ቆሻሻ ማጣሪያ 

እንዲገነቡ ሳያስገድድ  ወጪያቸውን በመሸፈን ሲሠራ 
መቆየቱን ገልጸዋል።

ሁሉም የኢንዱስትሪ ፓርኮች ሲገነቡ አንድ 
ሁሉንም የፍሳሽ ቆሻሻ  የሚያጣራ ታንከር እንደሚኖርም 
ተናግረዋል። 

አሁን ላይ የፍሳሽ ማጣሪያው የሚወጣው 
ወጪ ብዙ መሆኑን ተገንዝቦ  በብዛት የፍሳሽ 
ቆሻሻ ማጣሪያውን የሚጠቀሙ ግዙፍ ኩባንያዎች 
የራሳቸውን ጊዜያዊ  ማጣሪያ  እንዲገቡ ለማድረግ 
መግባባት ላይ ተደርሷል ያሉት አቶ አክሊሉ፤ በዚህም 
ሦስት የሚሆኑ ግዙፍ ኩባንያዎች የራሳቸውን ማጣሪያ 
ገንብተው ወደ ተግባር ገብተዋል ብለዋል።

በቀጣይም የተቀሩት ኩባንያዎች በዚህ አካሄድ 
እንዲሄዱ ትኩረት ተሰጥቶ ይሠራል ሲሉ አክለዋል።

 አቶ አክሊሉ ታደሰ  የሺእመቤት ደምሴ

በቀጣይ ቀሪ ሁለት የአየር ሁኔታ መከታተያ ራዳር፣ 
አራት የመብረቅ መከታተያና አስር የአየር ብክለት 
መከታተያ  ጣቢያዎች ይተከላሉ ብለዋል።

ፕሮጀክቱ ሲጠናቀቁ አንዱ የአየር መከታተያ 
ራዳር  እስከ 250 ኪ.ሜ ወፍ በረር ራዲየስ በመዞር 
የዝናብ፣ ደመና፣ በረዶ መረጃዎችን እንደሚሰጡ 
በመግለጽ፤ አጠቃላይ ፕሮጀክቱን ከዓመት 
ባልበለጠ ጊዜ ውስጥ ሙሉ በሙሉ ለማጠናቀቅ 
እየተሠራ መሆኑን አመላክተዋል።

እስካሁን ሦስት የአየር ብክለት ጣቢያዎች 
መኖራቸውን ገልጸው፤ የሚተከሉት አስር 
ተንቀሳቃሽ የአየር ብክለት መከታተያዎች በካይ 
ጋዞችን የሚለኩ መሳሪያዎች መሆናቸውን 
ተናግረዋል። 

አዲስ የሚተከሉት ራዳሮች ቀደም ሲል  በጣና 
በለስ ተፋሰስ ላይ የነበረውን የአየር ሁኔታ ራዳር 
የሚያጠናክር መሆኑን ጠቅሰው፤ መረጃው ከፍተኛ 
ዝናብን ጨምሮ፣ ጎርፍና መብረቅ የሚያስከትሉ 
ቦታዎችን ለመከታተልና ትንበያን ለማሻሻል 
አስተዋጽኦ እንዳላቸው አመላክተዋል።

"ኮርፖሬሽኑ ለኢንዱስትሪዎች ፍሳሽ ማጣሪያ የሚያወጣው 
ወጪ ከፓርኮች ከሚሰበስበው ገቢ ጋር አይመጣጠንም"

"ወጪውን ለማመጣጠን ኩባንያዎች የራሳቸውን ማጣሪያ 
እንዲገነቡ እየተደረገ ይገኛል"

አቶ ክንፈ ኃይለማርያም

- የመንግሥት ወጪ አስተዳደርና ቁጥጥር ጉዳዮች  ቋሚ ኮሚቴ

- የኢንዱስትሪ ፓርኮች ልማት ኮርፖሬሽን

አመለወርቅ ከበደ 

አዲስ አባባ፡- በሀገር አቀፍ ደረጃ ጥቅም ላይ 
የሚውሉ 460 የቲቢ በሽታ መመርመሪያ ማሽኖች 
እንደሚገዙ የጤና ሚኒስቴር አስታወቀ፡፡

በጤና ሚኒስቴር ቲቢ፣ ስጋ ደዌ እና ሌሎች 
የሳንባ በሽታዎች መቆጣጠር እና መከላከል ዴስክ 
ኃላፊ አቶ ታየ ለታ እንደገለጹት፤ እስከ በ2016 
በጀት ዓመት መጨረሻ ድረስ 460 የቲቢ በሽታ 
መመርመሪያ ማሽኖች ለመግዛት ታቅዷል፡፡

ባለፉት 10 ዓመታት የቲቢ በሽታን ለመከላከልና 
ለመቆጣጠር በተሠሩ ሥራዎች 503 የቲቢ 
መመርመሪያ ማሽኖች እንደተገዙ የተናገሩት 
አቶ ታየ፤ የማሽኖቹን ቁጥር ወደ አንድ ሺህ 100 
ለማድረስ እየተሠራ ይገኛል ሲሉ ተናግረዋል፡፡

በዘንድሮ ዓመት 460 ማሽኖች እንደሚገዙ 
ጠቁመው፤ አጠቃላይ እንደ ሀገር በ900 ወረዳዎች 
ላይ የምርመራ ማሽኖቹን ተደራሽ ለማድረግ 
እየተሠራ እንደሚገኝ አስረድተዋል፡፡

ከአራት ሺህ በላይ የመንግሥትና ከ10 ሺህ በላይ 
የግል ጤና ተቋማት በሀገሪቱ እንዳሉ የተናገሩት አቶ 
ታየ፤ ቀድሞ ያሉትና አዳዲስ የሚገዙት ማሽኖቹ በቂ 
አለመሆናቸውንና ተጨማሪ እንደሚያስፈልግም 
አስረድተዋል።

በወረዳዎች አቅራቢያ በሚገኙ ቀበሌዎች ያሉት 
የጤና ተቋማትና ታካሚዎች የቲቢ በሽታ ምርመራና 
ሕክምናውን በነጻ እንዲያገኙ ለማድረግ እየተሠራ 
መሆኑን አመላክተዋል።

አቶ ታየ እንደተናገሩት፤ ከዚህ በፊት የቲቢ 
በሽታ ምርመራ የሚደረገው የሕመም ምልክቶችን 
በመጠየቅ ነው፡፡ አሁን ላይ በራጅና በሰው ሰራሽ 
አስተውሎት አማካኝነት ምርመራ ለማድረግ 
እየተሠራ ነው፡፡

እስካሁን ባለው ሂደት 200 የቲቢ በሽታን 
መመርመር የሚያስችሉ በሰው ሰራሽ አስተውሎ 
የተደገፉ መሳሪያዎች ተገዝተው እየገቡ ይገኛል 
ብለዋል፡፡

በዓለም የቲቢ በሽታ ሪፖርት መሠረት 
በኢትዮጵያ 156 ሺህ ሰዎች በበሽታው እንደተያዙ 
የተቀመጠ ሲሆን፤ 136 ሺህ የሚሆኑት በምርመራ 
ተለይተዋል፡፡ ቀሪ 20 ሺህ የሚሆኑትን ደግሞ  
በምርመራ ለማግኘት ጥረት እየተደረገ ነው ብለዋል፡
፡

20 ሺህ የሚሆኑት የቲቢ በሽታ ታማሚዎች 
ለማግኘት ዓለም የደረሰበትን የመመርመሪያ ማሽኖች 
ማሟላት ያስፈልጋል ሲሉ አስረድተዋል።

አቶ ታየ እንዳመላከቱት፤ ኢትዮጵያ እ.አ.አ 
ከ2015 እስከ 2020 የተቀመጠውን በሽታውን 
የመቀነስ ግብ ካሳኩት ሰባት የዓለም ሀገራት መካከል 
ሀገሮች አንዷናት፡፡ በቀጣይም የተሻለ ለመሥራት 
ጥረት ይደረጋል።

እንደ ሀገር የተሟላ የቲቢ መመርመሪያ ማሽኖች 
ከማሟላት በተጨማሪ ታካሚዎች በአግባቡ 
ሕክምናቸውን የሚከታተሉ ከሆነ እ.አ.አ. በ2035 
የቲቢ በሽታ ለሀገር ስጋት በማይሆንበት ደረጃ 
ለማድረስ የተቀመጠውን ግብ ማሳካት እንደሚቻል 
ተናግረዋል፡፡

አቶ ታየ ለታ

460 የቲቢ በሽታ 
መመርመሪያ ማሽኖች 

ሊገዙ ነው

ኢንስቲትዩቱ በ13 
ሚሊዮን ዩሮ የጣቢያና ራዳር ተከላ 

እያካሄደ ነው



በዓለም አቀፍ ገበያ ከሚሸጡበት ዋጋ ተጨማሪ 
ገቢ የሚያገኙበት እድል የሚፈጥር መሆኑንም ነው 
የጠቆሙት። 

ገቢው ለአካባቢያቸው መሠረተ ልማት ግንባታ 
እና አርሶ አደሮች ተጠቃሚ እንዲሆኑ የሚያስችል 
መሆኑንም ነው የገለጹት። 

ገዢዎች ጥራት ይፈልጋሉ ያሉት አቶ ታደሰ፤ 
በዚህ ምክንያትም ውድድር ከተካሄደ በኋላ ለቅምሻ 
በምንልካቸው ምርቶች በርካታ የይቅረብልን ጥያቄዎች 
መጥቷል፣ አምራቾቹ ተጠቃሚ ሆነዋል፤ በአንደኛ ደረጃ 
ቡና መሸጥ ችለዋል፤ የውጭ ምንዛሬም አስገኝተዋል 
ብለዋል። 

አሸናፊዎች በተለያዩ ብዙኃን መገናኛ ይተዋወቃሉ፣ 
ገዢ እንዲያገኙ እና ብዙ ምርት እንዲሸጡ 
እንደሚደረግም ጠቁመዋል። 

ፌር ትሬድ አፍሪካ በማህበራት መካከል የልምድ 
ልውውጥ እንዲደረግ ማስቻሉን፣ ሁለት ዩኒየኖች እሴት 
በመጨመር ምርታቸውን ለሀገር ውስጥ እና ለውጭ 
ገበያ እንዲያቀርቡ ማስቻሉን ትግበራውም ተጠናክሮ 
የሚቀጥል መሆኑን አመልክተዋል።  

አንደኛ የወጣው በጉጂ ዞን ኡራጋ ወረዳ ቲራጋ 
ቀበሌ የሚገኘው ‹‹ላየው ቲራጋ የቡና አምራቾች ኅብረት 
ሥራ ማህበር›› በዴንማርክ ኮፐንሀገን በሚካሄደው 
ዓለም አቀፍ የቡና ኤግዚቢሽን ላይ እንዲሳተፍ 
ይደረጋል ብለዋል አቶ ታደሰ። 

በውድድሩ  በጉጂ ዞን የሚገኘው ላየው ቲራጋ 
የቡና አምራቾች ኅብረት ሥራ ማህበር አንደኛ 
ሲወጣ፣ የኦሮሚያ ቡና ገበሬዎች ኅብረት ሥራ ዩኒየን 
ባወዳደራቸው የደመዳሙ እና ባኮ ሚጪጫ ኅብረት 

ሥራ ዩኒየኖች በቅደም ተከተላቸው ሁለተኛ እና 
ሦስተኛ ደረጃን በመያዝ አጠናቅቀዋል። 

ሰርቲፋይድ የሆኑ እና በ10 ዩኒየኖች የተደራጁ 191 
ማህበራትን የሚያሳትፈው ፌር ትሬድ አፍሪካ በነዚህ 
ማህበራት በጥቅሉ 243 ሺህ 353 አርሶ አደሮችን ያቀፈ 
መሆኑ ተጠቁሟል። 

ላየው ቲራጋ የቡና አምራቾች ኅብረት ሥራ ማህበር 
ምክትል ሥራ አስኪያጅ አቶ ተስፋዬ ዱቤ፤ አርሶ 
አደሩ በጥራት ለቅሞ የሚያቀርብልን በመሆኑ ጥራቱን 
ጠብቀን ለተጠቃሚ ማቅረባችን ለስኬት አብቅቶናል 
ብለዋል። አንድ ሺህ 905 አርሶ አደሮች ማቀፉንና 72 
ሚሊዮን ብር የሚገመት ቋሚ ንብረት ማፍራቱንም 
ተናግረዋል። 

ምንም ያልተደባለቀ ጥራት ያለው ቡና ማቅረባችንን 
እንቀጥላለን፣ የትናንትናው ስኬት ለቀጣይ ድል ያግዘናል 
ብለዋል። ላለፉት ሁለት ዓመታት ምርቶቻቸውን 
ለውጭ ገበያ እያቀረቡ እንደሚገኙም አመልክተዋል። 
የአካባቢውን ተፈጥሮ ለመጠበቅ የአካባቢውን 
ኅብረተሰብ ተጠቃሚነት ለማሳደግ እና በዓለም አቀፍ 
ገበያ ለመታወቅ እንደሚሰሩ ነው የጠቆሙት።  

ሰፊ የገበያ መዳረሻዎች የሚያስገኝልን ነው ያሉት 
ደግሞ የኦሮሚያ ቡና ገበሬዎች ኅብረት ሥራ ዩኒየን 
ምክትል ሥራ አስኪያጅ አቶ ምትኩ በቀለ ናቸው። 
የጥራት ቁጥጥር ባለሙያዎችን በማደራጀት ክትትል 
በማድረጋችን ውጤት እንዲገኝ አስችሎናል ብለዋል። 

ለአርሶ አደሩ የተሻለ ገቢ መፍጠር መቻሉን 
ለውጭ ገበያ በማቅረብ በተገኘ ተጨማሪ ገንዘብ 
334 የተለያዩ ፕሮጀክቶችን ለአካባቢው ማህበረሰብ 
መሥራት መቻሉንም አመልክተዋል።  

አዲስ ዘመን   ቅዳሜ መጋቢት 21  ቀን 2016 ዓ.ም

ዜና

ገጽ 3

የኢትዮጵያን ቡና በዓለም አቀፍ ደረጃ 
እንዲተዋወቅ የሚያስችል ውድድር ተካሄደ

ፋንታነሽ ክንዴ 

አዲስ አበባ፡- የአዲስ አበባ ከተማ እሳትና አደጋ ስጋት 
ሥራ አመራር ኮሚሽን በበጀት ዓመቱ ግማሽ ዓመት የአደጋ 
ጊዜ ሠራተኞች ባደረጉት ጥረት ሰባት ነጥብ ስምንት ቢሊዮን 
ብር የሚገመት ንብረት ማዳን መቻሉን አስታወቀ፡፡

የኮሚሽኑ ሕዝብ ግንኙነት ባለሙያ አቶ ንጋቱ ማሞ 
ለኢትዮጵያ ፕሬስ ድርጅት እንደገለጹት፤ በበጀት ዓመቱ 
ግማሽ ዓመት በአዲስ አበባና አካባቢው 239 አደጋዎች  
አጋጥመዋል፡፡ በዚህም ከ475 ሚሊዮን ብር በላይ 
የሚገመት ንብረት ወድሟል፡፡ 

የኮሚሽኑ አደጋ ጊዜ ሠራተኞች አደጋዎችን 
ለመቆጣጠር ባደረጉት ጥረት ሊወድም የነበረ ሰባት ነጥብ 

ስምንት ቢሊዮን ብር የሚገመት ንብረት ማዳን ተችሏል 
ብለዋል። 

ከደረሱት አደጋዎች ውስጥ 208ቱ በአዲስ አበባ፣ 
33 አደጋዎች ደግሞ በአዲስ አበባ ዙሪያ በሚገኙ ኦሮሚያ 
ክልል አካባቢዎች የተከሰቱ መሆናቸውን ጠቁመው፤ 150ቱ 
አደጋዎች በእሳት ምክንያት የተፈጠሩ ሲሆን፣ 89ኙ ደግሞ 
በጎርፍ፣ በአፈር መናድና በተለያዩ አደጋዎች የተከሰቱ 
መሆናቸውን አስረድተዋል።

የደረሱትን አደጋዎች ለመቆጣጠር በተደረገ 
ጥረት 25 ሰዎችን ከአደጋዎች መታደግ ተችሏል ያሉት 
ባለሙያው፤ ከእሳት ውጪ ባጋጠሙ ሌሎች ድንገተኛ 
አደጋዎች ሕይወታቸው አልፎ የተገኙ 31 ሰዎች አስከሬን 
የኮሚሽኑ የአደጋ ጊዜ ሠራተኞች  ለፖሊስ ማስረከባቸውን 

አስታውቀዋል። 
ወንዝ ውስጥ በመግባት፣ ተቆፍረው ክፍቱን በተተው 

ጉድጓዶች ውስጥ በመግባት፣ በኤሌክትሪክና በመሳሰሉት 
አደጋዎች ሕይወታቸው ያለፉ መሆናቸውን ገልጸው፤ 
ኅብረተሰቡ ከተመሳሳይ አደጋዎች ራሱን ሊጠብቅ 
እንደሚገባ መልዕክት አስተላልፈዋል። 

ከአደጋ ክስተት አንጻር አዲስ ከተማ ክፍለ ከተማ 35 
አደጋዎችን በማስተናገድ ቀዳሚ መሆኑን ጠቅሰው፤ ቦሌ 
ክፍለ ከተማ 32 እንዲሁም በኮልፌ ቀራኒዮ  ክፍል ከተማ 
30 አደጋዎች ተመዝግበዋል ብለዋል፡፡

በከተማ አስተዳደሩ ዝቅተኛ አደጋ የተከሰተው 
በልደታ ክፍለ ከተማ  ሲሆን፣ ሰባት አይነት አደጋዎች 
መመዝገባቸውን ጨምረው ገልጸዋል።

ሞገስ ጸጋዬ 

አዲስ አበባ፡- ጎብኚዎች ለሚከፍሉት ዋጋ ተመጣጣኝ 
አገልግሎት እንዲያገኙ  ጠንካራ የሆቴሎችና መሰል አገልግሎት 
ሰጪ ተቋማት የደረጃ ምደባ  እንደሚያስፈልግ የቱሪዝም 
ሚኒስቴር አስታወቀ፡፡

የሆቴሎች ደረጃ የምደባ ውጤት በያዝነው ሳምንት ይፋ 
የማድረጊያ ሥነ ሥርዓት ተካሂዷል፡፡ 

በሥነ ሥርዓቱ ላይ ንግግር ያደረጉት የቱሪዝም ሚኒስትር 
አምባሳደር ናሲሴ ጫሊ እንደገለጹት፣ ጎብኚዎች ጥራቱ 
የተጠበቀና ለሚከፍሉት ዋጋ ተመጣጣኝ አገልግሎት እንዲያገኙ 
ለማስቻል ጠንካራ ሥርዓት ዘርግቶ ሆቴሎችንና መሰል 
አገልግሎት ሰጪ ተቋማትን በደረጃ መመደብ ያስፈልጋል፡
፡ አሁን ያለው ሆቴሎች ምደባ ሥርዓት በ2007 ዓ.ም ከዓለም 
የቱሪዝም ድርጅት ጋር በመተባበር የተዘረጋ ሲሆን  365 
ሆቴሎች የደረጃ ምደባ ምዘና ተደርጎላቸዋል፡፡

እንደ ናሲሴ ገለጻ፤ የሀገር ውስጥ ባለሙያዎችን አቅም 
በማሳደግ በ2011 ዓ.ም 91 ሆቴሎች የደረጃ ምዘና መደባ 
ተደርጎላቸዋል፡፡ በአጠቃላይ ምዘና የተደረገላቸው ሆቴሎች 
456 ቢደርስም 340 ሆቴሎች ብቻ ከአንድ እስከ አምስት ኮከብ  
ባለው ደረጃ ውስጥ መግባት ችለዋል፡፡ 

አሁን በተደረገው ምደባ መሠረት ኮከብ ደረጃ ያላቸው 
ሆቴሎች ቁጥር ወደ 369 አድጓል ያሉት ሚኒስትሯ፤ በቀጣይ 
የደረጃ ምደባ ሥራ ከዚህ ቀደም እንዳለው በሆቴሎች ብቻ 
የሚቀር አይደለም ሲሉ ገልጸዋል፡፡

ደረጃ ምደባው በቱሪዝም እሴት ሰንሰለት ውስጥ አገልግሎት 
የሚሰጡ ሌሎች እንደ ሎጂ፣ ሬስቶራንት፣ አስጎብኝ ድርጅቶችና 
መሰል አገልግሎት ሰጪዎች ላይ ተግባራዊ እንደሚሆንም 
ገልጸዋል፡፡

እንደ ሚኒስትሯ ማብራሪያ፤ የአገልግሎቶችን ጥራት 
በማሻሻል ዓለም አቀፍ ተወዳዳሪነታቸውን ለማረጋገጥና 
የጎብኚዎችን እርካታ ለማሳደግ የሆቴሎች ደረጃ ምደባ ሥርዓት 
ጉልህ ሚና አለው፡፡ የሆቴሎች ደረጃ ምደባ  በሆቴሎች መካከል 
ጤናማ  ውድድር  እንዲሰፍንና የሚሰጧቸውን አገልግሎቶች 
የጥራት ደረጃ እንዲሻሻል የሚያስችል ቁልፍ መሳሪያ ነው፡፡ 

በተጨማሪም የምደባ ሥርዓቱ የመንግሥት ግዥ 
ፍትሐዊነትና ግልጽነት የሰፈነበት እንዲሆን እንደሚያደርግ 
ተናግረዋል፡፡

በኢትዮጵያ የቱሪዝም ልማቱ በርካታ ማነቆዎች ያሉበት 
ነው ያሉት አምባሳደር ናሲሴ፤ ከዚህ ውስጥ የቱሪስት አገልግሎት 
ሰጪ ተቋማት የጥራትና የተወዳዳሪነት ደረጃ ዝቅተኛ መሆን 
አንዱ መሆኑን ጠቅሰዋል፡፡ 

ኢትዮጵያ ከቱሪዝም ልማት ዘርፍ የምታገኘውን የኢኮኖሚ 
ጥቅም ለማሳደግና በዓለም አቀፍ ደረጃ ተወዳዳሪ ለመሆን 
መንግሥት ለዘርፉ ልዩ ትኩረት ሰጥቶ እየሠራ መሆኑን 
አመልክተዋል፡፡ ዓለም አቀፍ ደረጃቸውን የጠበቁ የቱሪስት 
መዳረሻዎችን በማልማት ላይ እንደሚገኝ ገልጸዋል፡፡

እንደ ሚኒስትሯ ገለጻ፤ በ2014 እና በ2015 ዓ.ም በሀገሪቱ 
የተገነቡ አዳዲስ ሆቴሎችንና ከዚህ በፊት በተመደቡት ላይ 
ዳግም የደረጃ ምደባ ሥራ ከተሰራላቸው  64 ሆቴሎች  ውስጥ 
31 ሆቴሎች ከአራት እስከ አንድ  የባለ ኮከብ ደረጃ አግኝተዋል፡፡

ከ31 ሆቴሎች ውስጥ ባለ አምስት ኮከብ ደረጃን ያገኙ 
ሆቴሎች የሉም፡፡ ሰባት ሆቴሎች ባለ አራት፣ ዘጠኝ ሆቴሎች 
ባለ ሦስት፣ አምስት ሆቴሎች ባለ ሁለት፣ ስምንት ሆቴሎች ባለ 
አንድ ኮከብ ደረጃ ውስጥ ተካተዋል፡፡ 

ሁለት ሆቴሎች ከደረጃ በታች ሲሆኑ በቀጣይ 
በሚያደርጉት ማሻሻያ ወደ ደረጃ እንዲገቡ አስፈላጊው ድጋፍ 
እንደሚደረግላቸው ሚኒስትሯ ገልጸዋል፡፡

ኮሚሽኑ ሰባት ነጥብ ስምንት ቢሊዮን ብር 
የሚገመት ንብረት ማዳን ችሏል

ጎብኚዎች ለሚከፍሉት 
ዋጋ ተመጣጣኝ አገልግሎት 
እንዲያገኙ የሆቴሎች ደረጃ 

ምደባ ያስፈልጋል

- የ31 ሆቴሎች የኮከብ ደረጃ ምደባ 
ይፋ ተደርጓል

አምባሳደር ናሲሴ ጫሊ

ዘላለም ግዛው 

አዲስ አበባ:- በቡና ምርት የኦርጋኒክ ፌር 
ትሬድ ሰርተፊኬት ያላቸው ዩኒየኖች፣ ማህበራት 
እና አምራቾች ምርታቸው እንዲያድግ፣ በጥራት 
እንዲያመርቱ እና የተሻለ የመሸጫ ዋጋ እንዲያገኙ 
የሚያስችላቸው 2024 የቡና ቅምሻ ውድድር 
ተካሄደ።       

በየዓመቱ የሚካሄደው የፌር ትሬድ አፍሪካ 
2024 እአአ የቡና ቅምሻ ውድድር ኦርጋኒክ ፌር 
ትሬድ ሰርትፍኬሽን ያላቸው ማህበራት፣ ዩኒየኖች እና 
የግል ቡና አምራቾች የሚሳተፉበት ነው። 

ትናንት መርሀ ግብሩ በቡና ቅምሻ ተወዳድረው 
ከተመረጡ 10 ቡና አምራችና ማህበራት መካከል 
ሦስት ተወዳዳሪዎች የተለዩበት ነው። በኬስዋህሊኛ 
ኮምቤላ ደሃቡ ወይንም ፌር ትሬድ አፍሪካ ኮፊ 
ኮምፕቲሽን በመባል የሚታወቀው የቡና ጥራት 
ውድድር የተካሄደው ለአራተኛ ጊዜ ነው። 

የቡና ጥራትን ማሳደግ፣ በዓለም አቀፍ ገበያ 
ትስስር መፍጠርና አምራቾችና ማህበራት የውጭ 
ምንዛሪ ግኝትን እንዲያሳድጉ ማድረግ ከዓላማዎቹ 
መካከል ዋናዎቹ መሆናቸውን የፌር ትሬድ አፍሪካ 
የኢትዮጵያ ተወካይ አቶ ታደሰ ነጋሽ ተናግረዋል። 

ማህበራቱን የሚዳኙት ዓለም አቀፍ እውቅና 
ካላቸው ዳኞች መካከል ሁለቱ ኢትዮጵያውያን 
ናቸው። ላለፉት ተከታታይ ዓመታት ሲካሄድ የቆየው 
ውድድር ከምርት በኋላ የሚካሄድ ሲሆን፤ ማህበራቱ 
ምርቶቻቸውን ለዓለም አቀፍ ተጠቃሚዎች 
የሚያስተዋውቁበት እድል እንደሚፈጥር ተናግረዋል። 



ዜና

ኢትዮጵያና ሩሲያ በፀጥታና በተለያዩ 
ዘርፎች ያላቸውን ትብብር ለማጠናከር 

እየሠሩ ነው
ሞገስ ጸጋዬ 

አዲስ አበባ፡- ኢትዮጵያና ሩሲያ በጸጥታና በተለያዩ ዘርፎች 
ያላቸውን ትብብር ለማጠናከር ተቀራርበው እየሠሩ መሆኑን በሩሲያ 
ፌዴሬሽን የኢትዮጵያ ልዩ መልዕክተኛና ባለሙሉ ስልጣን አምባሳደር 
ቻም ኡጋላ ኡሪያት አስታወቁ።

በሩሲያ ፌዴሬሽን የኢትዮጵያ ልዩ መልዕክተኛና ባለሙሉ ስልጣን 
አምባሳደር ቻም ኡጋላ ኡሪያት ለኢትዮጵያ ፕሬስ ድርጅት እንደገለጹት፤ 
ኢትዮጵያና የሩሲያ ፌዴሬሽን ረጅም ጊዜ ያስቆጠረ ዲፕሎማሲያዊ 
ግንኙነት አላቸው። በጸጥታና በተለያዩ ጉዳዮች ላይ ያላቸውን ትብብር 
ለማጠናከር ተቀራርበው እየሰሩ ነው። 

ሁለቱ ሀገራት የትብብር መስኮችን በማስቀመጥ  በሁለትዮሽና 
በባለብዙ ወገን ደረጃ ትብብራቸውን ለማጠናከር ተቀራርበው ሲሠሩ 
መቆየታቸውንም አስታውቀዋል።

በዚህ መሠረትም የጸጥታ ዘርፉን ጨምሮ በተለያዩ የጋራ ጉዳዮች 
ላይ ብዙ ስምምነቶችን መፈራረማቸውን ገልጸዋል። 

በአጠቃላይ በዓለም አቀፍ ደረጃ በጋራ ፍላጎቶች በተለይም 
በአፍሪካ ቀንድ ያሉ የጸጥታ ስጋቶችን ለመፍታት ጠንካራ ፈቃደኝነት 
ፍላጎት አላቸው ብለዋል።  

እንደ አምባሳደሩ ማብራሪያ፤ በአንዳንድ የዓለም ሀገራት መካከል 
አንዳንድ ግጭቶችና የፖለቲካ ልዩነቶች ሊኖሩ ቢችሉም የሽብርተኝነትን 

ጥቃት ለመከላከል የጋራ ምላሽ ያስፈልጋል። በዚህ ረገድ ኢትዮጵያን 
ጨምሮ ዓለም አቀፉ ማህበረሰብ በሩሲያ  ዜጎች ላይ የደረሰውን  
አሰቃቂ ድርጊት በማውገዝ ከፍተኛ ምላሽ ሰጥተዋል። 

የሽብር ጥቃት በሀገሮች መካከል ድንበር የለውም ያሉት አምባሳደሩ፤ 
ሽብርተኝነትን ለመከላከል በዓለም ዙሪያ ያሉ ሀገሮች  ያላቸውን ትብብር 
ለማጠናከር በጋራ መሥራት አለባቸው ሲሉ ተናግረዋል።

በአንድ ሀገር የሚከሰት የሽብር ጥቃት በአንድም ሆነ በሌላ መንገድ 
በሌሎች ሀገራት ላይ ተጽእኖ እንደሚኖረው ጠቅሰው፤ የዓለም ሀገራት 
ትብብራቸውን ማጠናከርና በጋራ መስራት እንዳለባቸው አስረድተዋል።

በዓለም ላይ በየትኛውም ቦታ የሚፈጸም የሽብር ተግባርን የዓለም 
ማህበረሰብ እንደ ክፉ ድርጊት መቁጠር እንደሚኖርበትም አምባሳደሩ 
አስገንዝበዋል። 

በሩሲያ የሽብር ጥቃት ለዓለም ሀገራት ደኅንነትና ሰላም ጠንቅ 
መሆኑን ገልጸዋል።

በሩሲያ በሞስኮ አቅራቢያ በሚገኘው ክሮከስ ከተማ አዳራሽ 
በደረሰ የሽብር ጥቃት የኢፌዴሪ የውጭ ጉዳይ ሚኒስቴርና በሞስኮ 
የኢትዮጵያ ሚሲዮን ጥቃቱን አውግዘዋል። በጥቃቱ ከ133 በላይ 
ዜጎች ሕወታቸውን ያጡ ሲሆን፤ በርካታ ንፁሀን ላይ ጉዳት ደርሷል። 
እስካሁን በቀረቡ ሪፖርቶች መሰረት የተጎዳ የኢትዮጵያ ማህበረሰብ 
አባል የለም።

ከ1ኛው ገጽ የዞረ

ዶክተር አረጋዊ  የግድቡን ጅማሮ አስራ ሦስተኛ 
ዓመት አስመልክቶ ከኢትዮጵያ ፕሬስ ድርጅት ጋር 
በነበራቸው ቆይታ እንደተናገሩት፤ ግድቡ እዚህ ደረጃ 
ሊደርስ የቻለው ያልተቋረጠ የኢትዮጵያ ሕዝብ ተሳትፎ 
በመኖሩ ነው። ለዓባይ ግድብ  እየተደረገ ያለው  ተሳትፎ 
ሕዝቡ ለልማትና ኢትዮጵያን ለመለወጥ  ያለውን  ፍላጎት 
አመላካች ነው፡፡

በግድቡ ግንባታ ድጋፍ እየተሳተፉ ያሉት  በሀገር 
ውስጥና  በውጪ ሀገራት የሚገኙ ኢትዮጵያውያን ናቸው 
ያሉት ዶክተር አረጋዊ፤ እየተደረገ ያለውም ተሳትፎ  
ሀገሪቱ የምትፈልገውን ለውጥና በራስ አቅም  ራሱን 
የቻለ ነጻ  ኢኮኖሚ  የመገንባት ውጤታማነት አመላካች 
መሆኑን አብራርተዋል። 

ሕዝቡ   እስካሁን ከሌሎች ድጋፎች ባለፈ በገንዘብ 
ብቻ ከፍተኛ ድጋፍ ማድረጉን ገልጸው፤ በ8100 በወር 
ከአስር ሚሊዮን ብር በላይ እየገባ መሆኑን ጠቁመዋል።  

ከዚሁ ጋር በተያያዘ ሕዝብን በማስተባበር  ረገድ 
ያለው የመንግሥትና የሕዝብ ቅንጅትም  ከመቼውም ጊዜ 
በላይ  ተጠናክሮ ቀጥሏል ሲሉ አስረድተዋል። 

መንግሥት ሕዝብን በማስተባበርና  በዲፕሎማሲ 
ረገድ   እየሠራቸው ያሉ ተግባራትም  ለውጤቱ መመዝገብ 
ትልቅ ድርሻ  እንዳላቸው አንስተዋል።

ከመደበኛው ዲፕሎማሲ በተጓዳኝ የሕዝብ ለሕዝብ 
ግንኙነት በማድረግ በእኩልነት፣ በፍትሐዊነት የጋራ 
ተጠቃሚነት እንዲኖር ሕዝብ ለማስተባበር የተሠሩ 
ሥራዎችም አበረታች ውጤት የተመዘገበባቸው መሆኑን 
አስተባባሪው ተናግረዋል።  

በተጨማሪ በመንግሥት በኩል  የተፋሰሱ ሀገራትን 
ለማስተባበር  በርካታ ስምምነቶች ሲደርግ መቆየቱን 
ጠቅሰው፤  ምንም እንኳ እንደ ግብጽ ያሉ ሀገራት 
ኢትዮጵያን ያገለለ የቆየ ስምምነት እንዲተገበር የሚፈልጉ 
ቢሆንም  መንግሥት  በጋራ ለመጠቀም ተነሳሽነት 
በመውሰድ ከእነሱም ጋር እየሠራ የሚገኝ መሆኑን 
ገልጸዋል። 

እንደ ዶክተር አረጋዊ ገለጻ፤ በአሁኑ ወቅት የግድቡ 
ሥራ በአማካይ 95 በመቶ ተጠናቋል።   አጠቃላይ 
ከሚይዘው  74  ቢሊዮን  ሜትር  ኪዩብ  ውሃም  42  
ቢሊዮን ሜትር  ኪዩብ  ማስያዝ ተችሏል።   ሁለት 
ተርባይኖች ሥራ የጀመሩ ሲሆን  አምስቱ   በቅርቡ  ሥራ 
ይጀምራሉ፡፡  

በተጨማሪ የዓባይ የተፋሰስ የሚጠበቀውን 
የአረንጓዴ ሽፋን ካላገኘ በጎርፍ የሚመጣው ደለል 
የግደቡን ሥራ ያስተጓጉለዋል ያሉት ዶክተር አረጋዊ፤ 
ለዚህም በጉልበት ሥራ  በሚደረግ ተሳትፎ  በአካባቢ 
ጥበቃ ረገድ እየተደረገ ያለው አስተዋጽኦ ከገንዘብም በላይ 
መሆኑን ተናግረዋል። 

“ለዓባይ ግድብ  
እየተደረገ...

አዲስ ዘመን   ቅዳሜ መጋቢት 21 ቀን 2016 ዓ.ም

ለመከላከልና ለመቆጣጠር  በተለይ የአረንጓዴ 
አሻራ፣ የወንዝ ዳርቻ ልማት፣ ብክለትን ለመቀነስ እና 
ምርታማነትን ለመጨመር እየሠራች ነው። 

በተጨማሪም ኢትዮጵያ ከተሞችን ከአካባቢ ብክለት 
በነፃ ሁኔታ ማልማት ላይ ትኩረት በመስጠት እየሠራች 
ትገኛለች።

በአረንጓዴ አሻራ 20 ሚሊዮን በላይ ዜጎችን 
በማስተባበር ባለፉት  አራት ዓመታት 32 ነጥብ 2 ቢሊዮን 
ችግኞችን መትከሏንና ለዓለም ምሳሌ የሆነ ተግባር 
መፈጸሟን ለአብነት አንስተው አስረድተዋል።

መሰል ጥረቶች እንደተጠበቁ ሆነው  ሀገሪቱ በአሁኑ 
ወቅት በተፈጥሮና ሰው ሰራሽ ምክንያቶች ለተለያዩ የአየር 
ንብረት ለውጥና የአካባቢ ብክለት ችግሮች ተጋላጭ 
እየሆነች እንደምትገኝ ምክትል ጠቅላይ ሚኒስትሩ  
ጠቁመዋል። 

‹‹አካባቢን ከብክለት የተፈጥሮ ሀብትን ከብክነት 
መጠበቅ የመኖርና ያለመኖር ህልውና ጉዳይ መሆኑን 

መረዳት ያስፈልጋል›› ሲሉም አጽንዖት ሰጥተው 
ተናግረዋል።

ሀገር አቀፍ ንቅናቄው የአካባቢ ጥበቃን በሚመለከት 
የሚሠሩ ሥራዎችን ይበልጥ ውጤታማ ለማድረግ 
ከፍተኛ አስተዋጽኦ እንደሚያበረክት አቶ ተመስገን 
አመልክተዋል።

የተጀመረውን ንቅናቄ መንግሥት ልዩ ትኩረት 
የሚሰጠው መሆኑን  ያስገነዘቡት ምክትል ጠቅላይ 
ሚኒስትሩ፤ መላው ሕዝብ እና  አስፈጻሚ ባለድርሻ 
አካላትም ለንቅናቄው ሁለንተናዊ  ስኬት እንዲተጉ ጥሪ 
አቅርበዋል።

የአካባቢ ጥበቃ ባለስልጣን ዋና ዳይሬክተር ኢንጂነር 
ሌሊሴ ነሜ በበኩላቸው፤ በአካባቢ ጥበቃ ባለስልጣን 
የሚመራው ሀገር አቀፍ ንቅናቄ ለተከታታይ  ስድስት  
ወራት  ይካሄዳል ብለዋል። 

ንቅናቄው የዜጎችን በንፁህና ጤናማ አካባቢ 
የመኖር መብት ለማስከበር እና የተጠናከረ የአካባቢ ሕግ 
ተከባሪነት ለማረጋገጥ እንደሚረዳ ተናግረዋል።

በተጨማሪም ለሚመለከታቸው ባለድርሻ  አካላት፣ 
ልማት ተቋማት፣ ለአጋሮችና ለመላው ማህበረሰብ 
የአካባቢ ጥበቃን በሚመለከት በወጡ አዋጆች፣ 
በአሠራርና ደንቦች ዙሪያ ግንዛቤን ማጎልበት ታሳቢ 
ያደረገ ስለመሆኑም አብራርተዋል።

ንቅናቄው በፕላስቲክ፣ የአየር፣ የውሃ፣ የአፈር እና 
የድምፅ ብክለት ላይ ትኩረቱን በማድረግ ዘላቂ የአካባቢና 
ማህበረሰብ ተፅዕኖ ግምገማ ተግባራዊ ማድረግ ላይ  
እንደሚሠራም ጠቁመዋል።

በመድረኩ የተገኙ የክልል ርዕሰ መስተዳድሮችም፣ 
አካባቢን ከብክለት የተፈጥሮ ሀብትን ከብክነት መጠበቅ 
የመኖርና ያለመኖር ህልውና ጉዳይ በመሆኑ በቀጣይ 
ወራት ንቅናቄውን ከቁልፍ ተግባራት አንዱ ለማድረግ  
በልዩ ትኩረት  እንደሚሠሩ አስታውቀዋል። ለንቅናቄው 
ተፈጻሚነትና ሁለንተናዊ ውጤታማነትም ሕዝቡ 
የበኩሉን አስተዋጽኦ እንዲያደርግ ጥሪ አቅርበዋል። 

ከ1ኛው ገጽ የዞረ

ሲሆን፤ ከተሰበሰበው ውስጥ 20 ሚሊዮን 213 ሺህ 611 
ኩንታል ምርት ተገኝቷል  ሲሉ አብራርተዋል፡፡

በ2016 የበጋ መስኖ ስንዴ በዘር ከተሸፈነው ሦስት 
ሚሊዮን ሄክታር መሬት ውስጥ  ቀሪ ሁለት ነጥብ ሁለት 
ሚሊዮን ሄክታሩን የመሰብሰብ ሥራ እየተሠራ መሆኑን 
ጠቁመው፤ የማሰባሰብ ሥራው ሲጠናቀቅ የታቀደው 120 
ሚሊዮን ኩንታል ምርት ሊገኝ እንደሚችል ይጠበቃል 
ብለዋል፡፡

እንደ አቶ ከበደ ገለጻ፤ የበጋ መስኖ ስንዴ ምርት 

ከዓመት ዓመት እያደገ  ነው፡፡ በ2015 አንድ ነጥብ 
ሁለት ሚሊዮን ሄክታር መሬት በበጋ መስኖ ሰንዴ በዘር 
በመሸፈን 52 ሚሊዮን ኩንታል  ምርት ለማግኘት ታቅዶ 
በተሠራ ሥራ 47 ሚሊዮን ኩንታል ተሰብስቧል፡፡  

በ2016 በበጋ መስኖ ስንዴ ሦስት ሚሊዮን ሄክታር 
መሬት በዘር በመሸፈን 120 ሚሊዮን ኩንታል ምርት 
ለማግኘት እየተሠራ ይገኛል ብለዋል፡፡

በበጋ መስኖ ስንዴ፣ በመኸር፣ በበልግ በስንዴ ምርት 
ላይ ትኩረት ተሰጥቶ እየተሠራ  እንደሚገኘ አመልክተው፤ 
በዚህም ከውጭ ወደ  ሀገር በከፍተኛ ዋጋ ይገባ የነበረውን 

ስንዴ ማስቀረት ተችሏል  ሲሉ ተናግረዋል፡፡
በዓመት ሦስት ጊዜ ስንዴን በማምረት ለሀገር ውስጥ 

የሚያስፈልገውን የስንዴ ምርት ማሟላት ተችሏል፤ 
ስንዴን ከሀገር ውስጥ  ፍላጎት በላይ በማምረት ለውጭ 
ገበያ ለማቅረብ በትኩረት እየተሠራ ነው ብለዋል፡፡

ሥራ አስፈጻሚው አያይዘውም በ2016 በልግ ሦስት 
ነጥብ አንድ ሚሊዮን ሄክታር መሬት በዋና ዋና ሰብል 
በመሸፈን 81 ሚሊዮን ኩንታል ምርት ለማግኘት እየተሠራ 
መሆኑንም ጠቁመዋል፡፡

ለሀገር አቀፍ የአካባቢ...

በበጋ መስኖ ስንዴ...
አምባሳደር ቻም ኡጋላ ኡሪያት



የዘመን እንግዳ 
       አዲስ ዘመን   ቅዳሜ መጋቢት 21  ቀን 2016 ዓ.ምገጽ 6

ወቅታዊ እና ቃለ ምልልሶች

ወደ ገጽ 7 ዞሯል

“ሀሳባችን ሁሉ መብላት፣ መጠጣት፣ መብለጥ ሆኖ ትሕትና እና 
መተሳሰብ እየጠፋ ሲሄድ ሀገር ይረበሻል”

    መምህር አማረ ተስፋ

አዲስ ዘመን፡- በቅድሚያ በገናን ከስሙ 
ትርጓሜ በመነሳት ስለ አገልግሎቱ፣ መቼና እንዴት 
እንደተጀመረ ብታብራራልን።  

መምህር አማረ፡- በገና ማለት በገነ ከሚለው 
የግዕዝ ግስ የተገኘ ሲሆን፣ ትርጉሙም ቃኘ፤ ደረደረ፣ 
መታ ማለት ነው።  አለቃ ኪዳነ ወልድ ክፍሌ በሁለት 
መልኩ “ሲጠብቅና ሲላላ” ብለው ሲተረጉሙ፣ በገና 
(ሲላላ) ነዘረ፣ መታ፣ ደረደረ፣ ማለት ሲሆን፤ በገና 
(ሲጠብቅ)፡- ነደደ፣ ተቆጣ ማለት ነው።  የግዕዙ 
መጽሐፍ ቅዱስ በገናን መዝሙር በማለት ይጠቅሳል።  
በገና “በ” እና “ገና” በመነጣጠል የሚያስገኘውን ትርጉም 
በመጠቀም የእግዚአብሔርን ከልዑል መንበሩ ወርዶ 
ፍጹም ሰው መሆን፣ እያደነቁ በገና በዓል ወይም በገና 
ወቅት የሚደረደር የምስጋና መሣሪያ ስለሆነ በገና ተባለ 
ተብሎ ይተረጎማል። 

በገና በትክክል መቼና እንዴት ተጀመረ ለሚለው 
ጥያቄ መልሱ ከባድ ቢሆንም የጥበባት ምንጫቸው 
መጽሐፍ ቅዱስ በመሆኑ በመጽሐፍ ቅዱስ ለመጀመሪያ 
ጊዜ ተገልጾ የምናገኘው የምስጋና ወይም የዜማ 
መሣሪያ በገና መሆኑን መጽሐፍ ቅዱስ ይነግረናል።  
በገና ለመጀመሪያ ጊዜ የደረደሩት ደግሞ የላሜህ ልጅ 

የዩባሰ /ኢዮቤል/ ልጆች ናቸው።  በገና ከፍጥረተ ዓለም 
ብዙም ባልራቀ ሁኔታ ከክርስቶ ልደት በፊት 3800 
ዓ.ዓ  የነበረ ነው። 

በገና ከትውልድ ትውልድ ሲተካ ይዘቱም ሆነ ዓይነቱ 
እየተሻሻለ መጥቶ የበገና አጠቃላይ ማኅበራዊ ሚናውም 
ሆነ መንፈሳዊ አገልግሎት ይበልጥ ጎልቶ የታወቀው 
በመዝሙረኛው (በበገነኛው) በቅዱስ ዳዊት ዘመን ነው።  
በገና ወደ ኢትዮጵያ የገባው ከቀዳማዊ ምሊክ ዘመን በፊት 
ነበር የሚል ሲሆን፣ በመጽሐፍ ጉባኤ ካልዕ ላይ የንግስተ 
ሳባ እናት አዝሚና ንጉሥን በበገና እና በከበሮ አምላኳን 
እያመሰገነች የምታገለግል በቤተ መንግሥት ትኖር 
እንደነበር ተጽፏል።  በገና በሀገራችን በታሪክ በስፋት 
የሚታወቅ በቤተ መንግሥት ውስጥና በአቅራቢያው 
በሚገኙ መኳንንት ቤት እንደነበርም ታሪክ ያስረዳል።  

ይህ የሆነበትን ምክንያት በመጽሐፍ ቅዱስ 
እንደተገለጸው፤ ቅዱስ ዳዊት ንጉሥ ሆኖ ሳለ በገና 
በመደርደር እግዚአብሔርን ያመሰግን ነበር።  በወቅቱም 
ነገሥታቱ በሥርዓተ ቤተ-ክርስቲያን ያደጉ ስለነበር 
በገና መደርደር ባይችሉ እንኳን የራሳቸው በገና ደርዳሪ 
ነበራቸው።  ለምሳሌ፡- አፄ ቴዎድሮስ፣ አፄ ዮሐንስ፣ 
አፄ ምኒሊክ፣ እቴጌ ጣይቱ፣ ልጅ እያሱ ንጉስ ሚካኤል 

ይጠቀሳሉ።  
ይህ ማለት ግን በገና በቤተመንግሥት ብቻ ይደረደር 

ነበር ማለት አይደለም።  በግል ፍላጎትና ጥረታቸው በገናን 
ከሚደረድሩ አባቶች እየተማሩ የሚደረድሩ የኅብረተሰብ 
ክፍሎችም ነበሩ። በቤተክርስቲያናችን ብዙ መጽሐፍትን 
በመጻፍ የምናውቃቸው ሊቁ መልአከ ብርሃን አድማሱ 
ጀንበሬ አንዱ ሲሆኑ፣ በ 1922 ዓ.ም የበገና መዝሙር 
ለሕትመት አብቅተዋል። 

አዲስ ዘመን፡-  በገናን ለመጠቀም ጊዜና 
ሰዓት መምረጥ ይጠበቃል? በዚህ የዐቢይ የፆም 
ወቅት ጥቅም ላይ እንዲውል የተመረጠበት የተለየ 
ምክንያት አለ?

መምህር አማረ፡- በገና በብዙ ሰዎች አዕምሮ 
ውስጥ የተፈጠረው በዐቢይ የፆም ወቅት ብቻ ጥቅም 
ላይ እንደሚውል ነው።  ነገር ግን በገና ከዓመት እስከ 
ዓመት መደርደር ይቻላል።  በበገና በጣም መደሰታችንን 
የምንገልጽበትና የምናጨበጭብበት አይደለም።  ድምፅም 
ከፍ ብሎ አይሰማም።  በገና ፀሎት የምናደርግበት፣ 
ልመናን የምናቀርብበት በፆም ወቅት በብዛት ጥቅም ላይ 
የሚውል የዜማ መሣሪያ ነው።  በገና በዐቢይ የፆም ወቅት 
በብዛት ጥቅም ላይ የሚውለው ጌታችን መድኃኒታችን 
ኢየሱስ ክርስቶስ ስለኛ ብሎ የተቀበለውን መከራ በማሰብ 
ለፀሎት የምናውለው የዜማ መሣሪያ ነው።  

በኢትዮጵያ ኦርቶዶክስ ተዋሕዶ ቤተክርስቲያን 
ከታወጁ ሰባት አፅዋማት ውስጥ ጌታችን መድኃኒታችን 

ኢየሱስ ክርስቶስ የፆመው ፆም ትልቁና በኃዘኔታም 
የሚፆም በመሆኑ ነው በማዘወተር የሚደረደረው። 

በዚህ የፆም ወቅት መሰበራችንን ማዘናችንን፣ 
ለቅሶአችንን እንገልጻለን።  በገና ለመደርደር በእርግጥም 
ሰዓት ይፈልጋል።  በተለይም በግል ለመጠቀም የራስ ጊዜ፣ 
የተመስጦ ጊዜ ይፈልጋል።  በገና በመደርደር የሚታወቁት 
እንደነ ስብኃት ዓለሙ አጋ ያሉ የሚደረድሩት ሌሊት 
ዘጠኝ ሰዓት ተነስተው ነው።  በዚህ ሰዓት መደርደር አንድ 
የሕይወት ክፍላቸው አድርገውታል።  

ከእግዚአብሔር ጋር የሚነጋገሩበት መሣሪያቸው ነው 
ማለት ይቻላል።  በበገና መታጀብ ያለበት ነገር ካለ ደግሞ 
እንደአስፈላጊነቱ ጥቅም ላይ ይውላል።  በኅብረት ሆኖ 
አገልግሎት ይሰጥበታል።  ለአብነትም በጥምቀት ወቅት 
ታቦታት ከማደሪያቸው ወጥተው ወደ ጥምቀተ ባሕር 
ሲሸኙና ወደማደሪያቸው ሲመለሱ በኅብረት በበገና 
ደርዳሪዎች ይታጀባል።  በግል ደግሞ ለፀሎት ይውላል 
ማለት ነው። 

አዲስ ዘመን፡-  በገና ማኅበራዊና ሀገራዊ 
ጠቀሜታም እንዳለው ይነገራል።  እንዴት?

መምህር አማረ፡- በገና ሀገራዊና ማኅበራዊ 
ጠቀሜታ ያለው የዜማ መሣሪያ ነው።  ኃዘንተኛን 
ለማረጋጋት፣ ደስታን ለመግለጽ፣ ከሕመም ለመፈወስ፣ 
ውስጣዊ መረጋጋትን ለማግኘት ጠቀሜታው ከፍ ያለ 

ለምለም መንግሥቱ  
  

በኢትዮጵያ ኦርቶዶክስ ተዋሕዶ ቤተክርስቲያን ከሚፈጸሙ ሥርዓተ አፅዋማት አንዱ 
ኢየሱስ ክርስቶስ የሰውን ልጅ ለማዳን በመስቀል ላይ መሰቀሉን በማሰብ የሚከናወነው 
የሁዳዴ ፆም ነው።  ፋሲካም በመባል ይታወቃል።  በዚህ የፆም ወቅት በገና የተባለው የዜማ 
መሣሪያ ደግሞ በስፋት ጥቅም ላይ ይውላል።  ስለ ዜማ መሣሪያው እንዲሁም በዚህ ወቅት 
የተመረጠበትን፣ ፆሙን አስመልክቶ ደግሞ መከናወን ስላለባቸው በጎ ተግባራት እንዲሁም ከሀገር 
ሠላም ጋር በማያያዝ ከመምህር አማረ ተስፋ ጋር ቆይታ አድርገናል።   

መምህር አማረ ተስፋ፤ በትምህርቱ፣ በሥራውና በመንፈሳዊ ሕይወቱ ከበሬታ የሚሰጠው ሰው 
ነው።  አንተ ብሎ ለመጥራት የሚቀል ሰው ሆኖ ስላገኘነውና እርሱም ስለፈቀደልን በዚሁ አጠራር 
እንቀጥላለን።  መምህር አማረ የበገና መምህር ነው።  በመደበኛ ሥራውም በአዲስ አበባ ከተማ 
ፌዴራል ቴክኒክና ሙያ ኢንስቲትዩት በመምህርነት እያገለገለ ይገኛል።  መምህሩ፣ የመንፈሳዊ 
አገልግሎቱን የጀመረው በታዳጊነቱ በቤተክርስቲያን በሰንበት ትምህርት ቤት ውስጥ በመዘመር፣ 
የሕፃናት መዝሙር ክፍል ኃላፊ ሆኖ በማገልገል ነው።  

አገልግሎቱን የዩኒቨርስቲ ተማሪም ሆኖ በመቀጠል መንፈሳዊነቱን የበለጠ አጠናከረው።  
በመዝሙር የጀመረው መንፈሳዊ አገልግሎት ስለበገና ማወቅ እና በገና መደርደር ፍላጎት አደገ።   
በፌዴራል ቴክኒክና ሙያ ኢንስቲትዩት የትምህርት እድል አግኝቶ አዲስ አበባ ከተማ ሲመጣ የበገና 
ትምህርት በመማር ፍላጎቱን አሳካ። 

በአሁኑ ጊዜም ከመደበኛ ሥራው ውጭ ባለው ጊዜ በማኅበረ ቅዱሳን ዋናው ማዕከል ውስጥ 
በገና ያስተምራል።  ተማሪዎችንም አስመርቋል።  ስለመንፈሳዊ ሕይወት አጠቃላይ የሆነ እውቀትና 
ግንዛቤ እንዲኖረው በዲግሪ መርሐ ግብር ለአምስት ዓመታት የሚሰጠውን ሥነ መለኮት (theology) 
ትምህርት እየተከታተለ ይገኛል። 

ሰው ከመብላት፣ መጠጣት ባለፈ መንፈሳዊ ምግብም ያስፈልገዋል የሚለው መምህር አማረ፣ 
መንፈሳዊ ሕይወት በእውቀት ላይ የተመሠረተ ሲሆን፣ እራስንም ሆነ ቤተሰብን በአግባቡ ለመምራት፣ 
ልጅ ሲወለድም በሥነምግባር አንጾ ለማሳደግ አስፈላጊ እንደሆነ ይገልጻል።  አንድ ሰው ምሉዕ ሆኖ 
ለመገኘት ከመደበኛ ሥራው ውጭ የሚኖረውን ጊዜ መንፈሰዊ ሕይወቱን ሊያጠነክሩ በሚችሉ ነገሮች 
ላይ ለማሳለፍ ጥረት ማድረግ ይኖርበታል የሚል እምነት አለው። 

ስለትውልድ አካባቢው፣ ስለትምህርቱና ሥራው እንደገለጸልን ከሆነ፤ ተወልዶ ያደገው ባሕርዳር 
ከተማ ነው።  የአንደኛና ሁለተኛ ደረጃ ትምህርቱንም የተማረው በባሕርዳር ሹምአባው፣ ድልችቦና 
እና ግዮን፣ ባሕርዳር መሰናዶ በሚባሉ ትምህርት ቤቶች ነው።  ከፍተኛ ትምህርቱን ደግሞ በአዳማ 
ዩኒቨርሲቲ በውድ ሳይንስ (WOOD SCINCE) የትምህርት ዘርፍ ለአምስት ዓመት ተምሮ በመጀመሪያ 
ዲግሪ በ2002 ዓ.ም ተመርቋል። 

እንደተመረቀም ቻግኒ በምትባል ከተማ ውስጥ በሚገኝ ቴክኒክና ሙያ ማሠልጠኛ በተማረው 
የትምህርት ዘርፍ በመምህርነት ሥራ ጀመረ።  በአጋጣሚውም ተጠቃሚ መሆን ችሏል።  
ከመምህርነት ሥራው ጎን ለጎን ለቢሮና ለቤት ውስጥ የሚውሉ የእንጨት ውጤቶችን እየሠራ ለገበያ 
በማዋል ገቢ በማግኘት ይጠቀም ነበር።  ዩኒቨርስቲ ሲገባ ግን ውድ ሳይንስ የትምህርት ምርጫው 
አልነበረም።  የተማረው ትምህርት ጥቅም እንዳለው የተገነዘበው ሥራ ከገባ በኋላ ነው። 

የዛሬው የዘመን እንግዳችን የሆነው መምህር አማረ፤ በቻግኒ ለአምስት ዓመታት በመምህርነት 
ካገለገለ በኋላ፤ በ2008 ዓ.ም በአዲስ አበባ ከተማ ፌዴራል ቴክኒክና ሙያ ኢንስቲትዩት ውስጥ 
የሁለተኛ ዲግሪ የትምህርት እድል አገኘ።  ትምህርቱንም ጥሩ ውጤት አምጥቶ በመመረቁ 
በኢንስቲትዩቱ ውስጥ እንዲያስተምር ጥያቄ ቀረበለት።  ጥያቄውን ተቀብሎ በኢንስቲትዩቱ 
የመጀመሪያ ዲግሪ ተማሪዎችን በማስተማር ለስድስት ዓመት ተኩል አገልግሏል።  አሁንም እያገለገለ 
ይገኛል።  ከእንግዳችን ጋር ያደረግነውን ቆይታ እንደሚከተለው አጠናቅረን አቅርበነዋል።  
መልካም ንባብ።

የዘመን እንግዳ 
ወቅታዊ እና ቃለ ምልልሶች

ከ6ኛው ገጽ የዞረ

“ሀሳባችን ሁሉ መብላት፣ መጠጣት፣ መብለጥ ሆኖ...

ነው።  በቅርስ ጥበቃ እና ቱሪዝም እንዲሁ የጎላ ፋይዳ 
አለው።  በገና በብሉይ ኪዳንም ሆነ በሐዲስ ኪዳን የራሱ 
የሆነ መንፈሳዊ፣ ማኅበራዊ እና ሀገራዊ ጥቅሞች ያሉት 
የዜማ መሣሪያ መሆኑ ተጠቅሷል።  

የበገና የዜማ መሣሪያ ሀገራዊ ጥቅሙ ደግሞ ጠላት 
ሀገርን በወረረ ጊዜ ሕዝቡን ለጦር ለማነሳሳት፤ ድል 
በነሱ ጊዜም እግዚአብሔርን ለማመስገን አገልግሎቶች 
ይውላል።  የኢትዮጵያ ኦርቶዶክስ ተዋሕዶ ቤተ 
ክርስቲያን በገናን እስከ አሁን በማቆየቷ ጥንታውያን የዜማ 
መሣሪያዎችን ጠብቆ ለዓለም ከማስተላለፍ  ለቅርስ ጥበቃ 
እና ለቱሪዝም መስሕብ ትልቅ እገዛ በማድረግ ታላቅ 
ሀገራዊ አስተዋፅዖ አድርጋለች። 

በገና ዋናው አገልግሎቱ ግን እግዚአብሔርን 
በተመስጦ ለማመስገን፣ ለመንፈሳዊ ትሩፋት ማለትም 
ለምስጋና፣ ለልመና እና ለፀሎት ብቻ ነው።  ታቦታትንም 
ለማጀብ ይውላል።  የእግዚአብሔር ታቦት ከዳዊት ከተማ 
ሰሎሞን ወደ አሠራው ቤተ መቅደስ ሲገባ፤ በመጽሐፍ 
ቅዱስ 1ኛ ዜና. 15፣28 “እስራኤል ሁሉ ሆ እያሉ ቀንደ 
መለከት እና እምቢልታን እየነፉ ጸናጽልና መሰንቆም 
በገናም እየመቱ የእግዚአብሔርን የቃልኪዳን ታቦት 
አመጡ። ” ይላሉ። 

በገና የሚያወጣው ድምፅ ከሚያስጨንቅ ርኩስ 
መንፈስ ወይም አጋንንት ይፈውሳል፤ የሰው ልጅ 
ፈጣሪውን እንዲያስብ ያደርጋል፣ የግጥሙ ይዘት ደግሞ 
የሚያደምጠውን ሰው ልብ ሰብሮ ወደ ንስሐ እንዲያመራ 
ያደርጋል።  

አዲስ ዘመን፡-  በገና ከሌሎች የሙዚቃ 
መሣሪያዎች የሚለይባቸው ባሕሪያት ምንድን 
ናቸው?

መምህር አማረ፡- በገና አውታር ካላቸው የዜማ 
መሣሪያዎች (Chordaphone) የሚመደብ ነው።  
በመመሰጥ ኃይሉ፤ በእርጋታው፤ ብቻውን የሚዘመርበት 
በመሆኑ፤ በሥነ ቃሉ እና በመሳሰሉት ዕሴቶቹ የተለየ 
ነው።  

በሰማይም በምድርም አገልግሎት ያለው፤ ለመንፈሳዊ 
መዝሙር ብቻ የምንጠቀምበት፤ እያንዳንዱ የአካል 
ክፍሎቹ አሠራር፤ ሥያሜና ምሳሌነታቸውም መንፈሳዊ 
በመሆኑ፤ ደርዳሪዎቹንም ወደ መንፈዊ ሕይወት 
የሚመራ መንፈሳዊ መሣሪያ ነው።  በገና ለመንፈሳዊ 
ሕይወት እድገት እጅጉን ጠቃሚ ነው።  የበገና መዝሙር 
ከሌሎች የዜማ መሣሪያዎች በተለየ ሰው በተመስጦ 
ራሱን መመርመር እንዲችል፤ የአምላክን ቸርነትና 
ፍቅር መመልከት እንዲችል፤ ኃጢአትንና መተላለፍን 
እንዲጠላ፤ ሞቱን እያሰበ ንስሓ እንዲገባ ትልቅ እገዛ 
የሚያደርግ ነው። 

አዲስ ዘመን፡-  በገና ከምን እንደሚሠራና 
እያንዳንዱ የበገና ክፍል ስላለው ትርጉም 
ብትገልጽልን። 

መምህር አማረ፡- በገና ከእንሰሳት እና ከዕፅዋት 
ተዋፅዖኦ የሚሠራ የዜማ መሣሪያ ነው።  ከእንሰሳት 
ተዋፅዖ የሚሠራ የበገና አካላት አውታር፣ የድምፅ ሳጥኑ 
የሚለብሰው ቆዳ እንዚራ፣ ድህነጻ።  ከዕፅዋት ተዋፅዖ 
የሚሠሩ የበገና ክፍሎች ቀንበር (ጋድም)፣ ምሰሶ፣ የድምፅ 
ሳጥን፣ በርኩማ፣ መቃኛ፣ ጌጡ እና መወጠሪያ ናቸው።  
እነዚህም ከዋንዛ፣ ከቀረሮ፣ ከዝግባ፣ ከጽድ ይሠራሉ። 

ቀንበር (ጋድም)፡- የበገና የላይኛው ጋድሙ ክፍል 
ሲሆን፣ የሥልጣነ የእግዚአብሔር ምሳሌ ነው።  

መቃኛ፡- በመንፈስ ቅዱስ ይመሰላል።  ሕግጋትን 
በመስጠት የምዕመናን ሕይወት የሚጠብቅ እርሱ ነውና።   
አንድም ይህን ዓለም ድል በነሱ ቅዱሳንና ፃድቃን 
ሰማዕታት ይመሰላሉ።  

የቀኝ ምሰሶ፡- የፍቅረ እግዚአብሔር፣ የብሉይ 
ኪዳን አንድም የመጋቤ ብሉይ የቅዱስ ሚካኤል 

የግራ ምሰሶ፡- የፍቅረ ቢጽ (ሰው) አንድም የሐዲስ 
ኪዳን አንድም የመጋቤ ሐዲስ የቅዱስ ገብርኤል 

አውታር፡- ከበግ፣ ከበሬ፣ ከላም አንጀት የሚሠራ 
የበገና የአካል ክፍል ነው።  የአስርቱ ትዕዛዛት ምሳሌ 
ነው።  ሕግጋቱ አስር በሚሆኑ በኦሪት ጸንታችሁ ተገዙ 
ሲል ነው።  አንድም በአስሩ የስሜት ሕዋሳት ይመሰላል።  
አስር ሕዋሳት ባለው ሰውነት ምግባር ይዛችሁ ተገዙ ሲል 
ነው። 

ገበቴ (የድምፅ ሳጥን)፡- ፍሬሙ በእንጨት 
ተሠርቶ በቆዳ የሚለበጥ የበገና ክፍል ነው።  የእመቤታችን 
ምሳሌ ነው።  ከድምፅ ሳጥኑ (ገበቴው) የበገናው ድምጽ 

እንደሚገኝ ከእመቤታችንም አካላዊ ቃል ወልድ ጌታችን 
መድኃኒታችን እና አምላካችን ኢየሱስ ክርስቶስ ተገኝቷል።  

በርኩማ፡- ‘’በ’’ የሚመስል ቅርጽ ያለውና 
በአውታሩና በገበቴው መካከል ያለ የበገና ክፍል ነው።  
ሙሴ አስርቱን ትእዛዛት የተቀበለባት የደብረሲና ተራራ 
ምሳሌ ነው። 

መወጠሪያ፡- አውታሮችን ከታች ወጥሮ የሚይዝ 
የበገናው የታችኛው ክፍል ሲሆን፣ የአዳም ዘር (የሰው 
ልጆች) ምሳሌ ነው። 

እንዚራ፡- አውታሩ ጥሩ ድምፅ በሚያወጣ መልኩ 
ለማስተካከል የሚጠቅም ከቆዳ የተሠራ የበገና የአካል 
ክፍል ነው።  በተጋድሎ ላይ ያሉት ክርስቲያኖች ምሳሌ 
ነው።  

ድህንጻ፡- ከቀንድ የሚሠራ መግረፊያ ሲሆን፣ 

አገልግሎቱም አውታሮችን በመግረፍ ድምፅ እንዲሠጥ 
የሚያደርግ መሣሪያ ነው።  ድህንጻ በክርስቶስ 
ይመሰላል።  ድህንጻ አሥሩን አውታሮች እየተመላለሰ 
እንደሚደረድራቸው፤ ኢየሱስ ክርስቶስም በብሉይ 
ኪዳን የሰጣቸውን አሥሩን ትዕዛዛት በሐዲስ ኪዳንም 
አጽንቷቸዋልና ነው።  

አዲስ ዘመን፡-  በገና የዜማ መሣሪያን 
ማንኛውም የእንጨት ባለሙያ ሊሠራው ይችላል? 
በገናን ለመማር የተለየ መስፈርት ይጠይቃል?

መምህር አማረ፡- በገና የድምፅን፣ የአውታርን 
ፀባይ የሚያውቅ ሰው ያስፈልገዋል።  በአጠቃላይ 
አደራደሩን፣ ታሪኩን፣ የት ቦታ ይቀመጥ የሚለውን 
ማወቅ ስለሚጠይቅ የኢትዮጵያ ኦርቶዶክስ ተዋሕዶ 
ቤተክርስቲያን አማኝ ያልሆነ ብቻ ሳይሆን፣ አማኝ 
የሆነውም ቢሆን በገናን የሚያውቅና የበገናን ፀባይ 
የሚረዳ ሰው መሆን ይኖርበታል።  እኔ የማውቃቸው 
በገናን የሚሠሩ ሰዎች ስለበገና ተጠይቀው መመለስ 
የሚችሉ ናቸው።  የሚመረጠውም ንግድን ታሳቢ ማድረግ 
ብቻ ሳይሆን ዓላማውንና ጥቅሙን በመረዳት ለማዘጋጀት 
ጥረት ቢደረግ ነው።  ምናልባት የእንጨት ሥራ ባለቤቶቹ 
ስለበገና እውቀት ኖሯቸው ግን ለባለሙያዎቻቸው 
እያሳዩዋቸው የሚያሠሩ ሊኖሩ ይችላሉ። 

በገና እግዚአብሄርን ለማሰብ፣ ለማመስገን የሚውል 
በመሆኑ፤ ይህን መፈጸም የሚችል ማንኛውም ሰው 
መማር ይችላል።  ለመማር የእድሜ ገደብ የለም።  እኔም 
የማስተምራቸው በተለያየ የእድሜ ክልል ውስጥ የሚገኙ 
ናቸው።  ብዙዎችም የሚማሩት በፍላጎት ነው።  አንዳንድ 
ልጆች ላይ የማስተውለው ግን እችላለሁ የሚል ስሜት 
ነው።  በእርግጥ ችሎታቸውን ያሳያሉ።  ነገር ግን በፀሎት 
ለመጠቀም ጥረት አያደርጉም።  

አዲስ ዘመን፡-  በገና የዜማ መሣሪያ ሰዎችን 
በማረጋጋት ትልቅ ሚና ካለው አንፃር አሁን ሀገር 
ላይ እየተስተዋለ ላለው የሠላም እጦት አስተዋፅዖው 
እንዴት ይገለፃል? አገልግሎቱን ለማስፋት 
እየተደረገ ያለው ጥረትስ እንዴት ይታያል?

መምህር አማረ፡- ቤተክርስቲያን ከበገናም በተሻለ 
ንዋየ ቅዱሳት አሏት።  ለአብነትም ፀናጽል የተባለውን 
ዘወትር እሁድ እና ለበዓላት ጊዜ ትጠቀምበታለች።  እንደ 
ፀናጽል፣ መቋሚያ ያሉት ከቅዱስ ያሬድ፣ ከስድስተኛው 
መቶ ክፍለ ዘመን በኋላ ከቅዱስ ያሬድ ዜማ ጋር አብረው 
ተሠርተዋል።  መቋሚያ፣ ፀናጽልና ከበሮ የቤተክርስቲያኗ 
የዜማ፣ የማሕሌት፣ የሰዓታት የአገልግሎት ማቅረቢያ 
እቃዎች ናቸው።  በገና ግን ከዚህ ወጣ ባለ መልኩ በግል 
ሕይወት ወይንም በማኅበራዊ ጉዳይ በመድረክ እንዲሁም 
ያዘነ ሰው ለማረጋጋት ጥቅም ላይ የሚውል መሣሪያ ነው።  

የበገና አገልግሎትም አንድ ጊዜ ትኩረት እየተሰጠው፣ 
ሌላ ጊዜ ደግሞ  ጥቅም ላይ እየዋለ ያለው ትኩረት 
እየተነፈገው ወጣ ገባ ባለሁኔታ ነው።  በቅዱስ ዳዊት 
ዘመን በጣም የታወቀ ነበር።  ከሦስት ሺ ዓመት በፊት 
ወደኋላ በገና ሥርዓት ተበጅቶለት አገልግሎት ሲሰጥ 
የነበረ የዜማ እቃ ነው።  ቅዱስ ዳዊት በገናን በማስፋት 
እርሱም እውቅና ያገኘበት ዘመን ነው የነበረው።  ብዙ 
ነብያትም በገናን እየደረደሩ ትንቢት ይናገሩ ነበር።  
በአገልግሎቱ እንዲህ ከፍ ያለበት ጊዜ ቢኖርም ዝቅታም 
ታይቶበታል።  

በተለይ በ1960 እና 1970ዎቹ በገና የዜማ መሣሪያ 
የተዘነጋበት ጊዜ ነበር ማለት ይቻላል።  ዝቅ ባለበት 
ዘመን ደግሞ እንደነ ስብኀት ዓለሙ አጋ ያሉ እና በስምም 
በብዙዎች ዘንድ የማይታወቁ በገናን በፆም የሚጠቀሙበት 
በገና ደርዳሪዎች ከፍ በማድረግም ሚና ተወጥተዋል።  
በእድሜ ገፍተው ብዙ ነገር ማድረግ እየተቸገሩ ነገር ግን 
በገናን ሲደረድሩ ተመስጦ ውስጥ የሚከቱ አባቶች አሉን።  

በገና ትኩረት ተሰጥቶት በተከታታይ ጥቅም ላይ 
እንዲውል ቢደረግና በገና ደርዳሪዎችን በስፋት ማፍራት 
ቢቻል የተረጋጋ፣ ሰከን ብሎ ነገሮችን የሚያይ፣ ችኩል 
ያልሆነ ማኅበረሰብ ለመፍጠር ትልቅ ሚና ይኖራቸዋል።  
በገና ደርዳሪዎችም ሆኑ  የበገና መምህራንን ረጋ ያሉ፣ 
ሲናገሩም የማይቸኩሉና ድምፃቸውም ከፍ ብሎ የማይሰማ 
ለጆሮ የሚጥም ነው።  ሀገር እንዲህ ያለ የተረጋጋና 
ለማዳመጥ ዝግጁ የሆነ ማኅበረሰብ ነው የሚያስፈልጋት።  

በገና ለመዝሙር የሚውል የዜማ እቃ ቢሆንም፤ 
ዝቅ ብሎ ለሌሎች መታዘዝን፣ የሚረብሽንም መንፈስ 
የሚያረጋጋ፣ አድማጭም የሚያደረግ በመሆኑ አሁን 
ሀገራችን ካለችበት የሠላም እጦትና ያለመረጋጋት ሁኔታ 
ውስጥ ለመውጣት በበገና እራስን ማረጋጋት አስፈላጊ ነው 
የሚል እምነት አለኝ።  

በገናን ከሌሎች የሙዚቃ መሣሪያዎች ለየት 
የሚያደርገው፤ የበገና ትምህርት ማድመጥ ነው 
ክህሎቱ (ስኪሉ)ለዚህም ነው የማድመጥ ክህሎትን 
የሚያላብሰው።  አሁን ላለው የሀገራችን ነባራዊ ሁኔታ 
የሚያዳምጥ ትውልድ ነው የሚያስፈልገን።  የተረጋጋ፣ 
ፈጣሪውንም የሚያውቅ ይሆናል።  

ለሀገራችን ሠላም መስፈን ብቻ ሳይሆን፣ ለሀገር 
እድገትም ወሳኝ ነው።  አድማጭ ሲኖር ነው በንግዱም ሆነ 
የውጭ ኢንቨስትመንትን በመሳብ እድገት ማስመዝገብ 
የሚቻለው።  በገና በሠራነው ሥራ ተቆጭተንና አዝነን 
በመፀለይ የተረጋጋና ሠላም እንዲኖረን በመሆኑ ሀገር 
ላይም የተፈጠረው የሠላም እጦት በመልካም እንዲመለስ 
ለማድረግ ይህን መንገድ መከተል ያስፈልጋል።  

ሰው በድሎ ወደ ሌላ ነው የሚጠቁመው እንጂ 
በደለኛነቱን አይናገርም።  በበገና የሚደረገው ፀሎት ግን 
ፈጣሪው በደሉን ይቅር እንዲለው ነው።  አሁን እያስተዋልን 
ያለነው ግን ጥፋተኛ ሆነን እንዴት ጥፋታችንን መሸፈን 
እንደምንችል ጥረት ስናደርግ የምንታየው።  አለፍ ብሎም 
ጉልበት ውስጥ እንገባለን።  በኔ እምነት በገና መጥፎ የሆኑ 
ድርጊቶችን በማስቀረት፣ የተረጋጋና አድማጭ ትውልድ 
እንዲኖረን ያስችላል።  

አገልግሎቱ እንዲሰፋ በተለይም 1996 ዓ.ም ጀምሮ 
ማኅበረ ቅዱሳን ባሉት ማሠልጠኛ ተቋማቱ በገና 
ደርዳሪዎችን በማፍራት በስፋት እየተንቀሳቀሰ ይገኛል።  
የበገና ትምህርት በሀገር ውስጥ ብቻ ሳይሆን፤ ከሀገር 
ውጭም ትምህርቱ እየተሰጠ ነው።  

ከሀገር ውጭ ፍላጎቱ ሰፊ ነው።  ኢትዮጵያ ውስጥ 
ተምረው እውቀቱን ካገኙ በኋላ በውጭ የሚያስተምሩ 
አሉ።  ቴክኖሎጂውን በመጠቀምም በድረገጽ የቀጥታ 
አገልግሎት (Online) አገልግሎትም ትምህርቱን 
የሚከታተሉ አሉ።  እኔም በቀጥታ አገልግሎት በተለያዩ 
የአሜሪካን ግዛቶች የማስተምራቸው ተማሪዎች አሉኝ።  

ተማሪዎቹ በሕፃናትና በአዋቂ የተመደቡ ሲሆኑ፣ 
ሕፃናቱ አንዳንዶቹ በውጭ ሀገር ተወልደው ያደጉ 
ናቸው።  ሁሉም ተማሪዎች በትውልድ ኢትዮጵያዊ 
በዜግነት ግን የውጭ የሆኑ የኢትዮጵያ ኦርቶዶክስ 
ቤተክርስቲያን ተከታዮች ናቸው።  በማኅበረቅዱሳንም 
በተለያየ ደረጃ ላይ የሚገኙ አዋቂዎችና ሕፃናት ተማሪዎች 
በብዛት ይገኛሉ። 

አዲስ ዘመን፡- በዚህ የፆም ወቅት እያንዳንዱ 
መንፈሳዊ ለግሉ ከሚያደርገው ፀሎት ለሀገር 
ሠላም በመትጋት ይፀልያል።  ግን ደግሞ ሠላምና 
መረጋጋት ስጋት እየሆነ ነው፤ እዚህ ላይ ምን 
ትላለህ?

መምህር አማረ፡- ሠላም በሌለበት የእግዚአብሔር 
መንፈስ ይርቃል።  ይህ ማለት ሰው ከመንፈሰዊ ይልቅ 
ወደ ሥጋዊ ፍላጎቱ አጋድሏል ማለት ነው።  ክፋት 
ሲበዛ ስቃዩም ይጨምራል።  ሀሳባችን ሁሉ መብላት፣ 
መጠጣት፣ መብለጥ ስለሆነ፣ ትሕትና እና መተሳሰብ 
እየጠፋ ሲሄድ ሀገር ይረበሻል።  

ወንድም ለወንድሙ ማሰብ ካልቻለ አንዱ በሌላው 
ላይ መነሳት ነው የሚሆነው።  በኔ እምነት አሁን ላይ 
የገጠመን አለመረጋጋትና ሠላም ማጣት ከመንፈሳዊ 
ሕይወት ዝቅ ከማለት የመጣ ነው።  ጥፋቱን ደግሞ 
ሁላችንም ነው መውሰድ ያለብን።  ምክንያቱም 
መንግሥትም፣ የሃይማኖት ተቋማትም፣ ማኅበረሰቡም 
ሁሉም የየድርሻውን ቢወጣ ሀገር ሠላም ትሆናለች። 

ዓለም ላይ የሚታየው ሩጫ ከቴክኖሎጂ ጋር የተያያዘ 
ነው።  መንፈሳዊውን ዓለም የረሳ ነው።  ማዘመን፣ 
ማፍጠን፣ ማሻሻል የሚል ብቻ ነው።  ማምለክ የሚል 
እሳቤ ይጎለዋል ብዬ አምናለሁ።  እንዳንዶቻችንም 
የሩቁን የአኗኗር ዘይቤ በመመኘትና የእነርሱ እየበለጠብን 
መንፈሳዊነታችንን እየዘነጋነው ይመስለኛል።  የሀገር 
እድገት ሳይገታ ጎን ለጎን ሰው መንፈሳዊ ሕይወት 
ያስፈልገዋል ብዬ አስባለሁ።  ስለዚህ እዚህ ላይ ሥራ 
ያስፈልጋል።  

ይህ ሥራ ከቤተክርስቲያን፣ ከቤተሰብ፣ ከማኅበረሰብ፣ 
ከመንግሥት የሚጠብቅ ነው የሚሆነው።  በተለይም 
ዘመኑ የቴክኖሎጂ ዘመን በመሆኑ ወላጆች ተንቀሳቃሽ 
ስልካቸውን (Mobile) ለልጆቻቸው በመስጠት 
የፈለጉትን እንዲያዩ እድል እየሰጧቸው ነው።  ከመስመር 
የሚያወጡ ነገሮች ላይ ከወዲሁ ከተሠራበት ወደ ልማት 
እና እድገት መሻገር፤ ሠላምም ማምጣት ይቻላል።   

አዲስ ዘመን፡-  ለነበረን ቆይታ በጣም 
አመሰግናለሁ። 

መምህር አማረ፡- እኔም በጣም አመሰግናለሁ። 

የበገና የዜማ መሣሪያ 
ሀገራዊ ጥቅሙ 

ደግሞ ጠላት ሀገርን 
በወረረ ጊዜ ሕዝቡን 
ለጦር ለማነሳሳት፤ 
ድል በነሱ ጊዜም 
እግዚአብሔርን 
ለማመስገን 
አገልግሎቶች ይውላል

ነፃ ሃሳብ
   አዲስ ዘመን    ቅዳሜ መጋቢት 21 ቀን 2016 ዓ.ም

ፖለቲካ እና ልዩ ልዩ 

በኅብረታችን የተገለጠ የማያረጅ የዓባይ ውበት
ቴልጌልቴልፌልሶር (የኩሽ አሸክታብ)

ዓባይ እና ኢትዮጵያ፣ ኢትዮጵያ እና ዓባይ በአንድ 
ስር ላይ የበቀሉ አበባና ፍሬ፤ የገዳም ፀሎት መባ፤ 
የአጥቢያ እግዚኦታ ብቃይ፤ እንዲያም ሲል ተጠላልፈውና 
ተደጋግፈው የቆሙ፣ ቅይጥ ውሕድ የብዙነት መልክ 
ናቸው።  ተፈጥሮ ሾራ ዓባይን እንደመቀነት በኢትዮጵያ 
ወገብ ላይ አሸረጠችው።  እናም ዓባይ የኢትዮጵያ 
መቀነቷ፤ ዙሪያን የታጠቀችው የደንብ ልብሷም ነው።  
ከዚህ አኳያም ዓባይ እና ኢትዮጵያ፣ ሰማይና ኮከብ፣ ጣት 
እና ቀለበት ናቸው፤ አንዳቸው ያለአንዳቸው የማይደምቁ፣ 
የማይከሰቱም ናቸው።  

ተፈጥሮ ዓባይን በኢትዮጵያ ወገብ ላይ ሸምኖታል።  
ሸምኖት አላበቃም፤ አድርቶና አዳውሮ በድንቅ ሽመና 
በማያረጅ ውበት በማያልቅ ቁንጅና ሞገስን አልብሶታል።  
ይሄ የተፈጥሮ ሀጫ ኩታ ግን ኢትዮጵያውያንን ከብርድ 
ሳይታደግ፣ ከረሀብና ከርዛት፣ ከማጣትም ሳያወጣ ለባዕድ 
ሀገራት ሲያሸረግድ ዘመናት ነጉደዋል።  ከሌለን ላይ 
እየወሰደ ለሌላቸው ሲሰጥ፣ በፊታችን በማንአለብኝነት 
ሲንጎማለል እልፍ ዘመናት ሄደዋል።  እኛም በእንጉርጉሮ 
እያዜምን ወደ ግብፅ በርሀ ሸኝተነዋል። 

ያ ትላንትና ምራቅ የሚተፋበት፣ ለብዙ ጸሐፍት 
የእርግማንና የቁጭት ስንኝ ስንቅ የነበረው ዓባይ፤ ዛሬ 
ግን ታሪኩን አድሶ ከዓባይነት ወደ ቁምነገርኛነት ተመልሶ 
ማመስገኛችን ከሆነ እነሆ አስራ ሦስት ዓመታት ተቆጠሩ።  
ሆኖም እነኚህ አስራ ሦስት ዓመታት የዋዛ አልነበሩም።  
እንደ መንግሥትም ይሁን እንደ ዜጋ ዓባይን ፀንሰን 
የወለድንበት፣ ከወለድንም በኋላ በብዙ ተግዳሮት ውስጥ 
ለቁም ነገር ያበቃንበት ነው።  ዛሬ ዓባይ በታሪካችን ላይ 
ከደመቁት የደመቀ የዚህኛው ትውልድ የወንድማማችነት 
ዓርማ ሆኖ ቆሟል። 

ብቻችንን ሆነን ከብዙዎች ጋር ታግለን 
ያሸነፍንበት፣ ብቻችን ተራምደን፣ ብቻችን አስበን ከዳር 
የደረስንበት የድላችን ፍሬ ነው።  ዓባይ በልዩነት ውስጥ 
ኢትዮጵያዊነትን እንድናስብና እንድናስቀድም ያደረገን፣ 
አዋሕዶና አግባብቶ ስለአንድ ዓላማ በአንድ እንድንጸና 
ያደረገን ጣፋጭ ፍሬያችን ነው።  ይሄ የድል ፍሬ ከሕዝብ 
የተወለደ የኢትዮጵያዊነት የመስዋዕትነት ዋጋ ነው።  
ዋጋው ዓባይን ገድቦ ብቻ አይቆምም።  ሌሎች የድል 
ፍሬዎችን የምንበላበት፣ በአንድነትና በኅብረት ተጉዘን 
ኢትዮጵያዊነትን የምናስቀጥልበትም ጭምር ነው። 

በዓባይ ጉዳይ ላይ ግብፅ የያዘችው አቋምና 
የመሠረተችው ትርክት ከዚህ በተቃራኒው ነው።  ከእኛው 
ምድር የፈለቀውንና የተወለደውን ዓባይ፣ ከእኔው የወጣ 
የእኔው የብቻዬ ሃብት ነው፤ የምጠቀመውም በዚሁ 
አግባብ ነው የሚል ድርቅናዋን ለተመለከተ ደግሞ፤ 
የድፍረቷንም፣ የቅጥፈቷንም ጥግ ለመገንዘብ ያስችለዋል።  
ሆኖም ዓባይ በአቅም ማነስ ዋጋ የከፍልንበት፣ የተፈጥሮ 
ሀብታችንን ለሌሎች አሳልፈን የሰጠንበት ጥቁር ታሪካችን 
ነው። 

አባቶቻችን ዓባይን ለመገደብ ያደረጉት ጥረት 
ምን ያክል እንደነበርና የግንባታ ዲዛይነር አስመጥተው 
እስከማሳየት የደረሱበትን በኋላም በአቅም ማነስና 
በተሰሚነት በማጣት እንዳልተሳካላቸው የምናውቀው 
ሐቅ አለን።  ዛሬ ግን ይሄንን ጥቁር ታሪክ ለማንጻት፣ 
ቁጭቱንም ለመሻር ነው ዓባይን የገነባነው።  ይሄም 
ተሳክቶልናል።  ይሄ ግን ዛሬም ለግብፅ አልተዋጠላትም።  
እኛ ግን ታሪካችንን አድሰን፤ ሃብታችንን ልንጠቀምበት 
ጫፉን ይዘናል።  ታዲያ ማን ሊገታን ይችላል?!

የማይታበየው ግን ፍትሕና እውነት አብረውን ሆነው 
እንጂ፣ ዛሬም ግብፅ ሂደቱን ለማስተጓጎል አልተኛችም።  
ሆኖም ግን ግብፅ እስከዛሬ በዓባይ ላይ ለነበራት የበላይነት፣ 
ለነበራት ሥልጣኔ እና መስፋፋት ኢትዮጵያውያንን 
ከማመስገን ባለፈ ብዙ ውለታ የምትቸርበት ነበር።  
ተመልሳ ልማትና እድገታችንን ለማወክ መነሳቷ ከእኩይ 
ጎርብትናዋ ሌላ ምን ያክል ራስወዳድ እንደሆነች 
የሚናገር ነው።  ኢትዮጵያ ያልተስማማችባቸውንና 
ያልተሳተፈችባቸውን ስምምነቶችን አንጠልጥላም 
በሦስትዮሽ ድርድሩ ላይ እንደመከራከሪያ በማንሳት 
እንቅፋት እየሆነች ያለችውም በዚሁ ምስሏ ነው። 

በዓባይ ጉዳይ ላይ የኢትዮጵያና የግብፅ ዓላማ ለየቅል 
ነው።  ኢትዮጵያ በጋራ ተጠቃሚነት መርሕ ሠርቶ በጋራ 
ማደግን ይዛ የምትሠራ ናት፤ ግብፅ ግን እኔ ብቻ ተጠቅሜ 

ልበልጽግ የሚል የራስወዳድነት አስተሳሰብ የሙጥኝ 
ብላ የቆመች ናት።  ከዚህ አስተሳሰቧ የተወለደ ሌላም 
መሳይ አቋም አላት።  ይሄም ከእኔ ውጪ በዓባይ ወንዝ 
ላይ የሚደረግ ማንኛውም እንቅስቃሴ የእኔን ፍቃድ 
የሚጠይቅ መሆን አለበት የሚል ነው።  በዚህ ሥልጡን 
ዘመን ላይ የጋራ የሆነን ተፈጥሮ ከጋራም ከአንዲት ሀገር 
መንጭቶ የሚፈስን፣ ከፍተኛውን ድርሻ የምትይዝን ሀገር 
የባለቤትነት መብትን በመግፋት ለእኔ ብቻ ማለት እጅግ 
አስነዋሪ ድርጊት ነው። 

ይሄን አይነት አካሄድ ደግሞ ጊዜው የማይፈቅደው፤ 
ለማንም የማይበጅም ነው።  ለግብፅም ሆነ ለሱዳን 
የሚበጀው በጋራ ተጠቃሚነት ላይ የተመሠረተ የአብሮ 
መልማት መርሕ ነው።  የጋራ ተጠቃሚነት መርሆች የጋራ 
አቋሞች የሚንጸባረቁባቸው፣ አብሮ መበልጸግን ማዕከል 
ያደረገ ነው።  ይሄ ማንንም የሚጎዳ አይደለም።  አንዳንድ 
አጀበ ብዙ ሀገራት ግን ሌሎች ያልተስማሙበትን 
የራሳቸውን መርሕ ይፈጥሩና ብዙኃኑን ያገለለ ራስ 
ተኮር አቅጣጫን ይተልማሉ።  ይሄ አይነቱ አካሄድ 
ንትርክና አተካራን መፍጠር ካልሆነ ማንንም ተጠቃሚ 
አያደርግም። 

የውሃውን 86 ከመቶ ድርሻ ባላትና የእትብቱ ማደሪያ 
በሆነች ሀገርን ከሃብቷ እንዳትጠቀም ለማድረግ ይሄን 
አይነት ደባ የተሞላበት አካሄድ የሚያዋጣ አይደለም።  
ለሁሉም የሚጠቅመው በመነጋገርና በጋራ ጥቅም መርሕ 
በጋራ መበልጸግ ነው።  ከዚህ ውጪ ያለው መርሕ 
አልባነት ብቻም ሳይሆን፣ ከጊዜው ጋር ተስማምቶ 
ያለመሄድን የሚያሳይ ነው።  የኢትዮጵያውያን ማንነት 
ደግሞ በአንድ ማዕድ ተጋርቶ መብላት ነው።  ይበቃናል 
ተጋርተን እንብላ ስንላቸው ከብቻነት ሌላ ተጋርቶ 
መብላትን የማያውቁ ስግብግቦች አብሮነትን ጠልተው 
በብቻነት በዓባይ ላይ የበላይ ሆነው ቆይተዋል።  አብሮ 
መብላት ለማያውቅ መልስ ያለው ትውልድ ከራሱ 
በራሱ ለራሱ ችሎ ዓባይን በመገደብ ተጋርቶ መብላትን 
ለማስተማር ተገድዷል። 

ምክንያቱም ዓባይ ለም አፈራችንን፣ ለም የተፈጥሮ 
ሃብታችንን እየወሰደ ለግብፅ እንጀራ ሆኖ ኖሯል።  
እትብቱን ሰከላ ላይ ጥሎ ያለማንም ከልካይ በግጥምና 
በቀረርቶ በቁጭትም ዜማ ታጅቦ ጸጋና በረከቷን እያጠበ 
ለተፋሰስ ሀገራቱ ሲለግስ ዘመናት ሄደዋል።  አሁን ያ ጊዜ 
አልፎ በሕዝቦች የተባበረ ክንድ ተፈጥሮ ሀብታችንን 
የምንጠቀምበት ደረጃ ላይ ደርሰናል።  ዓባይን በተመለከተ 
ወደኋላ የሚቀለበስ ታሪክ የለንም።  ከመጣንበት ፍጥነት 
በበለጠ ፈጥነን ከሕዝባችን ጋር ወደፊት የምንሄድበት ጊዜ 
ላይ ነን።  ድህነት የታከተው፣ ተረጂነት የመረረው ሕዝብና 
ትውልድ ተፈጥሯል።  ይሄ ትውልድ በጦርነት ሳይሆን 
በመነጋገር ርስቱን፣ ክብሩን፣ ሉዓላዊነቱን ሊያስጠብቅ፤ 
የአባቶቹን አደራ ሊወጣ ታጥቆ የተነሳ ነው። 

ለዚህ ምስክር የሚሆነን በዓባይ ላይ ያሳየው 
ቁርጠኝነት ነው።  ዓባይ ከምንምነት ተነስቶ እንዴት 
እዚህ ደረጃ ላይ እንደደረሰ ብንጠየቅ የምንመልሰው 
መልስ አለን።  ወዳጆቻችን ለብድርና ለእርዳታ ፊታቸውን 
ባዞሩብን ሰሞን፤ አይችሉምና አይሆንላቸውም የስላቅ 
ዜማቸው በሆነበት ጊዜ፤ የቻልነው ‹የይቻላል ታሪካችን› 
ነው።  በጠላቶቻችን ፊት ለንክሻቸው ሳንፈራ፣ አብረውና 
ተባብረው ተቧድነውም ሊያስቆሙን በሞከሩበት ፈታኝ 
ጊዜ ላይ ወደኋላ ሳናፈገፍግ ጀምረን የጨረስነው የክፉ 
ጊዜ ማስታወሻችን ነው። 

ይሄ ቁርጠኝነት ኢትዮጵያን ባለተስፋ ያደረገ፣ 
መጪውን ጊዜ በመልካም ያሳየ ነው።  በተጨማሪም 
ሀገራችንንና ሕዝባችንን ከተረጂነት በማውጣት ራሷን 
የቻለች ባለታሪክ ሀገርም በመፍጠር ረገድ የማይናቅ ሚና 
እንዳለው ይታመናል።  ይሄ ሕዝባዊ አቋም አሁን ላይ 
እንደሀገር የተገነባንበት ሥነልቦናችን ነው።  በጀመርነው 
ለመቀጠል ቀጥለንም ለመሰለስ በማይቆምና በማይታክት 
አዕምሮና ልብ የተቃኘንበትም ነው።  ሕዝብ የተነሳበት 
የትንሳኤ ጉዞ ደግሞ መቆሚያ የለውም።  ዓባይ የተገነባው 
በኢትዮጵያውያን አንድነት ነው።  ቀጣይ ስኬቶቻችንም 
አንድነታችንን የለበሰ፣ ኅብረብሔራዊነታችንን ያስቀደመ 
መሆኑ ነው። 

መሠረታዊ የሕዝብ ፍላጎት ባልተሟላባት ሀገር፣ 
በየእለቱ በሚጨምር የሕዝብ ቁጥር ተፈጥሮ የራስ 
የሆነን ተፈጥሮ አትጠቀሙ ብሎ መከልከል ዓይን ያወጣ 
ራስ ወዳድነት ከመሆኑም በላይ ሰብዓዊ ጭካኔም ነው።  

ተደጋግሞ በባለሙያ እንደሚነሳው  በዓባይ ጉዳይ ላይ 
ጽንፍ ይዘው የቆሙ ሀገራት ምክንያታቸው ፍራቻ ነው።  
ኢትዮጵያ የምትባለው ምሥራቅ አፍሪካዊት ሀገር መላውን 
አፍሪካና መላውን ጥቁር ሕዝብ በባርነት በወደቀበት 
ሰሞን ብቻዋን በርትታ ለዓለም ነፃነትን የፈጠረች፣ ፍትሕና 
ሚዛናዊነትን እውን ያደረገች እንደሆነች ደምቆ የሚነሳ 
ታሪክ አላት።  የቀጣዩም ስጋት ይሄው ነው፤ የእኩልነትን 
ችቦ ያቀጣጠለችው ሀገር፤ የኢኮኖሚ ነፃነት ፋና ወጊ ሆና 
ሌሎችን ትቀሰቅሳለች የሚል። 

የግብፅ ሥልጣኔና ሉዓላዊነት ከናይል/ዓባይ 
ወንዝ እንደሚጀምር በርካታ መረጃዎች ይጠቁማሉ።  
የዓባይን ታሪክ ከታሪኳ ጋር አስማምታ ለመኖር ስትል 
መነሻውን ከመቀየር ጀምሮ በትምህርት ቤት ተማሪዎችን 
እስከማስተማር የደረሰ ሥርዓተ ትምህርት ቀርጻ 
እየተንቀሳቀሰች ትገኛለች።  ሌላው አስገራሚው ነገር 
ደግሞ በግብፅ የሁለተኛና የሦስተኛ ዲግሪ ተማሪዎች 
አብዛኞቹ የመመረቂያ ጽሑፋቸውን በዓባይ ዙሪያ 
እንደሚሠሩ መነገሩ ነው።  ከዚህ ጋር አብሮ የሚነሳው 
ግብፅ ውስጥ ለዓባይ የተዘፈነውን ያክል ለየትኛውም 
ጀግና አለመዘፈኑ ነው።  ስለናይል ወንዝ ብቻ ከ2000 
የሚልቁ አወዳሽና አሞጋሽ ዘፈኖች ተሠርተዋል።  ይሄ 
ሁሉ የሆነበት ምክንያት ግብፅ የዓባይን ታሪክ የእኔ ብቻ 
ወደሚል ራስተኮር ተረክ ለመመለስ ከመሻት የመነጨ 
ነው። 

ሀገራችን ኢትዮጵያ ብዙዎች በምዕራባውያን 
ጣልቃ ገብነትና ቅኝ ግዛት ስር ወድቀው ታሪካቸውን፣ 
ባሕላቸውን፣ ማንነታቸውን፣ ርስትና እሴታቸውን 
በተነጠቁበት ወቅት ቅኝ ሊገዛት የመጣውን ወራሪ ያባረረች 
ሀገር ናት።  ይቺ ሀገር አሁንም ትከበራለች፤ ይፈሯታልም።  
መንገድ ዘጋግተውብን በድህነትና በተረጂነት እንድንኖር 
ከመፍረድ ውጪ ከድህነት መውጫ የማርያም መንገድ 
ሲሰጡን የማይታዩትም በዚሁ ምክንያት ነው።  ሆኖም 
አጋጣሚዎችን ተጠቅመን ከፍ ለማለት ስንሞክር በጫናና 
በአይችሉም ሊሰልቡን ብዙ ቢጥሩም፤ ዛሬ ላይ የዓባይ 
የድል ታሪክ መቼም እንዳይጠፋ ሆኖ በዚህ ሁሉ ጫና 
ውስጥ የበራ ብርሃን ሆኗል። 

ኢትዮጵያውያን ዕድልና አጋጣሚ ካገኙ ጥንተ 
ታሪካቸውን በማደስ በአፍሪካ ገንነው፣ በዓለም ላይ 
ተፅዕኖ መፍጠር ይችላሉ ተብሎ የሚታሰብ ፍርሀት አለ።  
በዚያ ፍርሀት ነው አሁን ላይ ምንም ነገር ለማድረግ ስንነሳ 
አይሆንም በሚል በጫና የሚያደነቃቅፉን።  የግብፅ 
ፍርሀትም ይሄው ሆኖ እንጂ የዓባይ ግድብ የሚጎዳት ሆኖ 
እንዳይደለ ጠንቅቃ ታውቃለች። 

የዓባይ ዘመን የኢትዮጵያ ምርጡ ዘመን እንደሆነ 
ብዙዎች ይስማሙበታል።  ምንም እንኳን ከሌለን 
ላይ ቀንሰን በችግርና በማጣት የጨረስነው ቢሆንም፤ 
የዚህ ታሪክ አንድ አካል መሆን ሌላ በጎ ገጽ እንዳለው 
የሚናገሩም ጥቂቶች አይደሉም።   ከቁጭት ወደውዳሴ 
የተመለስንበት የስኬት ጊዜአችን ነው። 

ረጅሙ ወንዝ ዓባይ እንደርዝመቱ ጎረቤታሞቹን ሀገር 
አላፋቀረም።  ተፈጥሮ በፀጋው ቢሞሽረውም ለእኔ ለእኔ 
በሚሉ እንደግብፅ ያሉ ራስ ወዳዶች በጋራ መልማትን 
አሻፈረኝ ብለው የመቶ ዓመታትን ኢ-ፍትሐዊ ስምምነት 
እያስታወሱ እናቱ በሆነችው ኢትዮጵያ ላይ ቢዘምቱም፤ 
ኢትዮጵያውያን ግን ዓባይን ጀምረው እየቋጩ ነው።  
ጠላቶቻችን በወሬ እኛ በሥራ ተጠምደን እነሆ ከፍጻሜው 
ደርሰናል። 

በብዙ መልኩ ተሳክቶለት የህዳሴ ግድባችን 
የመጨረሻ ምዕራፍ ላይ ነው።  በመጪዎቹ ሰባት ወራት 
ሙሉ በሙሉ የሚጠናቀቅበት መልካም የምሥራች 
ደግሞ ሌላ ተስፋ ሆኖን የአዲስ ዓመትን የተስፋ ቀናችንን 
በመጠበቅ ላይ እንገኛለን።  ኢትዮጵያዊነት ምን ማለት 
እንደሆነ ለዓለም ያሳየንበት የውሕደት ታሪካችን ሆኖ 
እየመጣ ነው።  በማያረጅ ውበት በማያልቅ ቁንጅና ታጅቦ 
ሊሞሸር እየተጠበቀ ነው። 

በአንድነት እንችላለን፣ በኢትዮጵያዊነት እንሻገራለን።  
ምክንያቱም በኅብረት ብርቱዎች ነን፣ በወንድማማችነት 
ኃይለኞች ነን።  ጥንተወንዝ ዓባይ ከምንም ተነስቶ ለክብር 
ሲበቃ፣ ኅብረታችንን ታክኮ ነው።  ኅብረት ብረት ነው..
ማንም የማይሰብረው..በማንም የማይጎብጥ።  ወደፊት 
ለመሄድ ያለን አንድ አማራጭ ኅብረት ብቻ ነው።  ልክ 
እንደህዳሴ ግድባችን ደማማቅ ታሪኮቻችን በማያያዝ 
የደመቁ ናቸው።  እናም እንያያዝ። 

ዓባይ ከምንምነት 
ተነስቶ እንዴት 

እዚህ ደረጃ ላይ 
እንደደረሰ ብንጠየቅ 
የምንመልሰው መልስ 
አለን።  ወዳጆቻችን 
ለብድርና ለእርዳታ 
ፊታቸውን ባዞሩብን 
ሰሞን፤ አይችሉምና 
አይሆንላቸውም የስላቅ 
ዜማቸው በሆነበት ጊዜ፤ 
የቻልነው ‹የይቻላል 
ታሪካችን› ነው



 አዲስ ዘመን   ቅዳሜ መጋቢት 21 ቀን 2016 ዓ.ም

ውሳኔ

የዞኑ ፍርድ ቤትም ግራ ቀኙን ሲያከራክር 
ቆይቶ ተከሳሹን ጥፋተኛ ነው ሲል የጥፋተኝነት 
ብይን ሰጥቷል፡፡ የዳውሮ ዞን ከፍተኛ ፍርድ 
ቤት የካቲት 14 ቀን 2016 ዓ.ም ባስቻለው 
የወንጀል ችሎት ተከሳሽ ዳዊት ባሳ በ22 ዓመት 
ፅኑ እስራት እንዲቀጣ ተወስኗል ፡፡ 

የወለደን አባት በሞት ….
አስመረት ብሥራት

ጥሩ አባትነት ከብዙ ዓመታት በኋላ ትርጓሜው 
እየተቀየረ የመጣ ይመስላል። በአሁኑ ሰዓት ስለ 
ልጆቻቸው ስሜት የሚጨነቁና በተሻለ መልኩ 
ከልጆቻቸው ጋር ጊዜ የሚያሳልፉ አባቶች እንደ ጥሩና 
አስተዋይ አባት ይታያሉ።

በአጠቃላይ በሚባል ደረጃ እስከ ጎርጎሳውያኑ 
1970ዎቹ ድረስ ከሕጻናት ጋር በተያያዘ ስለአባቶች 
ኃላፊነት ብዙም እውቀት አልነበረም። ዋነኛውና 
ብዙ ጊዜ ብቸኛው ኃላፊነታቸው ኦኮኖሚያዊ የሆኑ 
ችግሮችን መፍታት ነበር። ብዙ ጥናቶች እንዳረጋገጡት 
ከአባቶቻቸው ጋር ጥሩ የሆነ ግንኙነት ኖሯቸው 
ልጅነታቸውን ያሳለፉ ሕጻናት የተሻለ የአዕምሮ 
እድገትና ጥሩ ባሕሪ ይታይባቸዋል። በሕይወታቸውም 
ደስተኛ የመሆናቸው እድል ከፍ ያለ ሲሆን ከሌሎች 
ሕጻናት ጋር ያላቸው ግንኙነትም ጥሩ ነው። በሌላ 
በኩል ከአባቶቻቸው እምብዛም ፍቅር ማግኘት 
ያልቻሉት ሕጻናት ግን ብዙ የሥነ አዕምሮ ችግሮች 
ይስተዋሉባቸዋል።

ቀን ሥራ ውለው ማታ ላይ ወደ ቤት የሚመለሱ 
አባቶች ሁሌም ቢሆን ከልጆቻቸው ጋር መጫወት 
ይፈልጋሉ። በዚህ ሰዓት አባትና ልጅ የማይረሱ የጨዋታ 
ጊዜዎችን ማሳለፍ ይችላሉ። ድብብቆሽና አባሮሽ 
እንዲሁም ሌሎች ጨዋታዎችንም ያዘወትራሉ።

አብዛኛውን የቀኑን ጊዜ ቤት ውስጥ ከልጆች ጋር 
የሚያሳልፉት እናቶች ደግሞ ከልጆቻቸው ጋር ረጋ 
ያለና በመርሕ ላይ የተመሠረተ ግንኙነት ለመመሥረት 
ይሞክራሉ። በተጨማሪም ምግብ መመገብ እንዲሁም 
ንጽሕናቸውን መጠበቅን ያዘወትራሉ። ይህ ደግሞ 
ልጆች ጨዋታና መዝናናትን ከአባቶቻቸው ብቻ 
እንዲጠብቁ ያደርጋቸዋል። ይህ በማይሆንበት ጊዜ 
ልጆች ላይ ድብርትና አንዳንዴም የከፋ የአዕምሮ ችግር 
ያስከትልባቸዋል።

የጽሑፋችን መግቢያ ላይ ስለ መልካም አባትነት 
ያነሳነው ከአባቱ ጋር ያላደገውና አድጎ አባቱን ሲያገኝ 
እንደ ጠላት የተመለከተው፤ ብሎም የአባቱን ሕይወት 
እስከ ማጥፋት የደረሰውን ልጅን ታሪክ በዛሬው 
የተናጋሪ ዶሴ ዓምዳችን ልናካፍላችሁ ስለወድድን ነው። 
መልካም ቆይታ።

የአባትየው  ሕልም
አቶ ባሳ ኑሮን ለማሸነፍ በሚል አብዛኛውን 

ጊዜያቸውን ከቤተሰባቸው ተለይተው ነበር የሚኖሩት። 
ልጆችን ማቅረብ እንደ ማቅበጥ አደርገው ስለሚያስቡ 
ቤት በመጡ ሰዓትም ልጆቻቸውን እምብዛም 
አይቀርባቸውም ነበር። ዳዊትም የቤቱ ብቸኛ ወንድ  
ልጅ ነበር። በልጅነቱ በአባቱ ናፍቆት ሲሰቃይ ነበር 
ያደገው። ዘወትር ከአፉ የማይለያቸው፤ በመጡ ቁጥር 
አቅፈው እንዲያጫውቱት የሚፈልግ ልጅ ነበር። አባት 
ደግሞ በተቃራኒው ልፊያ የማይወዱ፤ አባትና ልጅ 
በርቀት ማደግ አለበት ብለው የሚያምኑ ነበሩ። በዚህም 
የተነሳ አንድም ቀን ብቸኛ ወንድ ልጃቸውን አቅፈው 
ስመውት አያውቁም ነበር። አንድም ቀን ፀጉሩን ዳብሰው 
ወይም እንደ ልጅ ከረሜላ ገዝተውለት አያወቁም። 
በዚህም የተነሳ የልጅነት ናፍቆትና ፍቅሩ ወደ ጥላቻ 
ተቀየረበት። አባቱን ለማየት የሚጋጓው ልጅ ለዓይኑ 
ጠላቸው። የፈለገውን ነገር በሙሉ በኃይል ማድረግ 
የሚወድ ልጅ ሆኖ አደገ።

አባት አቅማቸው ደክሞ የንግድ ሥራቸውን 
አቁመው ቤት መዋል ሲጀምሩ ነበር የልጆቻቸው 
አስተዳደግ ላይ ስህተት እንደሠሩ ያወቁት። ዘግይተው 
ሲያውቁ እጃቸውን አጣጥፈው ሳይቀመጡ ለማስተካከል 
በርካታ ጥረቶችን አድርገዋል። በተለይ የዳዊትን ባሕሪ 
ለማረቅ ያልፈነቀሉት ድንጋይ አልነበረም። ግን ጅብ 
ከሄደ ውሻ ጮኸ እንዲሉ አበው ከረፈደ ሆነና እንኳን 
ሊያርቁት ይቅርና ለራሳቸውም ጥርስ የሚነክስባቸው 
የሚያስፈራራቸው ልጅ ለመሆን በቃ።

አንድ ማለዳ ያዩት ሕልም በውናቸው እንዳይሆን 
እያለቀሱ ፈጣሪያቸውን ተማፅነው ተነሱ። ከባድ 
ሌሊትን ነበር ያሳለፉት። ተኝተው ይወራጩ ነበር። 
ልጃቸው ሰው ደብድቦ ሊታሰርብኝ ነው በሚል ጭንቅ 
ሲቃዡ ነበር ያደሩት። ልጃቸው ዱለኛ በመሆኑ የተነሳ 
ከማኅበረሰቡ ወቀሳ የሚደርስባቸው አባት ሥነ ልቦናዊ 

ሕመምን፣ ማስተናገድ የእለት ከእለት ሕይወታቸው 
አካል ነበረ። ልጃቸው በበርካቶች አፍ አሳዳጊ የበደለው 
ተበሎ ሲጠራ ከመመልከት በላይ ሕመመስ ከወዴት 
ሊመጣ?

ከሥነ ልቦናዊ ሕመሙ በተጨማሪ በዚህ ግልፍተኛ 
ልጃቸው የተነሳ አካላዊ ቁስልን፣ ስሜታዊ ሲቃንና 
ማኅበራዊ ሰቆቃን አደባባይ ላይ መፍራት አይነት 
ስሜቶችን አስተናግደዋል። በልጃቸው ከመዛት ያለፈ 
ምንም አያደርገኝም ቢሉም አንድ ቀን ግን ገፍትሮ 
የጣላቸውን ሲያስቡ ይሰቀጥጣቸዋል።

ልጃቸው ሰው ደበድቦ ፖሊሶች እያዳፉ ሲወስዱት 
ከኋላ ከኋላ እየተከተሉ ሲለምኑና ሲማፀኑ በሕልማቸው 
ያዩት አባት ከእንቅልፋቸው እንደተነሱ ነበር ልጃቸው 
ወደ ተኛበት ያቀኑት። ልጁ መኝታው ላይ አልነበረም። 
ደጅ ወጥተው ቢጣሩም ምላሽ የሚሰጣቸው ሲያጡ 
ተመልሰው ቁጭ አሉ።

ዳዊት ከዚህ ቀደም ሰው ደብድቦ አባቱ በሽምግልና 
እንዲጨርሱና ቢታሰር ግን እንደሚገላቸው ዝቶ ነበር። 
አባትየው ዛቻውን በመፍራት ሳይሆን አንድ ወንድ 
ልጃቸው እንዳይታሰርባቸው ሲሉ ጥረት አድርገው 
ነበር። የተደብዳቢው ወገን ግን የልጁ ጉዳት በካሣ 
የሚጠገን አይደለም ሕግ ይዳኘን ብለው አሻፈረኝ 
በማለታቸው ትተውታል።

በዚህም ምክንያት በከተማ ውስጥ ሰው ደብድቦ 
ጉዳት ማድረሱን ተከትሎ በፖሊስ ቁጥጥር ስር ውሎ 
ምርመራ ተጣርቶበት ክስ እንዲመሠረትበት ለከተማው 
መጀመሪያ ፍርድ ቤት መዝገቡ መላኩን ይሰማል። አባቱ 
ያደረጉትን ጥረት ከግምት ውስጥ ሳያስገባ አባቱን ክሴን 
በእርቅ እንዲያልቅ አላደረክም በማለት ከፉኛ ደብድቦ 
የአባቱን ነፍስ በገዛ እጁ አጠፋ።

ዱለኛው ዳዊት ባሳ
በልጅነቱ ብቸኝነትን የሚያበዛ ዝምተኛ ልጅ ነበር። 

ከልጆች ጋር ተቀላቀሎ መጫወትን አይፈልግም ነበር። 
ብቻውን መሆን ስለሚወድ ብዙም ልጆች አይቀርቡትም 
ነበር። ሁልጊዜ ሲጫወት የአባቱን ስም እየጠራ ይውል 
እንደ ነበረ ጎረቤቶቹ ያስታውሳሉ።

ወደ ጉርምስና እድሜ ሲጠጋ ግን ዝም የሚለው 
ልጅ ተቀይሮ ቁጡ ሆነ። ሁሉንም ነገር በኃይል ማድረግ 

የሚችል የሚመስለው ልጅ ሆነ። የሁለተኛ ደረጃ 
ትምህርት ቤት በገባ በዓመቱ የጀመረው ይህ ባሕሪ 
ብዙ ጓደኞቹን ደበድቦ ትምህርት ቤት ደጅ እንዳይረግጥ 
አስወስኖበታል።

በዚህም የተነሳ ሰውነቱን በስፖርት ያዳበረ 
ሞተር ሳይክል የሚያሽከረክር ዱለኛ ጎረምሳ ወጣው። 
ዳዊት መጣ ከተባለ ምድር ተሰንጥቃ ብትውጣቸው 
የሚመርጡ በርካቶች ናቸው። ከእለታት አንድ ቀን 
በተራ ፀብ የተነሳ አንድ ወጣትን ክፉኛ ደብድቦ ጣለው። 
ተደብዳቢው ወጣትም ለወራት ሆስፒታል ቢተኛም 
ክፉኛ ስለተደበደበ ለማገገም ጊዜ ወሰደበት።

በድብደባው የተነሳ ክስ እንደተመሠረተበት ያወቀው 
ዳዊት አባቱ ጉዳዩ በእርቅ እንዲያልቅ እንዲያደርጉለትና 
እስከዛ እንደሚደበቅ ለአባቱ ይናገራል፡፡ በዚህ ሁኔታ 
ውስጥ እያለም ሽምግልና ይልካል። ተደብዳቢው 
ክፉኛ በመጎዳቱ የተነሳ ቤተሰቦቹ የእርቅ ጥያቄውን 
ባለመቀበላቸው ፖሊስ ተይዞ እንዲቀርብ ይወስናል። 
ይሄን የሰማው ዳዊት ድጋሚ ወደ አባቱ ሄዶ በእርቅ 
የማያልቅ ከሆነ እገልሃለሁ ብሎ በመዛት ዳግም ወደ 
ተጎጂው ቤተሰብ ይልካቸዋል።

አባትም የግዳቸውን ሄደው ለእርቅ ቢማፀኑም 
ተቀባይነት አጥተው ይመለሳሉ። በዚህም የተነሳ ልጁ 
እንደዛተው ወላጅ አባቱን በእርግጫና በዱላ ደብድቦ 
ይገላቸዋል። ጉዳዩን የሰማው ፖሊሰም ጊዜ ሲያጠፋ 
በቦታው በመገኘት ዱለኛውን ዳዊት በቁጥጥር ስር 
ያውለዋል።

የፖሊስ ምርመራ
የፖሊስ የምርመራ መዝገብ በማጠናቀር 

ማስረጃውን በተገቢው መልኩ ሰንዶ ለዐቃቤ ሕግ 
ክስ እንዲመሠርት ይልካል። በዳውሮ ዞን የገሳ ከተማ 
አስተዳደር ፖሊስ ጽሕፈት ቤት የወንጀልና ትራፊክ 
አደጋ ምርመራ የፎረንሲክ ምርመራ የሥራ ሂደት 
አስተባባሪ እንደገለፁት ተከሳሽ ዳዊት ባሳ ጥቅምት 19 
ቀን 2016 ዓ.ም ከምሽት አንድ ሰዓት ተኩል በሚሆንበት 
ጊዜ በገሳ ከተማ አስተዳደር በቦሳ ሾጋ ቀበሌ ልዩ ስሙ 
ከምባ ተብሎ በሚጠራበት የ48 አመት ወላጅ አባቱ ላይ 
በፈፀመው የድብደባ ወንጀል በቁጥጥር ስር ውሏል።

ፖሊስ በምርመራ እንዳረጋገጠው ተከሳሹ 

ከዚህ ቀደም በከተማ ውስጥ ሰው ደብድቦ ጉዳት 
ማድረሱን ተከትሎ በፖሊስ ቁጥጥር ስር ውሎ 
ምርመራ ተጣርቶበት ክስ እንዲመሠረትበት ለከተማው 
መጀመሪያ ፍርድ ቤት መዝገቡን ልኳል፡፡ ‹‹ክሴን በእርቅ 
እንዲያልቅ አላደረክም›› በሚል መንስኤ ወላጅ አባቱን 
በእርግጫና በዱላ ደብድቦ ከባድ ጉዳት በማድረሱ 
ተጎጂው ወደ ሕክምና ቢወሰድም በደረሰበት ድብደባ 
ከፍተኛ በመሆኑ ሕይወቱ ማለፉን አረጋግጧል።

የዐቃቤ ሕግ ክስ
እንደ ፖሊስ ምርመራ ተከሳሹ በወላጅ አባቱ ላይ 

ከከሳሾቹ ጋር በእርቅ እንዲጨርስ ይህን ባታደርግ 
እገልሃለሁ ብሎ ሲዝት መቆየቱን በምርመራዬ 
አረጋግጫለሁ ያለው የገሳ ወረዳ ፖሊስ ግለሰቡ 
በፈፀመው ግድያ ወንጀል ምርመራ አጣርቶበት በሰውና 
በሕክምና ማስረጃ መዝገቡን አደራጅቶ ለዐቃቤ ሕግ 
ተቀብሎ ክስ መሰርቷል።

የዞኑ ዐቃቤ ሕግ ከፖሊስ የደረሰውን የምርመራ 
መዝገብ መሠረት በማድረግ ተከሳሹ ከሌላ ሰው ጋር 
ያለውን ክስ በእርቅ አላስጨረስክልኝም በማለት ወላጅ 
አባቱን በእርግጫና በዱላ የተለያዩ የሰውነት ክፍላቸውን 
በመደብደብ በአሰቃቂ ሁኔታ ሕይወታቸው እንዲያልፍ 
በማድረጉ በፈፀመው ከባድ ሰው ግድያ ወንጀል ክስ 
መሥርቶበት ፍርድ ቤት አቅርቦታል፡፡ 



ስኬት 

ኢኮኖሚ

ከወር ደሞዝተኝነት ወደ ላኪነት
ፍሬሕይወት አወቀ

ቡና አብቃይ ከሆኑ የኢትዮጵያ አካባቢዎች መካከል 
ጅማና አካባቢዋ ይጠቀሳሉ።  በጅማ ዞን ዞኖችና ወረዳዎች 
ቡና በስፋት ይመረታል።  የአካባቢዎቹ ሕዝብም በየጓሮው 
ቡና ያለማል።  በእያንዳንዱ አርሶ አደር ጓሮ የሚለማው 
ቡና ከቤት ውስጥ ፍጆታ ባለፈ በአቅራቢዎችና በላኪዎች 
አማካኝነት ለዓለም ገበያ ይቀርባል።  

በጅማና አካባቢዋ ከሚገኙ ቡና አልሚ አርሶ 
አደሮች፣ ሰብሳቢዎች፣ አቅራቢዎችና ላኪዎች መካከልም 
አቶ ናስር አብዱ አንዱ ናቸው።  በዞኑ የቡ ወረዳ ኬላ 
ቢሎ አካባቢ ተወልደው ያደጉት አቶ ናስር፤ የአርሶ አደር 
ልጅ እንደመሆናቸው ቡናን ጨምሮ በተለያዩ የግብርና 
ሥራዎች ላይ እየተሳተፉ ነው ያደጉት።  

በግብርና ሥራ ቤተሰባቸውን ከማገልገል ጎን ለጎንም 
የአንደኛና የሁለተኛ ደረጃ ትምህርታቸውን ተከታትለው 
በትውልድ አካባቢያቸው በጅማ ዞን የተለያዩ አካባቢዎች 
በመምህርነት አገልግለዋል።  ከመምህርነት ባሻገርም 
በወረዳ ትምህርት ቢሮዎች ሰርተዋል።  

በመንግሥት ሥራ የሚያገኙት የገቢ መጠን 
ሕይወታቸውን ለመምራት እንዲሁም የቤተሰባቸውን 
ፍላጎት ለማሟላት በቂ አልሆን ያላቸው አቶ ናስር፣ ይህን 
ለመሙላት ወደ ንግድ ሥራ ገቡ።  በአካባቢያቸው 
በስፋት የሚመረተውን ቡና መነገዱን ተያያዙት።  አቶ 
ናስር ቡናን ከልማቱ ጀምሮ ያውቁታል።  ‹‹ከሞኝ ደጃፍ 
ሞፈር ይቆረጣል›› እንደሚባለው ሌሎች ቡና በስፋት 
እየነገዱ ሲለወጡ አቶ ናስር አስተውለዋል፤  እሳቸውም 
በቡና ንግዱ ቢሰማሩ  ውጤታማ መሆን እንደሚችሉ 
አምነው ነው የቡና ንግዱን የተቀላቀሉት።  በንግዱ ስራም 
ብዙም አልተቸገሩም። 

እሳቸው እንዳሉት፤ ስለቡና ብዙ ቢያውቁም ንግድን 
የጀመሩት ግን በትንሽ በትንሹ ነው፤ ዝቅ ብለው ነው 
የተነሱት።  ቡና በኩባያና በኪሎ ከአርሶ አደሩ በመግዛት 
በአካባቢው ለሚገኙ ቡና  ሰብሳቢዎችና አቅራቢዎች 
መሸጡን ቀጠሉ።  

በዚህ ሁኔታ የተጀመረው የቡና ንግድ ቀስ በቀስ 
ተሻሽሎ ወደ ማዕከላዊ ገበያ መድረስ ቻለ።  የቡና ንግድ 
ሥራቸውን እያሳደጉ መጥተው በአሁኑ ወቅት በጅማ ዞን 
ከሚገኙ ቡና አቅራቢና ላኪዎች መካከል አንዱ መሆን 
ችለዋል፤ የጅማ ዞን ቡና አቅራቢዎች ማህበር ሊቀመንበር 
ናቸው።   

አቶ ናስር ወደ ማዕከላዊ ገበያው መግባት ግን ቀላል 
አልሆነላቸውም፤ በርካታ ፈተናዎችን እና መሰናክሎች 
አጋጥመዋቸዋል።  ያም ቢሆን በአካባቢው የለማውን 
ቡና ከአርሶ አደሩ በመግዛት ፈልፍለው፣ አበጥረው፣ 
ለቅመውና ለውጭ ገበያ ዝግጁ አድርገው ወደ ማዕከላዊ 
ገበያ አዲስ አበባ አጓጉዘው በጨረታ ሲሸጡ እንደነበር 
አስታውሰዋል።  

ከልጅነት እስከ ዕውቀት የሚያውቁትን የግብርና ሥራ 
መነሻ አድርገው የቡና ንግድን የተቀላቀሉት አቶ ናስር፤ 
ላለፉት 25 ዓመታት ቡና ሲነግዱና ሲያለሙ ቆይተዋል።  
በእነዚህ ዓመታትም በቡና ንግድ ውስጥ የተለያዩ ውጣ 
ውረዶችን አሳልፈዋል።  

 የምርት ጥራትን አስጠብቆ በስፋት የማምረትና 
ለውጭ ገበያ የማቅረብ ሂደቱን ውጤታማ ለማድረግ 
ብርቱ ጥረት ሲደረግ መቆየቱን ያስታወሱት አቶ ናስር፤ 
ከብዙ ልፋትና ድካም በኋላ ዛሬ ቡና በጥራት እንዲመረትና 
በተለያዩ የግብይት አማራጮች መሸጥ የሚቻልበት ዕድል 
መፈጠሩን ይናገራሉ።  

እሳቸው እንዳሉት፤ ከዚህ ቀደም ቡና በጨረታና 
በኢትዮጵያ ምርት ገበያ በሚሸጥበት ጊዜ ፈተናዎች 
ነበሩ።  የመገበያያ መንገዱ በተለይም ቡና አምራቹን፣ 
ሰብሳቢውንና አቅራቢውን በብርቱ ሲጎዳው ቆይቷል።  
አርሶ አደሩ የቡና ምርቱን በቀጥታ መሸጥ የማይችልበት 
ሁኔታ ነበር፤ መንገዱ ውስብስብና የተንዛዛ በመሆኑ ብዙ 
እንግልት ይገጥመው እንደነበርም ተናግረዋል።   

የግብይት ስርዓቱ ጤናማ ካለመሆኑ ጋር ተያይዞ 
በወቅቱ በቡና ንግድ ውስጥ ትልቅ ፈተና ነበር፤ የግብይት 
ሰንሰለቱ ረጅምና ውስብስብ ነበር ያሉት አቶ ናስር፣ 
በተለይም ቡና እንደሌሎች ሸቀጦች በምርት ገበያ በኩል 
በሚሸጥበት ወቅት ተጠቃሚ እንዳልነበሩ ይናገራሉ።  
ይህም በተለይም ቡና አምራች አርሶ አደሩን ተስፋ 
ያስቆረጠ በመሆኑ አርሶ አደሩ ከቡና ይልቅ ወደሌሎች 
ምርቶች ሲያደላ እንደነበር አንስተዋል። 

በወቅቱ የነበረው የግብይት አማራጭ አንድ ብቻ 
በመሆኑ አርሶ አደሩም ሆነ አቅራቢው ተጠቃሚ 
አልነበረም ሲሉ አቶ ናስር ይገልጻሉ፤ ለ25 ዓመታት 
ቡና ተሸክመው ለአቅራቢዎች ሲያቀርቡ መኖራቸውን 
ጠቅሰው፣  አሁን ግን የቀጥታ ትስስር የግብይት አማራጭ 
የፈጠረውን ዕድል በመጠቀም ቡና በቀጥታ ወደ ውጭ 
ገበያ መላክ ውስጥ ገብተው እየሰሩ መሆናቸውን 
አስታውቀዋል።   

አቶ ናስር እንዳሉት፤ የቡናውን ዘርፍ እየመራ ያለው 
የኢትዮጵያ ቡናና ሻይ ባለስልጣን ምርትና ምርታማነትን 
ለማሳደግ በርካታ ሥራዎችን እየሠራ ሲሆን፤ በተለይም 
የቀጥታ ትስስር የግብይት አማራጭን (Vertical In-
tegration) ተግባራዊ ማድረግ በመቻሉ አርሶ አደሩ 
ጭምር የላኪነት ዕድል ተፈጥሮለታል፤ ይህም ሁኔታ 
በቡና ዘርፍ ተሰማርቶ የመሥራት ተነሳሽነቱ እንዲጨምር 
አድርጎታል።  

የቀጥታ ትስስር የግብይት አማራጭ ለዘርፉ ዕድገት 
ትልቅ አበርክቶ እንዳለው አቶ ናስር ጠቅሰው፤ አርሶ 
አደሩ ያለማውን ቡና አቅም ካለው በቀጥታ ለውጭ 
ገበያ ማቅረብ አልያም ለላኪዎች ማቅረብ የሚችልበት 
ዕድል ተፈጥሯል ብለዋል።  በዚህም አበረታች ውጤት 
እየተመዘገበ መሆኑን ጠቅሰው፤ የእርሳቸው ተሞክሮም 
ይህንኑ እንደሚሳይ  ነው የተናገሩት።  

የኢትዮጵያ ቡናና ሻይ ባለስልጣን ‹‹ቡና አምራቹም 
ሆነ አቅራቢው ቡና ላኪ መሆን ይችላል›› የሚል ሕግ 
በማውጣቱ ከአቅራቢነት ወደ ላኪነት የተሸጋገሩት አቶ 
ናስር፤ ጥሩ ገበያ ሲያገኙ ቡናቸውን በቀጥታ ለውጭ ገበያ 
በማቅረብ የውጭ ምንዛሪ ለአገራቸው እንደሚያስገኙ 
ይገልጻሉ። 

 በሌላ አማራጭ ደግሞ ለውጭ ገበያ ያዘጋጁትን 
ቡና ለላኪዎች ማቅረብ እንደሚችሉ ተናግረዋል።  ይህ 
አማራጭ የገበያ ዕድልም አርሶ አደሩና አቅራቢው ቡና ላኪ 
እንዲሆኑ ከማስቻል ባለፈ ቡና ወደ ውጭ ገበያ የመላክ 
አቅማቸውንም ከፍ ማድረግ እንዳስቻለ ተናግረዋል። 

የግብይት አማራጮቹ ጉልህ አበርክቶ ያላቸው 
ቢሆኑም፣ አንዳንድ ችግሮች የለባቸውም ማለት አይደለም 
የሚሉት አቶ ናስር፤ በአምራቹ፣ በአቅራቢውና በላኪው 
መካከል ከክፍያ ጋር በተያያዘ አልፎ አልፎ ያለመተማመን 
ችግሮች እንደሚታዩም ጠቁመዋል።  አቅራቢዎችና 
ላኪዎች ቡናውን ከተረከቡ በኋላ ክፍያ የማዘግየትና 
በአግባቡ ያለመፈጸም ችግሮች እንደሚታይባቸው 
ገልጸዋል።  እነዚህንና መሰል ችግሮችን ለመፍታት 
መፍትሔ ማፈላለግ ተገቢ እንደሆነም ጠቅሰው፣  
እያጋጠሙ ካሉ መካካዶች ውጭ ሌላ ችግር እንደሌለ 
ነው የተናገሩት።  በግብይት አማራጮቹ የተገኘው ድል 
ከፍተኛ እንደሆነ ያላቸውን ዕምነት ገልጸዋል። 

አቶ ናስር እንዳብራሩት፤ በቀጥታ ትስስር ከአርሶ 

አደሩ ጋር በመቀናጀት ቡናውን 120 ከሚደርሱ አርሶ 
አደሮች ይገዛሉ።  በ10 ሄክታር መሬት ላይም በግላቸው 
ቡና ያለማሉ።  ከአርሶ አደሩ የሚያገኙትን ቡና 
እንዲሁም በ10 ሄክታር መሬት ላይ የሚያለሙትን ቡና 

በቡና ማበጠሪያ ጣቢያቸው አዘጋጅተው ለውጭ ገበያ 
ያቀርባሉ።  

በጅማ ዞን አካባቢ በሚገኙ የተለያዩ አካባቢዎች 
አንድ የእሸት ቡና መፈልፈያ ጣቢያ እንዲሁም ሁለት 
የደረቅ ቡና ማበጠሪያ ጣቢያ ያላቸው ሲሆን፤ ቡናውን 
የሚያዘጋጁባቸው መፈልፈያ፣ ማጠቢያና ማበጠሪያ 
ጣቢያዎቹ የሚገኙትም በጅማ ዞን ማና ወረዳ ዱአ ቀበሌ 
እንዲሁም ሊሙ ኮሳ ነው።  

የግብርና ሥራውን ጨምሮ በቡና መፈልፈያና 
ማበጠሪያ ጣቢያዎች ለበርካታ ዜጎች የስራ እድል 
ፈጥረዋል።  ቡናውን ከየአካባቢው ሰብስበው ወደ 
መፈልፈያ ጣቢያ የሚያቀርቡትን ጨምሮ 40 የሚደርሱ 
የአካባቢው ወጣቶች የሥራ ዕድል ከፍተዋል።  እሸት 
ቡና /ቀይ ቡና/ በሚደርስበት ጊዜ ቡናውን ከማድረቅ 
ጀምሮ በሚፈለፈልበት፣ በሚለቀምበትና በሚበጠርበት 
ወቅት አራት መቶ ለሚደርሱ ዜጎች ጊዚያዊ የሥራ ዕድል 
ይፈጥራሉ። 

አቶ ናስር በውጭ ምንዛሬ ግኝት በኩልም ተጠቃሽ 
ተግባር እያከናወኑ ናቸው።  በተያዘው በጀት ዓመት ከ20 
እስከ 25 ሺ ኬሻ የሚደርስ ቡና ለውጭ ገበያ በማዘጋጀት 
ሁለት ነጥብ አምስት ሚሊዮን ዶላር ለማግኘት እየሠሩ 
መሆናቸውን አቶ ናስር ይገልጻሉ።  ለዚህም ከውጭ 
ገዢዎች ጋር የገበያ ስምምነት ተፈራርመው እየሰሩ 
ሲሆን፤ እስካሁን አንድ ነጥብ አምስት ሚሊዮን ዶላር 
ማግኘት ችለዋል።  ቀሪውን ለማሟላትም በዝግጅት ላይ 
ናቸው።  የገበያ አማራጩ አርሶ አደሩ ቡናን በቀጥታ 
ለውጭ ገበያ መላክ ከማስቻሉ ባለፈ ቡናው ሳይባክን 
በጥራት ተዘጋጅቶ እንዲላክም አበርክቶው የጎላ ነው። 

አቶ ናስር፤ የቀጥታ ትስስር ግብይት አማራጭ አርሶ 
አደሩን ተጠቃሚ ማድረግ የቻለና ውጤት ያሳየ መሆኑን 
ሲገልጹ፤ አርሶ አደሩ ከዚህ ቀደም በገዛ ቡናው ተጠቃሚ 
አልነበረም ይላሉ።  አሁን በተፈጠረው የግብይት 
አማራጭ አርሶ አደሩ የልፋቱን ውጤት ማግኘት እየቻለ 
መሆኑን ይገልጻሉ።  

እሳቸው እንዳሉት፤ ከዚህ ቀደም አርሶ አደሩ ቡና 
አልምቶ ቢሸጥም ሕይወቱን መቀየር አልቻለም።  የእርሱን 
መኖሪያና የከብቶቹን ማደሪያም መለየት ሳይችል ኖሯል።  
በአሁኑ ወቅት ግን በቡናው ዘርፍ የተፈጠሩትን የግብይት 
አማራጮች በመጠቀም ኑሮውን ማሻሻል ሕይወቱን 
መቀየር ችሏል።  የሳር ቤቱን በቆርቆሮ መቀየርና ልጆቹን 
ማስተማር ችሏል።  ልጆቹን በማስተማሩም ቴክኖሎጂን 
በመጠቀም የዓለም አቀፍ የገበያ ዋጋውን አውቆና ተረድቶ 
ያለማንም ጣልቃ ገብነት ቡናውን መሸጥ የሚችልበት 
ዕድል ተፈጥሮለታል።   

በማህበራዊ አገልግሎታቸውም ቢሆን የበኩላቸውን 
እየተወጡ እንደሆነ የገለጹት አቶ ናስር፤ የአካባቢውን 
ማኅበረሰብ ለማገዝ ትምህርት ቤቶች ላይ ድጋፍ 
በማድረግ አቅም ለሌላቸው ተማሪዎች የትምህርት 
ቁሳቁስ እንደሚያሟሉ ጠቅሰዋል።  የንጹህ የመጠጥ ውሃ 
በማውጣትና አቅመ ደካማ ለሆኑ አባወራዎች በተለያየ 
ጊዜ የገንዘብና የቁሳቁስ ድጋፍ ያደርጋሉ።  

ከቡና ንግድ በተጨማሪ በጅማ ከተማ ሆቴል 
ገንብተው እየሰሩ ናቸው።  የሕክምና አገልግሎት መስጫ 
ክሊኒክና  ነዳጅ ማደያም ገንብተዋል።  በትውልድ 
አካባቢያቸው ጅማ ዞን የቡ ወረዳ ላይም እንዲሁ ማደያ 
አቋቁመዋል።  

በአካባቢው የነዳጅ እጥረት መኖሩን ተረድተው 
ያቋቋሙት መሆኑን ጠቅሰው፤ ማደያው ትርፋማ 
ያደርገኛል ብዬ ሳይሆን የአካባቢውን ማኅበረሰብ 
ለመጥቀም ያደረጉት ነው ሲሉ ያብራራሉ።  አምቡላንስን 
ጨምሮ የአካባቢው ማኅበረሰብ ከዚህ ቀደም በችርቻሮ 
በውድ ዋጋ ሲገዛ የነበረውን ነዳጅ ከማደያው በአገር 
ዋጋ ማግኘት እንደቻሉ ተናግረዋል።   ይህም ማኅበራዊ 
ኃላፊነትን የሚወጡበት ሌላኛው መንገድ እንደሆነ 
ነው የተናገሩት።  ከዚህ በተጨማሪም መንግሥት 
ለሚያቀርባቸው ማንኛቸውም አገራዊ ጥሪዎች እንዲሁ 
ምላሽ በመስጠት ግዴታቸውን እየተወጡ እንደሆነ 
አስታውቀዋል። 

አቶ ናስር በቀጣይም በቡናው ዘርፍ በስፋት 
የመግባትና ምርትና ምርታማነትን የማሳደግ ሀሳብ 
አላቸው።  በተለይም ባለ ልዩ ጣዕም ቡናን በጥራትና 
በብዛት አምርተው ለውጭ ገበያ በማቅረብ የአገሪቷን 
የውጭ ምንዛሪ ግኝት ከፍ ለማድረግ አቅደው እንደሚሰሩ 
ገልጸዋል።  

በማህበራዊ 
አገልግሎታቸውም 

ቢሆን የበኩላቸውን 
እየተወጡ እንደሆነ የገለጹት 

አቶ ናስር፤ የአካባቢውን 
ማኅበረሰብ ለማገዝ 

ትምህርት ቤቶች ላይ ድጋፍ 
በማድረግ አቅም ለሌላቸው 

ተማሪዎች የትምህርት 
ቁሳቁስ እንደሚያሟሉ 

ጠቅሰዋል

አቶ ናስር አብዱ

       መጋቢ አዕምሮ
ማህበራዊ

አልችልምን በእችላለሁ!
አስናቀ ፀጋዬ 

የዩኒቨርሲቲ ተማሪ ነው።  ጠዋት ከእንቅልፉ 
ሲነሳ ሰዓቱ ረፍዷል።  እየተደናበረ 
ወደክፍል ሲሄድ ትምህርቱ ተጠናቆ ተማሪ 

ተበትኗል።  ግራ ቢገባው ወደ ሰሌዳው ዞር ቢል ሁለት 
የሂሳብ ጥያቄዎችን ተፅፈው አየ።  ‹‹የቤት ስራ መሆን 
አለበት›› ብሎ ማስታወሻው ላይ ፅፏቸው ወደ ማደሪያ 
ክፍሉ ሄደ።  ማደሪያ ክፍሉ ገብቶ እንደሌላው ግዜ 
ጥያቄዎቹን ለመስራት መሞከር ጀመረ።  ግን ከበዱት።  
‹‹ዛሬ ደግሞ ምኑን ነው ያመጣብኝ!›› እያለ ጥያቄውን 
ለመስራት ክፉኛ ታገለ።  

በጣም ከበደው።  መጨረሻ ላይ ግን ለሁለቱም 
ጥያቄዎች መፍትሄ አገኘላቸው።  በማግስቱ የቤት 
ስራውን ሊያስረክብ እየተቻኮለ ወደ ፕሮፌሰሩ ቢሮ 
ሄደ።  የቢሮውን በር ከፍቶ ሲገባ ፕሮፌሰሩ አጎንብሰው 
መነፅራቸውን ዝቅ አድርገው እያነበቡ ነበር።  ወረቀቱን 
ወደሳቸው ዘረጋ።  እርሳቸው ግን ቀና ብለው እንኳን 
ሳያዩት ‹‹እርሱ ጋር አስቀምጠው!›› ብለውት አስቀምጦ 
ወጣ።  መልሶ የሚያገኘውም አልመሰለውም።  

የሆነ ቀን በጥዋት የሚኖርበት ክፍል በር 
ተንኳኳ።  ግራ ተጋብቶ በሩን ሲከፍት ፕሮፌሰሩ ፈገግ 
ብለው ፊት ለፊት ቆመዋል።  ‹‹እንኳን ደስ ያለህ! 
መመረቂያህን በሚገባ ሰርተሃል›› ብለው እጃቸውን 
ለሰላምታ ዘረጉለት።  ግራ ገባው ‹‹የምን መመረቂያ 
ነው! የቤት ስራውን እኮ ነው የሰራሁት›› ሲላቸው 
ፕሮፌሰሩ በግርምትና በአድናቆት እያዩት ‹‹በጣም 
እኮ ነው የሚገርመው! እኔ እኮ እነዛን ሁለት ጥያቄዎች 
ጥቁር ሰሌዳ ላይ የፃፍኳቸው ተማሪዎች ሂሳብ ታሪክ 
ውስጥ መልስ ያልተገኘላቸው የስታትስቲክስ ጥያቄዎች 
ናቸው።  ለጠቅላላ እውቀታችሁ ይሆናችኋል፤ 
እወቋቸው ብዬ ነበር የፃፍኳቸው።  አንተ ቀለል 
አድርገህ እንደ የቤት ስራ ሰርተኸው መጣህ።  እንኳን 
ደስ አለህ በድጋሚ መመረቂያህን ሰርተሃል›› አሉት።  

ይህ እ.ኤ.አ በ1939 በካሊፎርኒያ ዩኒቨርሲቲ 
በርክሌይ ውስጥ የተፈጠረ እውነተኛ ታሪክ ነው።  
ተማሪው ጂዮርጅ ዳንዚግ ይባላል።  እንደውም በአንድ 
ቃለ መጠይቅ ላይ ‹‹እኔ እውነቱን አስቀድሜ ባውቅ 
ኖሮ ጥያቄዎቹን አልሞክራቸውም ነበር›› ብሏል።  
እኛም ነገሮችን የምናይበት መንገድ በጣም ወሳኝ 
ነው።  በራሳችን ማመን ስንጀመር ለማሰብ የሚከብዱ፣ 
ለማመን የሚያስቸግሩ ጉዳዮችን ሁሉ እናሳካለን።  

ታላቁን የፎርድ ተሽከርካሪ የፈጠረው ሄነሪ ፎርድ 
‹‹አልችልም ካልክ አዎ! ልክ ነህ አትችልም፤ እችላለሁም 
ካልክ አዎ! ልክ ነህ ትችላለህ›› ይላል።  በጣም ወሳኙ 
በሕይወትህ ውስጥ አመለካከትህ ነው ወዳጄ! ምንም 
ነገር እንድታደርግ ከፈለክ አእምሮህ ‹‹እችላለሁ›› ብሎ 
መጀመር አለበት።  

‹‹እኔ ጎበዝ ተማሪ ብሆን እኮ ደስ ይለኛል ግን 
አልችልም! ሰነፍ ነኝ! ፣ ከዚህ በፊት ጥሩ ውጤት 
አምጥቼ አላውቅም›› እያልክ ይሆናል።  ‹‹እኔ 
በስራዬ፣ ባለሁበት ቦታ ቢሳካልኝ፣ ብጠነክር 
ደስ ይለኛል።  ግን አልችልም፣ ለስራ አልሆንም፣ 
አልተፈጠርኩም›› እያልክም ይሆናል።  ‹‹እኔ ፍቅረኛ 
ቢኖረኝ፣ ጓደኞች ቢኖሩኝ እኮ ደስ ይለኛል።  ግን 
አልችልም፣ አይሆንልኝም፣ ሰው አይወደኝም፣ ተግባቢ 
አይደለሁም፣ ተጫዋች አይደለሁም፣ አልችልም›› 
እያልክም ይሆናል። 

‹‹ብቻ መጠንከር፣ ልበ ሙሉ መሆን፣ በራስ 
መተማመን እንዲኖረኝ ማድረግ አልቻልኩም።  
ምክንያቱም ከብዶኛል›› እያልክ ይሆናል።  አንድ ጉዳይ 
ላይ ለራስህ የምትነግረው ነገር፣ የምትሰጠው ብያኔ 
ወይም ድምዳሜ አመለካከት ነው።  እንደምትችል 
የምታምናቸው ጉዳዮች አሉ።  የማታምናቸው፣ 
ምትጠራጠራቸው፣ አልችልም ምትላቸው ጉዳዮችም 
አሉ።  

ታላቁ የዓለማችን ዩኒቨርሲቲ ሃርቫርድ አንድ ጥናት 
አካሂዷል።  ሰዎች በሕይወታቸው ውስጥ ትልቅ ቦታ 
ተቀጥረው እንዲሰሩ፣ ጥሩ ገቢ እንዲያገኙ  የሚረዳቸው 
ምንድነው ተብሎ ጥናቱ ተጠና።  የመጣው የጥናቱ 
ውጤት ግን አስቂኝ ነበር።  በትልቅ ውጤት የተመረቁ 
አይደሉም።  ወይም ከትልቅ ዩኒቨርሲቲ የተመረቁ 
አይደሉም እዛ ስኬት ላይ የደረሱት።  ‹‹ማንኛውንም 
ስራ ብቀጠር እሰራለሁ፤ በምንም አይነት ሁኔታ 

ውስጥም ብሆን እችላለሁ›› ብለው የሚያምኑና እንዲህ 
አይነቱ አመለካከት ያላቸው ሰዎች የትም ቦታ ብቁ 
መሆን ይችላሉ፤ የደረጃ እድገት ያገኛሉ ነው ጥናቱ።  

አንዳንዴ በዙሪያችን ከእኛ ያነሰ እውቀት፣ ልምድ፣ 
የትምህርት ደረጃ ኖሯቸው ከእኛ የተሻለ የሕይወት 
ከፍታ ላይ፣ የኑሮ ሁኔታ ላይ ትልቅ ደረጃ ላይ የደረሱ 
ብዙ ሰዎች አሉ።  ‹‹ይሄማ በአቋራጭ ነው የበለጠን›› 
የምንላቸው ሰዎች አሉ።  አንዳንዶቹ ግን የእውነት 
የበለጡን በአመለካከታቸው ነው።  ‹‹እችላለሁ›› 
ስለሚሉ፣ ድፍረት ስላላቸው፣ ወድቀው ተነስተው 
በምንም ውስጥ ገብተው ይሳካላቸዋል።  

እኛ ብዙ ችሎታ አለን።  ብዙ እውቀት 
አለን።  ‹‹አልችልም የሚለው አመለካከት ወደኋላ 
አስቀርቶናል።  ስለዚህ ‹‹አልችልም›› የሚለውን 
አመለካከት መስበር ያስፈልጋል።  ይህን አመለካከት 
ደግሞ በሚከተለው መልኩ መስበር ይቻላል።  

1ኛ. ውስጥህ ነው ወሳኙ!
ውጪህ የውስጥህ ነፀብራቅ ነው።  ውስጥህ 

ያመነበትን ውጪህ ያስተጋባል።  ‹‹እኔ እኮ አልችልም 
የምለው ወድጄ መሰለህ! ተፈጥሮዬ እኮ ነው።  በቃ 
የሚያግዘኝ የለም።  ሁኔታዎች አይመቹም›› ካልክ በቃ! 
ውስጥህ ስላመነበት አትችልም፤አትቀየርም።  በሰው 
ለውጥ ትቀናለህ።  ውስጥህ ካመነበት ግን የእውነት 
ውጪህ መቀየር ይጀምራል።  ወሳኙ ደግሞ ውስጥህ 
ነው።  

ሰውዬው ነጋዴ ነው።  መንገድ ላይ ፊኛዎች 
ይሸጣል።  አንዳንዴ ገበያ ቀዝቀዝ ሲልበት ፊኛዎቹን 
ይነፋና ወደሰማይ ይለቃቸዋል።  ከዛ በዚያ አካባቢ 
የሚያልፉ ሕፃናት ወደ ሰማይ ከፍ ብለው የሚወጡትን 
ፊኛዎች ያዩና ‹‹አባዬ ፊኛ ይኸው  ፊኛ ግዛልኝ! እማ 
ፊኛ ግዢልኝ!›› እያሉ ቤተሰቦቻቸውን ያስቸግራሉ።  
ከዛ የቀዘቀዘው ገበያ መልሶ ይደራል።  

የሆነ ቀን ግን እንዲህ አድርጎ ሲሸጥ ከኋላው የሆነ 
እጅ ነካው።  ዞር ብሎ ሲመለከት ሕፃን ልጅ ነው።  
ሕፃኑ ወደሰማይ ከፍ ብለው የሚወጡትን ፊኛዎች  
እያሳየው ‹‹ሁልግዜ ቢጫ፣ አረጓዴ፣ ቀይ፣ ሰማያዊ 
ፊኛዎችን ወደ ሰማይ ስትለቅ አይሃለው፤ ጥቁር ፊኛ 
ግን ልክ እንደሌሎቹ ፊኛዎች ከፍ ብሎ ወደሰማይ 
መውጣት ይችላል?›› ብሎ ጠየቀው።  ነጋዴውም 
በሕፃኑ ልጅ ጥያቄ እየተገረመ  ‹‹ፊኛዎቹን ከፍ ብለው 
ወደሰማይ እንዲወጡ የሚያደርጋቸው በውጪ ያለው 
ቀለማቸው አይደለም በውስጣቸው የተሞላው አየር 
ነው›› ብሎ መለሰለት።  

ያንተንም ሕይወት ከፍም ዝቅም የሚያደርገው 
ውጫዊ ሁኔታ አይደለም።  አለመማርህ፣ ሰዎች 
አለማወቅህ፣ የስራ ልምድ ስለሌለህ ወዘተ.. እሱ 
አይደለም ወሳኙ።  ውስጥህ ያለው አመለካከት ነው 
ወሳኙ።  ኮሮና የሁሉንም ሰው ሕይወት አክብዶት 
እንደነበር ይታወሳል።  በዚህ ወቅት ውስጡን አሳምኖ 
የተቀየረ ሰው  ደግሞ አለ።  ለምሳሌ በዛ ወቅት የሀያ 
ብሩን ማስክ ሁለት መቶ ብር ተሰልፎ የገዛ አለ።  ሁለት 
መቶ ብር አሰልፎ የሸጠም አለ።  ምግብ ቤቱን ከስሮ 
የዘጋም አለ።  ቤት ለቤት ምግብ እያደረሰ የከበረም 
አለ።  ወሳኙ ሁኔታው አይደለም።  የገጠመው ችግር 
አይደለም።  ውስጥህ ነው ወሳኙ።  

2ኛ. አዕምሮህን ማሳመን አለብህ!
አዕምሮህን ማሳመን ማለት ስሜትህ ተቀይሮ 

ወደ ድርጊት እንድትገባ ነው።  ከሁለት መቶ ሀምሳ 
ዓመት በፊት ተነሳ አንድ አዳም ስሚዝ የተሰኘ ታላቅ 
ኢኮኖሚስት ‹‹wealth of nation›› በተባለ ትልቅ 
መፅሃፉ ‹‹all money is a matter of belive›› 
ማለትም ‹‹ኪስህ ውስጥ የሚገባው ገንዘብ የእምነትህ 
ውጤት ነው›› ይለናል።  ሳትሰራ፤ ሳትለፋ በእምነትህ 
ብቻ ታሳካለህ ማለት አይደለም።  ግን እንድትጠነክር፣ 
እንድትበረታ፣ ወጥረህ እንድትሰራ በቅድሚያ እምነት 
ያስፈልግሃል።  ‹‹እችላለሁ›› የሚል እምነት በጣም 
ወሳኝ ነው።  አይምሮ ያላመነበትን ነገር ማድረግ 
በጣም ከባድ ነው።  አየህ! ምንም ነገር ለማድረግ 
አይምሮህ ማዘዝ አለበት።  ሰውነትህ እንዲንቀሳቀስ 
እንኳን አይምሮህ ማዘዝ አለበት።  

የትኛው ሰው ነው ‹‹እግሬን እኮ ፒያሳ ጎዳና ላይ 
ሲራመድ አገኘሁት›› ያለህ።  የትኛው ሰው ነው 
‹‹እጄን እኮ ለጥቂት ጠቅልሎ ሊጎርስ ሲል እጅ ከፈንጅ 
ያዝኩት›› ያለህ።  ምንም ነገር ለማድረግ አንተ ማመን 

አለብህ።  አንተ መቀበል አለብህ።  በተለይ አይምሮህ 
ማዘዝ አለበት።  አይምሮህ በጣም የሚገርም ሃብትህ 
ነው።  ለምሳሌ በዓለማችን እጅግ ውዱ የተባለው 
መኪና አለ።  ይህ መኪና አንድ ሺ የፈረስ ጉልበት 
አለው።  በጣም ፍጥነት አለው፤ ጉልበት አለው።  
አንተ መኪና ውስጥ ገብተህ በፈረስ ብታስጎትተው 
ብዙ ርቀት የምትጓዝ ይመስልሃል? አትጓዝም! ፈዘህ 
ትቀራለህ።  

ነገር ግን ፈረሱን ትተህ መኪና ውስጥ ገብተህ 
ቁልፉን ብታስነሳው የፈለክበት ያደርስሃል።  መኪናው 
አይምሮህ ነው።  ቁልፉ ደግሞ አመለካከትህ ነው።  
አየህ! አመለካከትህ ስትቀይር አይምሮህን፤ ትልቁ 
ሃብትህን መጠቀም ትጀምራለህ።  ጎበዝ ተማሪ 
ለመሆን እኮ መጀመሪያ ጎበዝ መሆን እንደምትችል 
ማመን አለብህ።  ከዛ ስታነብ፣ ስታጠና፣ ስትጥር ጎበዝ 
እንደሆንክ እያሰብክ ስለሆነ አይምሮህ ክፍት ይሆናል።  
ይገባሃል።  ጥሩ ውጤት ባታመጣ እንኳን ‹‹አይ እኔ 
እኮ ጎበዝ ነኝ ደግሜ አጥንቼ ጥሩ ውጤት አመጣለሁ›› 
ትላለህ።  

ውስጥህ ካላመነበት ግን፣ ሰነፍ እንደሆንክና 
መቼም ጎበዝ መሆን እንደምትችል ካሰብክ ጥሩ 
ውጤት ብታመጣ እንኳን ራስህን ትጠራጠረዋለህ።  
‹‹አይ! በእድል ነው፣ አስተማሪው ሰጥቶን ነው እንጂ 
እኔ እንዴት ጥሩ አመጣለሁ›› ትላለህ።  ራስህን 
ትጠራጠረዋለህ።  ለምን? እንደምትችል አላማንክም።  
ጥሩ ውጤት ካላመጣህ ደግሞ ‹‹ድሮም እኮ ሰነፍ 
እንደሆንኩ አውቀዋለሁ›› ትላለህ።  ማመን ያለብህ 
ውስጥህ ነው።  አመለካከትህ ነው ወሳኙ።  

3ኛ. አቅም አጥተህ አይደለም!
ዶክተር ማይለስ ሞርኖ የተሰኘው ታላቅ ደራሲና 

የቢዝነስና የሕይወት አማካሪ  ‹‹አንበሳን የጫካ 
ንጉስ ያደረገው ምንድን ነው?›› ብሎ ይጠይቃል።  
ግዝፈቱ ነው? አይደለም።  በግዝፈትማ ዝሆንን 
የሚያክል እንስሳ ማን አለ።  ቁመቱ ነው? አይደለም።  
ምክንያቱም በቁመት ቀጭኔን የሚያክል እንስሳ 
የለምና።  በፍጥነትም ቢሆን አቦ ሸማኔን የሚስተካከል 
እንስሳ የለም።  በአስተዋይነትም ጦጣና ቀበሮ አሉ።  
አንበሳን ታዲያ የጫካ ንጉስ ያደረገው ምንድን ነው  
?ይለናል።  

አንበሳን የጫካ ንጉስ ያደረገው አመለካከቱ ነው።  
ምክንያቱም አንበሳ ዝሆንን ሲያየው ምሳይ መጣ 
ይላል።  ዝሆኑ ግን አንበሳውን ሲያየው ግዙፍ ቢሆንም 
ሊበላኝ የሚፈልግ እንስሳ ነው ብሎ ይደነግጣል።  
‹‹አመለካከት አንዱን በይ ሌላውን ተበይ አድርጎታል›› 
ይለናል ዶክተር ማይልስ።  አንተም የገጠመህ ችግር 

ሊበላኝ ነው ካልክ በአመለካከትህ ምክንያት ተበይ 
ትሆናለህ።  ችግሬን አሸንፈዋለሁ፤ በየትኛውም 
መስፈርት እኔ ከችግሬ አላንስም ካልክ ግን ችግርህን 
ታልፈዋለህ።  

 ቻይናውያን ‹‹ስለመንገዱ ማወቅ ከፈለክ ከመንገዱ 
የሚመለሱትን ጠይቃቸው›› ይላሉ።  ሌሎች ሰዎች 
ሕይወታቸውን ከምንም ተነስተው ከቀየሩ አንተም 
መቀየር  ትችላለህ።  እነርሱ እንዴት እንዳደረጉት ብቻ 
ማጥናት ነው የሚጠበቅብህ።  መጀመሪያ ያደረጉት ግን 
አመለካከታቸውን ነው የቀየሩት።  ‹‹እችላለሁ›› ብለው 
ራሳቸውን ያሳመኑት።  በአንድ ግዜ እንደነሱ እንዴት 
ከፍታው ላይ እንደምትወጣ ላይታይ ይችላል።  ግን 
ቢያንስ ለራሴ አላንስም ማለት መጀመር አለብህ።  
ከሚታይህ ጀምር።  

ያቋረጥከውን ትምህርት፣ ስራውን፣ አዲሱን 
ቢዝነስ አሁን ጀምረው።  ከሚታይህ ጀምር።  ትልቅ 
አስብ፤ በትንሹ ተነስ።  በትንሹ ስትታመን በትልቁ 
ትሾማለህ።  አትርሳ! አቅም አተህ አይደለም፣ 
ሰነፍ ሆነህ ተፈጥረህ አይደለም።  ተፈጥሮ በድላህ 
አይደለም።  እንደማትችል ስላመንክ ነው።  እንደ 
አንበሳው በምንም ነገር ውስጥ ከነጉድለቴ፣ ከነምናምኔ 
ምፈልገውን ማሳካት እችላለሁ በልና ከትንሹ ጀምር።    

4ኛ. ሃሳብ፣ ድርጊት፣ ውጤት
ማንኛውም የዚህ ዓለም ውጤት ምክንያት አለው።  

ዓለም ከምትመራበት ያልተፃፈ ሕግ መካከል አንዱ 
arstotalian law of causality ወይም የመንስኤና 
የውጤት ሕግ ነው።  ምንም ነገር ያለምክንያት 
አይፈጠረም።  ዱብዳ የሚባል ነገር የለም።   ለምሳሌ 
አንድ ሰው እንደማይችል ያስባል።  ከዛ ስሜቱ 
ይዳከማል።  ‹‹መነሳት የለብህም! እዛው ባለህበት ቁጭ 
በል!›› ይላዋል ስሜቱ።  ወደ ድርጊት አይገባም።  ቁጭ 
ይላል።  ያ የስንፍና ድርጊት ሲደጋገም ልማዱ  ይሆናል።  
ያ ልማዱ ፀባዩ ይሆናል።  በመጨረሻ የዛ ሰው መዳረሻ 
ይሆናል።  ሕይወቱን የወሰነበት ምክንያትና ውጤት 
ነው።  

እችላለሁ የሚል አመለካከት የሚጠቅምህ አየር 
ላይ በደስታ እንድንሳፈፍ አይደለም።  ስሜትህ 
እንዲቀየር ነው።  ስሜትህ ሲቀየር ወደ ተግባር 
ትገባለህ።  የምትችለውን ሁሉ ታደርጋለህ።  አየህ 
አንተ እችላለሁ ብለህ የምትችለውን ሁሉ ስታደርግ 
በሕይወት የማይቻለው ሁሉ ተደርጎ ታየዋለህ።  በጎ 
ሃሳብ ሲኖርህ  ስሜትህን ይቀይረዋል።  ትበረታለህ፤ 
ትጠነክራለህ።  ያ ስሜትህ ደግሞ ወደ ድርጊት 
ያስገባሃል።  መነሻችንን አንርሳው! ሃሳብ ከዛ ስሜት ከዛ 
ድርጊት!!    

ማህደረ ጤና  
ማህበራዊ

የቲቢ በሽታን ለመግታት የሚደረገው ጥረት 
አስናቀ ፀጋዬ 

የዓለም ጤና ድርጅት እ.ኤ.አ በ2021 የቲቢ በሽታ 
ዓለም አቀፍ ስርጭትን አስመልክቶ ባወጣው ሪፖርት 
በዓመት 10 ሚሊዮን የሚገመት የዓለም ሕዝብ በቲቢ 
በሽታ እንደሚታመም አመልክቷል።  በአንድ ዓመት 
ውስጥ ደግሞ 1 ነጥብ 4 ሚሊዮን የሚጠጋ የዓለም 
ሕዝብ በቲቢ በሽታ ሕይወቱ እንደሚቀጠፍ ሪፖርቱ  
ጠቁሟል።  ኢትዮጵያም በዓለም ላይ በቲቢ በሽታ 
በከፍተኛ ደረጃ ከተጠቁ 30 ሀገራት መካከል አንዷ 
ናት።  

በኢትዮጵያ በ2015 ዓ.ም 137 ሺ ሰዎች በቲቢ 
በሽታዎች እንደታመሙ መራጃዎች ያሳያሉ።  በአንድ 
ዓመት ውስጥ ደግሞ 16 ሺ የሚጠጉ የቲቢ ታማሚዎች 
ሕይወት  መቀጠፉን እነዚሁ መረጃዎች ይጠቁማሉ።  
በቅርቡ ከጤና ሚኒስቴር በወጣ ሪፖርት መሰረት 
ደግሞ በኢትዮጵያ በዓመት 156 ሺ የቲቢ ታማሚያን 
አሉ ተብሎ የሚገመት ሲሆን 134 ሺ ያህሉ ደግሞ 
የቲቢ በሽታ እንዳለባቸው ተረጋግጦ በአንድ ዓመት 
ወስጥ ለሕክምና እንደሚቀርቡ ተረጋግጧል።  20 ሺ 
የሚሆኑት ደግሞ ወደ  ሕክምና ተቋም እንዳልመጡ 
መረጃው ጠቁሟል።  

እነዚህ ቀሪ ወደ ሕክምና ተቋም ቀርበው ሕክምና 
ያላገኙ ዜጎች የቲቢ በሽታን  የማስተላለፍ አቅማቸው 
ከፍተኛ መሆኑና አሁን በኢትዮጵያ የሚታየውን የቲቢ 
ስርጭት ክፍ በማድረግ ረገድ አስተዋፅዋቸው ከፍተኛ 
እንደሆነ ይነገራል።  ከዚህ አንፃር ሁሉም ሰው ለቲቢ 
በሽታ ተጋላጭ ነው ብሎ በድፍረት መናገር ይቻላል።  
የቲቢ በሽታን ለመከላከልና ከኢትዮጵያ ለማጥፋት 
ታዲያ የጤና ሚኒስቴርን ጨምሮ የሌሎች ባለድርሻ 
አካላትን ትብብርና ርብርብ ይጠይቃል።  ዓለም አቀፍ 
ሁኔታው የሚያሳየውም ቲቢን የማጥፋት እንጂ የማቆም 
አይደለም። 

አሁን ደግሞ በኢትዮጵያ መድሃኒቱን የተላመደ 
ቲቢ ከፍተኛ ስጋት እየሆነ መጥቷል።  ምንም እንኳን 
መድሃኒቱን የተላመደ ቲቢ ከዛሬ አስራ አምስት 
ዓመት በፊት በኢትዮጵያ ያልነበረ ቢሆንም ከቅርብ 
ግዚያት ወዲህ ግን በዚህ በሽታ የሚያዙ ሰዎች ቁጥር 
እየጨመረ መጥቷል።  እንዲያም ሆኖ ግን መደበኛውን 
ቲቢ ለመከላከል በተሰሩ ጠንካራ ስራዎች ኢትዮጵያ 
መድሃኒቱን የተላመደ የቲቢ በሽታ ስርጭት ካለባቸው 
ሀገራት ዝርዝር ውስጥ ወጥታለች።  

የዘንድሮው የዓለም ቲቢ ቀን ‹‹የቲቢ በሽታን 
ለመግታት ግዜው አሁን ነው!›› በሚል መሪ ቃል 
በዓለም አቀፍ ደረጃ ለ38ኛ በኢትዮጵያ ደግሞ ለ23ኛ 
ግዜ ተከብሯል።  ከዚሁ ጎን ለጎንም 10ኛው የኢትዮጵያ 
ቶራሲክ ሶሳይቲ ጉባኤ  “lungs unbound: chart-
ing paths beyond TB recovery” በሚል መሪ ቃል 
ከሰሞኑ ተካሂዷል።  

ዶክተር ራሄል አርጋው የኢትዮጵያ ቶራሲክ ሶሳይቲ 
ፕሬዚዳንት ናቸው።  በሞያቸው ደግሞ የሕፃናት፣ የፅኑ 
ሕሙማንና የሳምባ ሕክምና ሰብ ስፔሻሊስት  ሃኪም 
ናቸው።  እርሳቸው እንደሚናገሩት፣ የኢትዮጵያ 
ቶራሲክ ሶሳይቲ የጤና ባለሞያዎች ማሕበር  በሳምባና 
ፅኑ ሕሙማን፣ በቀዶና በልብ ሃኪሞች አማካኝነት  ከዛሬ 
አስር ዓመት በፊት ነው የተመሰረተው።  በኢትዮጵያ 
የሚታዩትን ከሳምባና ከፅኑ ሕሙማን ጋር የተያያዙ 
የሕክምና አሰጣጥ ችግሮችን ለመለየትና ለችግሮቹም  
መፍትሄ ለማምጣት በሚል ዓላማም ነው ማሕበሩ 
የተቋቋመው።  

ማሕበሩ በአስር ዓመታት ጉዞው በአባላቱ 
አማካኝነት በዚሁ ሕክምና በኩል ያሉ  ክፍተቶችን 
በመለየት የሞያተኞችን እውቀት የመገንባት፣ ክህሎትን 
የማሳደግና በየዓመቱ በሚያካሂደው ጉባኤው አዳዲስ 
የጥናት ግኝቶችን ለማኅበረሰቡ የማሳወቅ ስራዎችን 
ሲያከናውን ቆይቷል።  በቅርቡ ደግሞ በኢትዮጵያ 
ከሚገኙ መንግስታዊ ያልሆኑ ደርጅቶች ጋር በመሆን 
የምርምር ስራዎች ላይ እየተሳተፈ ይገኛል።  ማኅበረሰቡ 
በሳምባ ሕክምና ላይ ያለውን ግንዛቤ ለማሳደግ የጤና 
ትምህርቶችን የተለያዩ የመገናኛ ብዙሃንን በመጠቀም 
ይሰጣል።   

ማኅበሩ እያከናወናቸው ካሉ ተግባራት መካከል 
በዋናነት የሚጠቀሰው የቲቢ በሽታን ለማጥፋት ጤና 
ሚኒስቴርን ጨምሮ ከሌሎች ባለድርሻ አካላት ጋር 

በመሆን እያደረገ ያለው ርብርብ ነው።  የቲቢ በሽታን 
ለመከላከልና ለማከም የሚያስችሉ የሕክምና መምሪያ 
በማዘጋጀት፣ ባለሞያዎችን በማሰልጠን፣ የቲቢ ስርጭት 
ሞት ምጣኔ ላይ የሚዳስሱ ምርምሮችን በማድረግና 
የፖሊሲ ግብአቶችን በማቅረብ በኩልም ማሕበሩ 
የበኩሉን ድርሻ እየተወጣ ይገኛል።   

ፕሬዚዳንቷ እንደሚሉት፣ ቲቢ በአሁኑ ግዜ በጥሩ 
ሁኔታ መቆጣጠር ከተቻሉ በሽታዎች ውስጥ አንዱ ነው።  
ሆኖም ቲቢን አስመልክቶ የሚመጡ አዳዲስ የምርመር 
ውጤቶች ቲቢ ከታከመ በኋላ ሌሎች ተጓዳኝ የሆኑ 
የሳምባና የአየር ባንቧ ሕመሞችም ሊከሰቱ እንደሚችሉ 
እያሳዩ ይገኛሉ።  ይህን ሁኔታ በመረዳት  ኢትዮጵያ 
ቲቢን አክማ ብቻ ሳይሆን ከቲቢ በኋላ ያሉትን ድጋፋዊ 
ምርመራዎች እንዴት አድርጎ መስራት፣ ታማሚዎችን 
ማከምና እነዚህን ታካሚዎች በምርምር ለይቶ እንዴት 
የተሻለ ሕክምና መስጠት እንደሚቻል ከተለያዩ ጤና 
ተቋማት  ከተውጣጡ የዘርፉ ባለሞያዎች ጋር ውይይት 
ተደርጓል፤ ወደፊትም ይደረጋል።  

ከተለያዩ አጋር አካላት ጋር በመሆን ማህበሩ በተለይ 
በቲቢ ምርመራ ውስጥ ሰዋዊ አስተውሎት /artificial 
intelegent/ ላይ ተመሰረተ የሳምባ ኤክስሬይ በማንሳት 
የሳምባ ካንሰርና የቲቢ ምርመራና ልየታን የሚያቀላጥፍ 
ፕሮጀክት እያከናወነ ይገኛል።  በሳምባ ካንሰር ላይ 
ከፍተኛ ውጤት ያመጣል ተብሎ የሚጠበቅ ፕሮጀክት 
ላይም በተመሳሳይ ማህበሩ እየተሳተፈ ነው።  ለሳምባ 
ካንሰር አጋላጭ ሁኔታዎችን በመለየትና ሕክምናዎችን 
በማቀላጠፍ ውጤታማ የሕክምና አሰጣጥ  ሂደት 
ለማምጣትም ስራዎችን እየሰራ ነው።   

በትምባሆና አየር ብክለት ቁጥጥር ላይም ማኅበሩ 
ስራዎችን እየሰራ የሚገኝ ሲሆን በዚህ ሂደት ውስጥ 
ኢትዮጵያ ያፀደቀችውን የትምባሆ ቁጥጥር አዋጅ 
ላይ ሞያዊ ድጋፍ አድርጓል።  ሀገራዊ የቲቢ ስርጭት 
ጫናን ለመቀነስ በሚደረገው ርብርብም በተለይ የራሱን 
ፕሮግራም በማዘጋጀት የቲቢ በሽታ ታማሚዎች 
ልየታ ላይ ብዙ ስራ ሰርቷል።  ከዚሁ ጎን ለጎን በቲቢ 
በሽታ ዙሪያ ምርምር ስራዎችን ያከናውናል።  ለጤና 
ሚኒስቴርም ሞያዊና ቴክኒካዊ ድጋፍ ያደርጋል።  

በጤና ሚኒስቴር የቲቢ ስጋ ደዌና ሌሎች የሳምባ 
በሽታዎች መከላከልና መቆጣጠር ኃላፊ አቶ ታዬ ለታ 
በበኩላቸው እንደሚገልፁት፣ በኢትዮጵያ በተያዘው 
ዓመት በሀገር አቀፍ ደረጃ 156 ሺ የቲቢ በሽታ 
ታማሚዎች እንዳሉ ይገመታል።  ከነዚህ ውስጥ 
134 ሺ ያህሉ የቲቢ ታማሚዎች ተለይተው ሕክምና 
እየተከታተሉ ይገኛሉ።  ከዚህ አንፃር ሀገራዊ የቲቢ 
በሽታ ስርጭት ጫና ሲታይ ከ100 ሺ ሰዎች 126 የቲቢ 
በሽታ አለባቸው ተብሎ ይገመታል። 

ከ100 ሺ በላይ የቲቢ ታማሚዎች በዓመት 
አሉ ማለት ደግሞ የበሽታው ጫና ከፍተኛ መሆኑን 
ይጠቁማል።  ከፍተኛ የሆነ የቲቢ ስርጭት በማኅረሰቡ 
ውስጥ እንዳለም ያሳያል።  ይህን ለመከላከልና ለማከም 
ደግሞ በጤና ሚኒስቴር በኩል ከፍተኛ ርብርብ 
እየተደረገ ይገኛል።  ለምሳሌ በዚህ ዓመት ውስጥ 156 ሺ 
የቲቢ ታማሚ እንዳሉ የታወቀ ሲሆን ከነዚህ ውስጥ 134 
ሺ ያህሉ ተለይተው ሕክምና  እንዲከታተሉ እየተደረገ 
ነው።  ሕክምናውም ለስድስት ወር ይሰጣል።  አንዳንዴ  
ግን ሕክምናው እንደህመሙ ሁኔታ ታይቶ እስከ አስር 
ወርም ሊሰጥ ይችላል።   

ይሁንና ቀሪ 20 ሺ የሚሆኑ የቲቢ ታማሚያን 
በማኅበረሰቡ ውስጥ አሉ።  እነርሱን ለይቶ ሕክምና 
እንዲያገኙ ለማድረግ የተለያዩ ስራዎች እየተከናወኑ 
ይገኛሉ።   ከነዚህ ውስጥ አንዱ በቲቢ ላይ ቅስቀሳዎችን 
በማድረግ ማኅበረሰቡ በጤና ኤክስቴንሽን በኩል 
ማንኛውም ሰው አንድ ሁለት ሳምንትና ከዚያ በላይ የቆየ 
ሳል ካለበት ወደጤና ተቋም ሄዶ ምርመራ በማድረግ 
ሕክምና እንዲጀምር የማድረግ  ስራ ነው።   

ኃላፊው እንደሚያብራሩት፣ ቲቢ በአብዛኛው 
የሚተላለፈው ከአፍና ከአፍንጫ በሚወጡ ብናኞች 
ነው።  ዋነኛው የመተላለፊያ መንገድ ደግሞ ትንፋሽ 
ነው።  ይህን ለመከላከል የመጀመሪያው ስራ በቲቢ 
ዙሪያ የማኅበረሰቡን ግንዛቤ ማሳደግ ነው።  ሁለተኛ 
ማንኛውም ሰው ታሞ ወደ ሕክምና ተቋም ሲመጣ 
ስለሕመሙ  ተጠይቆ ሁለት ሳምንትና ከዚያ በላይ 
ሳል ካለበት የቲቢ በሽታ ሊሆን ስለሚችል ምርመራ 
ተደርጎለት ሕክምና እንዲከታተል ይደረጋል።   

ሶስተኛውና አሁን ላይ እየተከናወነ ያለው 
የበሽታውን ምልክት በመጠየቅ የመለየት ስራ ነው።  
በተጨማሪም ሌላ የሕክምና መሳሪያ በመጠቀም 
በሽታውን የመለየት  ስራ መስራት ያስፈልጋል።  ከዚህ 
አንፃር ሰዋዊ አስተውሎት /artificial inntelegent/ 
የሚሰራ ኤክስሬ በመጠቀም ቲቢ ያለባቸውም ወይም 
የቲቢ ምልክት ያለባቸውን ሰዎች ቀድሞ ምርመራ 
እንዲያደርጉ የሚያስችል መሳሪያ ወደ ሀገር እንዲገባ 
እየተደረገ ነው።  መሳሪያው ወደ ሀገር ውስጥ እንደገባ 
ምርመራው በተለያዩ ሆስፒታሎችና ሌሎች የጤና 
ተቋማት ስራ ላይ እንዲውል ይደረጋል።  በዚህ ኤክስሬ 
መሳሪያ የቲቢ ምልክት የተገኘባቸው ሰዎች ሌሎች 
ምርመራዎችን በማድረግ ሕክምና እንዲያገኙ ይደረጋል።   

ቲቢ የትኛውንም ሕብረተሰብ ክፍል ሊያጠቃ 
የሚችል በሽታ ነው።  ይሁንና አሁን  ባለው ተጨባጭ 
ሁኔታ ከ15 አስከ 54 እድሜ ክልል ውስጥ ያሉትን ነው 
እያጠቃ የሚገኘው።  ይህም 70 ከመቶ ያህሉን ድርሻ 
የሚወስድና በሽታው አምራቹን የሕብረተሰብ ክፍል ምን 
ያህል እያጠቃ እንዳለ ያሳያል።  በተዘዋዋሪም በሽታው  
የኢትዮጵያን ኢኮኖሚ እየጎዳ እንዳለ ይጠቁማል።  ከዚህ 
አኳያ የትኛውም የመንግስት ሴክተር መስሪያቤትም 
ይሁን ሌሎች መንግስታዊ ያልሆኑ ተቋማት ብሎም 
ማሕበረሰቡ ቲቢን በማጥፋት ሂደት ትልቅ ርብርብ 
ማድረግ ይጠበቅባቸዋል።   

የቲቢ በሽታ ስርጭት ጫናን ለመቀነስ በጤና 
ሚኒስቴር በኩል የተለያዩ ስራዎች እየተከናወኑ ይገኛሉ።  
ከነዚህ ውስጥ አንደኛው በቲቢ በሽታ ዙሪያ ሕብረተሰቡ  
ያለውን ግንዛቤ ማስፋት ሲሆን ይህም በተለይ ሁለት 
ሳምንትና ከዛ በላይ ሳል ያላባቸው የሕብረተሰብ 
ክፍሎች ወደሕክምና ተቋም መጥተው እንዲመረመሩና  
ቲቢ ካለባቸው ሕክምናውን እንዲከታተሉ ያስችላል።  
ይህ የግንዛቤ ማስጨበጥ  ስራም በጤና ኤክስቴንሽን 
ባለሞያዎች በኩል እየተከናወነ ይገኛል።  

ሁለተኛው ደግሞ የቲቢ በሽታን በመከላከል ዙሪያ 
የግል ጤና ተቋማት እንዲሳተፉ ማድረግ ሲሆን በተለይ 
ወደ ግል ተቋም ለሌላ ሕክምና ሚሄዱና ሳል ያለባቸው  
ሰዎች ቲቢ እንደሚመረመሩ የማድረግ ስራ ነው።  በግል 
ጤና ተቋማትም ስልጠናዎችን በመስጠት ተቋማቱ 
ቲቢን ለይቶ የማከም ስራ ላይ እንዲሳተፉ የማድረግ 
ስራዎችም እየተከናወኑ  ይገኛሉ።  

ሶስተኛው ቲቢ ይገኝባቸዋል ተብለው የሚገኙ 
ቦታዎችን በመለየት በነዚህ ቦታዎች ላይ ምርመራዎች 
እንዲካሄዱና ቲቢ ሲገኝባቸው ወደ ሕክምና እንዲመጡ  
የማድረግ ሥራ ነው።  ሌላውና አራተኛው ስራ የቲቢ 
ምርመራ መሳሪያዎችን ማሻሻል ነው።  ከዚህ በፊት 
ለቲቢ ምርመራ ማይክሮስኮፕ ብቻ ነበር ስራ ላይ 
የሚውለው።  

አሁን ግን በዓለም አቀፍ ደረጃ አሁን ላይ ለቲቢ 
ምርመራ ስራ ላይ እየዋሉ ያሉ መሳሪያዎችን ወደሀገር 
ውስጥ በማስገባት የቲቢ ምርመራዎች እየተደረጉ 
ይገኛሉ።  ይህም ቲቢን በቀላሉ ለማግኘት ከማገዙም 
በላይ ታማሚዎችን በፍጥነት ለይቶ የማከሙን ስራ 
ለማቀላጠፍ በእጅጉ ይረዳል።  በአምስተኛ ደረጃ ደግሞ 
የቲቢ  ታማሚዎችን የመለየት ስራ እየተከናወነ ሲሆን 
ከዚህ በፊት ምልክቱን በመጠየቅ ሲከናወን የነበረው 
የቲቢ ልይታ ስራ በአርተፊሺያል ኢንተለጀንስና በራጅ 
የተደገፈ የመለየት ስራ እየተሸጋገረ ነው።  

‹‹በቅርቡ ከጤና 
ሚንስቴር በወጣ 
ሪፖርት መሰረት ደግሞ 
በኢትዮጵያ በዓመት 
156 ሺ የቲቢ ታማሚያን 
አሉ ተብሎ የሚገመት 
ሲሆን 134 ሺ ያህሉ 
ደግሞ የቲቢ በሽታ 
እንዳለባቸው ተረጋግጦ 
በአንድ ዓመት ወስጥ 
ለህክምና እንደሚቀርቡ 
ተረጋግጧል።  20 
ሺ የሚሆኑት ደግሞ 
ወደ ህክምና ተቋም 
እንዳልመጡ መረጃው 
ጠቁሟል። ››   

ዶክተር ራሄል አርጋው፤ አቶ ታዬ ለታ፤

ከአዲስ አበባ ሴቶች ሕፃናትና ማህበራዊ ጉዳይ ቢሮ 
ጋር በመተባበር በየሳምንቱ የሚታተም

ሰሎሞን በየነ

ኢትዮጵያ ካሏት ድንቅ በጎ ባህላዊ እሴቶች አንዱ ዕድር 
ነው። ዕድር በሀገሪቱ የተለመደና በተለይ የቀብር ሥርዓት 
እና ተያያዥ ተግባራትን በመተጋገዝ ለመከወን ተቀራርበው 
የሚኖሩ የማኅበረሰብ ክፍሎች በፈቃደኝነት የሚመሰርቱት 
ባኅላዊ  ተቋም ነው። ይህ ተቋም “ብሞት ማን ይቀብረኛል? 
ሀዘን ቢደርስብኝ ማን ያጽናናኛል” ከሚል ጭንቀት ገላግሌ 
ነው።  በሀዘን ቀን ከዘመድ ቀድሞ ደራሽ ነው።  

“አሟሟቴን አሳምረው” አይደል የሚባለው አንድ 
የእድሩ አባል ወይም የቅርብ ዘመድ ሲሞት ዕድርተኛው፤ 
የሟችን አስከሬን ወደ መቃብር በክብር በመሸኘት የቀብር 
ሥነሥርዓቱን ከማሳመር ባለፈ ከመቃብር መልስ የሟችን 
የቅርብ ዘመዶች በማጽናናት በጉልበት፣ በገንዘብ፣ በቁሳቁስ 
እና በመሳሰሉት ያግዛል። 

በተለይ በዚህ ባለንበት ዘመን ደግሞ ዕድሮች ከቀብርና 
ከማጽናናት ማኅበራዊ ግልጋሎት ባለፈ አባሎቻቸው የተለያዩ  
ማኅበራዊና ኢኮኖሚያዊ ቀውሶች ሲገጥማቸው፤ የተለያዩ 
ድጋፍና አገልግሎቶችን የሚሰጡበት ሥርዓት ዘርግተው 
እየሠሩ  ይገኛሉ። እንዲሁም በተለያዩ ሀገራዊ ልማቶች 
ሲሳተፉና ሲደግፉ ይስተዋላሉ። 

በዚህ መሰረት ዕድሮች የታመመን ይደግፋሉ፣ የተቸገረን 
በኢኮኖሚ ከመደገፍ ባለፈ ነፃ የዕድር አገልግሎት ይሰጣሉ፣ 
የአቅመ ደካሞችን ቤት ያድሳሉ፣ ወላጅ አልባና ደጋፊ ያጡ 
ልጆችን ያስተምራሉ። ከሀዘን ባለፈ ደግሞ በደስታ ጊዜ 
(ለሰርግ፣ ለምርቃት ወዘተ) የእንኳን ደስ ያላችሁ ድጋፍ 
ያደርጋሉ፣ በአካባቢያቸው በሚከናወኑ የልማት ሥራዎች 
ለአብነት የአረንጓዴ ልማት … ይሳተፋሉ፣ ለኅብረተሰቡ 
የአዳራሽና የድግስ ዕቃ ኪራይ አገልግሎት ይሰጣሉ።  

ከዚህ ባሻገር ለአብነት ለታላቁ የኢትዮጵያ ሕዳሴ ግድብ 
ግንባታ ቦንድ በመግዛት … ወዘት በትልልቅ ሀገራዊ ልማቶች 
ጭምር ያላቸው ድጋፍና ተሳትፎ የሚናቅ አይደለም። ዕድሮች 

ያላቸውን ሀብትና የሰው ኃይል አስተባብሮ መጠቀም ከተቻለ 
ሀገሪቱ ለተያያዘችው የብልጽግና ጉዞ አንድ አጋዥ ኃይል ናቸው 
የሚሉት በአዲስ አበባ ከተማ አስተዳደር ሴቶች፣ ሕፃናትና 
ማኅበራዊ ጉዳይ ቢሮ የማኅበራዊ ጥበቃ ማስተባበሪያና 
መከታተያ ዳይሬክቶሬት ዳይሬክተር አቶ መሀመድ ከማል 
ናቸው።  

ዕድሮች ይህንን የኢትዮጵያውያን መገለጫ የሆነውን 
ማኅበራዊ እሴታቸውን ጠብቀው ከትውልድ ትውልድ  
እንዲያሸጋግሩ ለመደገፍ፤ ሕጋዊ ሆነው እንዲሠሩ የሕግ 
መደላድሉን ለማመቻቸት፤ በልማት ሥራዎች ንቁ ተሳታፊ 
እንዲሆኑ ለማገዝ የሚያስችል መመሪያ አዲስ አበባ ከተማ 
አስተዳደር አጸድቆ ወደ ሥራ መግባቱን አቶ መሀመድ 
ጠቁመው፤ መመሪያው በ2012 ዓ.ም የተዘጋጀ ሲሆን፤ ከተማ 
አስተዳደሩ መሥሪያ ቤቶችን እንደገና ለማዋቀር ያወጣውን 
አዋጅ መሰረት በማድረግ መመሪያውን እንደገና በመከለስና 
የተለያዩ ማሻሻያዎችን በማካተት በቅርቡ በፍትህ ሚኒስቴር 
ጸድቆ ወደ ሥራ እንደሚገባ ይገልጻሉ። ይህ መመሪያ “የአዲስ 
አበባ ከተማ አስተዳደር የዕድሮች ምዝገባና ዕድሳት አገልግሎት 

አሰጣጥ መመሪያ ቁጥር 151/2016” እንደ ሚባል አቶ 
መሀመድ ይናገራሉ። 

እርሳቸውም መመሪያው የወጣበትን ምክንያት ሲያብራሩ፤ 
ከዚህ ቀደም ለዕድሮች የፍቃድና የእድሳት አገልግሎት 
የሚሰጠው ሠራተኛና ማኅበራዊ ጉዳይ ቢሮ ነበር። ሆኖም 
በከተማ አስተዳደሩ ሥር የሚገኙ ተቋማትን እንደገና ለማዋቀር  
በ2014 እንዲሁም ደግሞ በ2016 ዓ.ም ተሻሽሎ በወጣው 
አዋጅ መሠረት መሥሪያቤቶች እንደገና ተዋቅረዋል። በዚህ 
መሰረት ሠራተኛና ማኅበራዊ ጉዳይ ቢሮ ለሁለት ሲከፈል፤ 
የሥራ ዘርፉ ወደ ሌላ ተቋም ሲሄድ ማኅበራዊ ዘርፉ ደግሞ 
ሴቶች፣  ሕፃናትና ማኅበራዊ ጉዳይ ቢሮን ተቀላቅሏል። ዕድሮችን 
የሚመለከተው ማኅበራዊ ዘርፉ ስለሆነ፤ ለዕድሮች የምዝገባ 
ፍቃድና  የእድሳት አገልግሎት የመስጠት ስልጣንና ኃላፊነት 
ለዚህ ተቋም ተሰጥቶታል። ስለዚህ ተቋሙ የተሰጠውን 
ስልጣንና ኃላፊነት በአግባቡ ለመወጣት መመሪያ ማውጣት 
የግድ ይለዋል። 

ሌላው ደግሞ የአዲስ አበባ ከተማ አስተዳደር የመንግሥት 
አገልግሎት አሰጣጥ ደንብ ቁጥር 117/2013 ላይ ዕድሮች 
ለሚያገኙት መንግሥታዊ አገልግሎት (የምዝገባ ፍቃድና 
እድሳት) የተመነ የገንዘብ መጠን አለ። ይህን የገንዘብ መጠን 
በመመሪያው ላይ በግልጽ በማስቀመጥ ሁሉም ዕድሮችና 
የሚመለከታቸው አስፈጻሚ አካላት እንዲያውቁት ማድረግ 
በማስፈለጉ ነው።      

እንዲሁም ደግሞ ዕድሮች ማኅበራዊ እሴቶቻቸውን 
አስጠብቀው ከትውልድ ወደ ትውልድ እንዲያሸጋግሩ  
በተጨማሪም አካባቢና ኅብረተሰቡን በሚጠቅሙ የልማት 
ሥራዎች ላይ ንቁ ተሳታፊ እንዲሆኑ በአዋጅ ተደንግጓል። 
በአዋጅ  የተደነገገውን ለማስፈጸም ደግሞ መመሪያ መውጣት 
አለበት። ስለዚህ ዕድሮች በአዋጅ የተሰጣቸውን ተልዕኳቸውን 
በቅጡ ተረድተው የሚጠበቅባቸውን ሚና እንዲወጡ በተጠናና 
በተቀናጀ መንገድ ለመደገፍ መመሪያው አስፈላጊ መሆኑን አቶ 
መሀመድ ያስረዳሉ።         

መመሪያው እድሮችን በቴክኖሎጂ፣ በአሠራር፣ በሀብትና 
በንበረት አስተዳደር እንዲሁም በአገልግሎት አሠጣጥ 
ለማዘመን ፋይዳው የጎላ መሆኑን የሚናገሩት ዳይሬክተሩ አቶ 
መሀመድ፤ ከተማ አስተዳደሩ የዕድሮችን አጠቃላይ መረጃ 
የሚመዘገቡበት ዳታ ቤዝ አለው። ስለዚህ በመመሪያው 
መሰረት እስከ ወረዳ ድረስ ያሉ ዕድሮች በዳታ ቤዙ እንዲካተቱ 
ይደረጋሉ። በዚህ ሥርዓት ሲመዘገቡ በቀላሉ ግንኙነት 
ለመፍጠርና ፈጣን አገልግሎት ለማግኘት ይረዳቸዋል። 
ከዚህ ባለፈ ደግሞ እያንዳንዱ ዕድር የሚጠይቁትን የልማት፣ 
የትብብር፣ የድጋፍ ጥያቄዎችን ተቀብሎ ለሚመለከታቸው 
አካላት ትብብር እንዲያደርጉላቸው ቢሮው የድጋፍ ደብዳቤ 
ይጽፋል። 

ከዚህ ባሻገር ዕድር ሀገር በቀል ባሕላዊ ጠቃሚ 
እሴት ነው። ዕድሮች ይህን ባሕላዊ እሴታቸውን ጠብቀው 
እንዲሄዱና ለተተኪው ትውልድ እንዲያስተላልፉ የተጠናና 
የተቀናጀ ድጋፍ ለመስጠት ያስችላል። ሀገር ተረካቢው ወጣቱ 
ትውልድም ከዕድሮች ባሕላዊ የመተባበር እሴቶቻቸውን 
የሚያስቀጥልበት እንዲሆን በቅንጅት የሚካተትበትን ምቹ 
ሁኔታ ያመቻቻል። 

በጥቅሉ መመሪያው የወጣበት ዓላማ ከዕድሮች ጋር 
ተቀራርቦ በመሥራት፣ በመደጋገፍ የጎደለውን ለመሙላትና 
ለማገዝ፣ ለማጠናከር እንዲሁም አመች የአገልግሎት 
አሠጣጥ አሠራሮችን ለመዘርጋት ነው። ስለዚህ ቢሮው 
አደረጃጀታቸውን ጠብቆ፣ በውስጥ መመሪያና ደንባቸው ላይ 
ጣልቃ ሳይገባ፣ በመተዳደሪያ ደንባቸው መሰረት ሥራቸውን 
በተገቢው ሁኔታ እንዲያከናውኑና ውጤታማ እንዲሆኑ ድጋፍ 
ማድረግ ነው። ስለዚህ ዕድሮች ያላቸውን ሀብትና ሰው ኃይል 
ማስተባበር ከቻሉ ከአባሎቻቸው አልፈው ሀገርን የሚጠቅም 
አቅም አላቸው። በመሆኑም የመዲናዋን ማኅበራዊ ችግሮችንና 
የኑሮ ውድነቱን  ለመቅረፍ ከመንግሥት ጎን በመሰለፍ 
የበኩላቸውን ሚና እንዲያበረክቱ አቶ መሀመድ በዚህ 
አጋጣሚ ጥሪያቸውን አስተላልፈዋል።     

የመዲናዋ የዕድር መመሪያና ፋይዳው 

 የቲቢ በሽታ መተላለፊያ መንገዶችና መቆጣጠሪያ ርምጃዎች  

ከጤና ሚኒስቴር ጋር በመተባበር በየአሥራ አምስት ቀኑ  የሚታተም   

ኢያሱ መሰለ

በዓለማችን በርካታ ተላላፊ በሽታዎች አሉ።  
እነኝህ በሽታዎችም የሚከሰቱት  በባክቴሪያ፣ 
በቫይረስ ወይም እንደ ፈንገስ ባሉ በሽታ አምጪ 
ተህዋሲያን ነው። እነዚህ በሽታዎች ከሰው ወደ 
ሰው በቀጥታ ግንኙነት፣ በተበከለ ምግብና ውሃ፣ 
በትንኞች ወይም በተባዮች ሊተላለፉ ይችላሉ።

ተላላፊ በሽታዎች እንደ ጉንፋን ካሉ ቀላል 
ሕመሞች እስከ ሳንባ ነቀርሳ፣ ኤች አይ ቪ/ኤድስ 
እና ኢቦላ ለመሳሰሉ ከባድ ሕመሞች ሊዳርጉን 
ይችላሉ። ተላላፊ በሽታዎች በቀላሉ የሚተላለፉ 
ሲሆኑ ደግሞ ወረርሽኝ በመሆን በሕዝብ ጤና ላይ 
ከፍተኛ ተጽዕኖ ያሳድራሉ።  

ክትባቶች፣ ጥሩ የንፅህና አጠባበቅ ልምዶች እና 
ትክክለኛ የንፅህና አጠባበቅ እርምጃዎች የተላላፊ 
በሽታዎችን ስርጭት ለመቀነስ ይረዳሉ። እነዚህ 
በሽታዎች በግለሰቦች እና በማሕበረሰቦች ላይ  
የሚያደርሱትን ተጽዕኖ ለመቆጣጠር ቀደም ብሎ 
ማወቅ እና ሕክምና ማድረግ ወሳኝ ነው።  

በዛሬው እትማችንም ከተላላፊ በሽታዎች አንዱ 
ስለሆነው የቲቢ በሽታ ልናስቃኛችሁ ወድደናል።  
መልካም ንባብ!

ቲቢ ከሰው ልጆች ጋር ለረጅም ዘመን ከቆዩ 
ተላላፊ በሽታዎች አንዱ ሲሆን መንስኤውም 
ለመጀመሪያ ጊዜ የታወቀው እ.ኤ.አ መጋቢት 
24, 1882 ዶክተር ሮበርት ኮች በተባለ ጀርመናዊ 
ተመራማሪ ነው:: ተመራማሪው በተጠቀሰው 
ዓመት እንዳሳወቀው የቲቢ በሽታ መንስዔ 
ማይኮባክቴሪያም ቲዩበርክሎሲስ የተባለ የባክቴሪያ 
ዝሪያ ነው:: የቲቢ በሽታ መደላደያ ጊዜ አዝጋሚ 
የሆነና ከ2 እስከ 12 ሳምንታት የሚቆይ እንደሆነ 
ጥናቶች ያረጋግጣሉ።  ይህ በሽታ በሕብረተሰባችን 

ዘንድ የሳንባ ነቀርሳ ሲባል  የነበረው ሲሆን ቲቢ 
የሚለውን የአሁኑን ስያሜ ያገኘውም ቲዩበርኪሎሲስ 
ከተባለው የበሽታው አምጪ ተህዋስ የእንግሊዝኛ 
ቋንቋ ምኅጻረ-ቃል ነው::

የቲቢ በሽታ መተላለፊያ መንገዶች
በአክታ ምርመራ የበሽታው አምጪ ባክቴሪያ 

የተገኘባቸው ሕሙማን፣ የቲቢ ታማሚዎች ሆነው 
የፀረ-ቲቢ መድኃኒቶችን መውሰድ ያልጀመሩ እንዲሁም 
መድኃኒቶችን ወስደው በተለያዩ ምክንያቶች ያልዳኑ 
ሰዎች በሚስሉበት፣ በሚያስነጥሱበት፣ በሚስቁበትና 
በሚያዜሙበት ጊዜ  የበሽታው አምጪ ባክቴሪያን የያዙ 
የአክታ ብናኞች ወደ አየር ስለሚረጩና ብናኞችም 
በአየር ላይ ተንሳፈው በመቆየት በአቅራቢያው ያሉ 
ሰዎች የተበከለውን አየር ወደ ውስጥ በሚተነፍሱበት 
ጊዜ በቀላሉ በአፍና በአፍንጫ በኩል ወደ ሳንባ 
ደርሰው ለማጥቃት ዕድል ያገኛሉ።  ቲቢ አልፎ 
አልፎም በበሽታው ከተያዙ የቤት እንስሳት የሚገኝ 
ወተት ሳይፈላ ከተጠጣ ወደ ሰው ሊተላለፍ ይችላል። 

የበሽታው ምልክቶች 
የሳንባ ቲቢ በሽታ ዋናው ምልክት ሁለት ሳምንትና 

ከዚያ በላይ የዘለቀ ሳል ነው።  ሳሉ አክታ ያለውና 
ደም የቀላቀለ ወይም ያልቀላቀለ ወይም ደረቅ ሊሆን 
ይችላል።  የቲቢ ታማሚ ከሳሉ በተጨማሪ በደረት 
አካባቢ የውጋት ስሜት፣ የሰውነት መድከም፣ የምግብ 
ፍላጎት መቀነስ፣ የሰውነት ክብደት መቀነስ፣ መጠነኛ 
የሆነ ትኩሳትና ሌሊት በመኝታ ጊዜ በላብ መዘፈቅ 
የመሳሰሉ አጠቃላይ የሆኑ ምልክቶች ሊከሰቱ ይችላሉ። 

ከሳንባ ውጭ የቲቢ በሽታ ከሆኑት መካከል የአንገት 
ዙሪያ ዕጢዎች ቲቢ፣ የአጥንትና መጋጠሚያ ቲቢ፣ 
የአንጀት ቲቢ፣ ወዘተ በምሳሌነት ይጠቀሳሉ።  ከሳንባ 
ውጪ ያሉ የቲቢ በሽታ ምልክቶች እንደተጠቃው 
የሰውነት ከፍል ዓይነት ይለያያል።  ከእነዚህም በዋናነት 
የሚጠቀሱት፡

1) የአንገት ዙሪያ ዕጢ ቲቢ
ይህ በአንገት ዙሪያ ባሉት እጢዎች ላይ የሚከሰት 

የቲቢ በሽታ ሲሆን ዕጢዎቹ በበሽታው ከተጠቁ ቀስ 
በቀስ እያደገ የሚሄድ ሕመም ስሜት የሌለው እብጠት 
ይታይባቸዋል።  ያበጡትም ዕጢዎች በሂደት  እርስ 
በእርስ የመያያዝና መግል መሳይ ፈሳሽ ነገር የማዥት 
ምልክቶችን ያሳያሉ። 

2) የአጥንት ቲቢ
የተጎዳው አጥንት ወይም መጋጠሚያ ላይ 

እብጠት መታየትና የሕመም ስሜት መኖር፤ የእብጠቱ  
መፍረጥና መግል ማዠት፤ የጡንቻ መድከምና 
የመጋጠሚያ እንደልብ አለመታዘዝ ዋነኛ ምልከቶች 
ናቸው:: 

3) የአንጀት ቲቢ
የአንጀት ከፍል በቲቢ ሲጠቃ ታማሚው ለረጅም 

ጊዜ የቆየ የሆድ ሕመም ይሰማዋል፤ የአንጀት ድርቀት 
ወይም ተቅማጥ ሊኖረው ይችላል፤ በምርመራ ወቅት 
የሆድ ውስጥ እብጠት ወይም የፈሳሽ  መቋጠር ሊገኝ 
ይችላል። 

4) ሌሎች ከሳንባ ውጪ ያሉ የቲቢ በሽታዎች
ሌሎች የሰውነት ከፍሎች ሲጠቁ ሕመምተኞች 

እንደተጠቃው የሰውነት ክፍል የተለያዩ ምልክቶችን  
ያሳያሉ።  ለምሳሌ፦ የኩላሊት ቲቢ፣ የአንጎል ሽፋንና 
የሕብለሠረሰር ቲቢ የሚባሉም አሉ።    

የበሽታው መከላከያና መቆጣጠሪያ ዘዴዎች
1) ታማሚውን ማሳከም፡
• የቲቢ በሽታ ያለባቸውን ሰዎች በቶሎ ማሳከም፣ 

በሕክምና ላይ ያሉት መድኃኒቶቻቸውን ሳያቋርጡ 
በመውሰድ ከበሽታቸው እንዲድኑ በመከታተል 
ተገቢውን ድጋፍ ማድረግና ማበረታታት፣

• የቲቢ ሕመምተኛ በሚኖርበት ቤተሰብ 
በተለይም አስታማሚዎችንና ዕድሜያቸው ከ15 ዓመት 
በታች የሆኑ ሕጻናት ልጆችን፤ አረጋውያንንና የኤች. 

አይ. ቪ ህሙማንን ማስመርመር እና ቲቢ መከላከያ 
ህክምና መስጠት፥

2) ሥርጭቱን መከላከል፡
• ሁለት ሳምንትና ከዚያ በላይ የቆየ ሳል 

ያለባቸውን ሁሉ በአስቸኳይ ወደ ጤና ተቋም ሄደው 
እንዲመረመሩ ማድረግ፤

• የቲቢ ሕመምተኛ አክታውን በየቦታው 
እንዳይተፋ ክዳን ያለው ዕቃ በማቅረብ አጠራቅሞ 
በተወሰነ ቦታ ማቃጠል ወይም አርቆ ቆፍሮ መቅበር፣

•የመኖሪያ ቤት መስኮቶችን በመክፈት በቂ አየር 
እንዲዘዋወርና የፀሐይ ብርሃን እንዲገባ ማድረግ። 

• የመኖሪያ ቤቶች፣ ቢሮዎችና አዳራሾች በበቂ 
ሁኔታ አየር እንዲዘዋወርባቸውና የፀሐይ ብርሃንም 
እንዲገባ መስኮቶች እንዲከፈቱ ማድረግ፤ አዳዲስ 
መኖሪያ ቤቶችና አገልግሎት ሰጪ ተቋማት ሲገነቡ 
በቂ መስኮቶች እንዲኖራቸው ማድረግ፣

• የሕዝብ ማመላለሻ ተሽከርካሪዎች አገልግሎት 
በሚሰጡበት ወቅት በቂ የአየር ዝውውር እንዲኖር 
መስኮቶችን መክፈት፣

• ወቅታዊ የጤና ምርመራ የማድረግ ልምድ 
ማዳበር ወዘተ_

3) መከላከያ ክትባት መከተብ 
ሕፃናትን በማስከተብ የበሽታውን አስከፊነትን 

መቀነስ፣
4) ሌሎች ተጨማሪ ተግባራት
• ለቲቢ ሕሙማን ፍቅር ማሳየትና በተቻለ 

መጠን ገንቢና ተመጣጣኝ ምግብ እንዲመገቡ 
ማድረግ፤

• በበሽታ ቁጥጥር ሥራ ላይ በፈቃደኝነት 
ተገቢውን የሙያ፣ የጉልበት የቁሣቁስና የገንዘብ 
ድጋፍ ማድረግ፣

• ኤች አይ ቪ በመመርምር ወዘተ_በሽታውን 
መከላከልና መቆጣጠር የሚሉት ተጠቃሽ ናቸው። 



መሠረተ ልማት
ኢኮኖሚ

በሕብረት ችለናል-የግድቡ ግንባታ በማጠናቀቂያ ምዕራፍ  
በኃይሉ አበራ

የተያዘው መጋቢት ወር ለኢትዮጵያውያን ትልቅ 
ስፍራ አለው፤ የአድዋ ድል እንደ ተመዘገበበት የካቲት 
ወር ሁሉ ኢትዮጵያውያን በዚህ ወር ትልቅ ታሪክ 
ጽፈውበታል።  ይህ ታሪክ ደግሞ የአባይ ግድብ ግንባታ 
የተጀመረበት ነው።   5ሺ 150 ሜጋ ዋት የኤሌክትሪክ 
ኃይል እንደሚያመነጭ የሚጠበቀው የዚህ ግድብ 
ግንባታ አጠቃላይ አፈጻጸም በአሁኑ ወቅት 95 በመቶ 
ደርሷል።  በሁለት ተርባይኖቹም የኤሌክትሪክ ኃይል 
ወደ ማመንጨት መሸጋገሩ ይታወቃል።  

መጋቢት 24 ቀን 2003 ዓ.ም የዛሬ 13 ዓመት 
ለግድቡ ግንባታ  የመሰረት ድንጋይ በተቀመጠበት ወቅት 
የግድቡ ግንባታ ወጪ የሚሸፈነው በኢትዮጵያውያን 
መሆኑ ተጠቅሶ፣ ሕዝቡ ለግንባታው ድጋፍ እንዲያደርግ 
ጥሪ ተደርጎለታል።  ኢትዮጵያውያንም በግንባታው 
መጀመር የተሰማቸውን ድጋፍ በተለያዩ መንገዶች 
መግለጻቸው ይታወሳል።  

ከዚያን ጊዜም አንስቶ በተለያዩ መንገዶች 
ለግንባታው ድጋፍ ሲያደርጉ ቆይተዋል።  የግድቡ 
ግንባታ በሀገር ውስጥ እና በውጭ ሀገር የሚገኙ መላ 
ኢትዮጵያውያን ቦንድ ከመግዛት የዲፐሎማሲ ስራዎችን 
አስከመስራት ድረስ በነቂስ የተሳተፉበት እና በፈተናዎች 
መካከል ሆኖ በራስ አቅም ተገንብቶ በመጠናቀቂያ 
ምዕራፍ ላይ የሚገኝ ግዙፍ ፕሮጀክት ነው።  

የግድቡ ፕሮጀክት አፈጻጸምም ሲታይም አሁን 
በማጠናቀቂያ ምዕራፍ ላይ ይገኛል። ከግድቡ 
ግንባታ ማስተባበሪያ ጽህፈት ቤት የተገኘ መረጃ 
እንዳመለከተው፤ አጠቃላይ የግድቡ ግንባታ አፈጻጸም 
በአሁኑ ወቅት በአማካይ 95 በመቶ ደርሷል። የሲቪል 
ስራው (ግንባታው) 98 ነጥብ ዘጠኝ በመቶ ያህል 
ተጠናቅቋል። የውሃ ማስተላለፊያ አሸንዳ የብረታ 
ብረት ስራዎቹ ደግሞ 87 ነጥብ አንድ በመቶ ያህል ነው 
የተጠናቀቁት። 

አሁን የቀረው የግደቡ ዋና ስራ የተርባይን ስራ 
ሲሆን፣ ይህም 76 በመቶ አካባቢ ተጠናቋል።  ግንባታው 
ለውጡ ሲመጣ ከነበረበት 13 በመቶ ከፍተኛ እምርታ 
በማሳየት አሁን ያለበት ደረጃ ደርሷል።   በቀጣይም 
ቀሪ የቴክኒክ ስራዎችን ጨምሮ ከፍተኛ የውጭ ምንዛሪ 
የሚፈልጉ ስራዎች የሚኖሩ ሲሆን፣ ለዚህም 50 ቢሊየን 
ብር ያህል ያስፈልጋል። 

 የግድቡ ግንባታ የተጀመረበት ቀን በየዓመቱ 
ሲከበር ቆይቷል፤ በዚህም ግንባታው የደረሰበትን ደረጃ፣ 
ለግንባታው የሚያስፈልግ ድጋፍ የማሰባሰብ ስራዎች 
ተሰርተዋል።  

የግድቡ ግንባታ ማስተባበሪያ ፕሮጀክት ጽህፈት ቤት 
ሰሞኑን በሰጠው መግለጫ እንዳስታወቀው፤ የግድቡ 
ግንባታ የተጀመረበት 13ኛ ዓመት “በህብረት ችለናል!” 
በሚል መሪ ቃል መጋቢት 24 ቀን 2016 ዓ.ም በተለያዩ 
ሁነቶች ይከበራል። የፕሮጀክት ጽህፈት ቤቱ ከኢትዮጵያ 
ንግድ ባንክ እና ልማት ባንከ ጋር በመሆን በቦንድ ሳምንቱ 
የቦንድ ማሰባሰብ ስራ እንደሚካሄድ ጠቁሟል፤ በዚህም 
አንድ መቶ ሚሊየን ብር የማሰባሰብ እንቅስቃሴም 
አስጀምሯል። 

የሕዳሴ ግድብ ማስተባበሪያ ፕሮጀክት ጽህፈት ቤት 
የሕዝብ ግንኙነት ዳይሬክተር አቶ ኃይሉ አብርሐም 
የግድቡን ወቅታዊ የግንባታ ሁኔታ አስመልክቶ 
በተሰጠው መግለጫ ላይ እንዳስታወቁት፤  መላው 
የኢትዮጵያ ሕዝብ ላለፉት 13 ዓመታት ለግድቡ ድጋፍ 
አድርጓል፤ እስከ የካቲት 30 ቀን 2016 ዓ.ም ከ19 ቢሊየን 
ብር በላይ  ከሕዝቡ ማሰባሰብ ተችሏል። ይህ ድጋፍ 
አሁንም ተጠናክሮ ቀጥሏል።  

ይህን ሀብት በማሰባሰብ በኩል ከፍተኛውን ሚና 
የተጫወተው፣ የታላቁ ሕዳሴ ግደብ ቦንድ  ሸያጭ ሲሆን፣ 
ቦንዱም በኢትዮጵያ ልማት ባንክ እና በኢትዮጵያ ንግድ 
ባንክ ቅርንጫፎች እና በርቀት አካባቢዎችም በተለያዩ 
የብድር እና ቁጠባ ተቋማት በኩል ሲሸጥ ቆይቷል፤ 
ላለፉት ዓመታት ለግድቡ ግንባታ ከሚያስፈልገው ውስጥ 
መላው ሕዝብ የሚጠበቅበትን ከ10 እስከ 20 በመቶ 
በአማካይ 15 በመቶ ድጋፍ አድርጓል። 

የፕሮጀክቱ ግንባታ በማጠናቀቂያ ምዕራፍ ላይ 
መሆኑን የጠቀሱት አቶ ኃይሉ፣ ኃይል በማመንጨት 
ላይ ካሉት ሁለት ዩኒቶች ተጨማሪ ሌሎች ዩኒቶች 
ተጠናቅቀው በቅርቡ ኃይል ያመነጫሉ ተብሎ 
እንደሚጠበቅም አስታውቀዋል። ሕዝባዊ ተሳትፎው 

ባለፉት 13 ዓመታትም ተጠናከሮ መቀጠሉን  ጠቅሰው፣  
ከሐምሌ 2015 ጀምሮ እስከ የካቲት 30 2016 ድረስም 
ባሉት ስምንት ወራትም 931 ሚሊየን 984 ሺህ ያህል 
ብር መሰባሰቡን ጠቅሰዋል። 

አቶ ኃይሉ እንደገለጹት፤ የግድቡ ግንባታ ሙሉ 
በሙሉ ሲጠናቀቅ 74 ቢሊዮን  ሜትር ኩብ ውሃ 
ይይዛል።  በእስካሁኑ በአራት ዙር የውሃ ሙሊትም 42 
ቢሊየን ኩዩቢክ ሜትር ውሃ የተሞላ ሲሆን፣ ቀሪው 
32 ቢሊዮን ሜትር ኩብ ውሃ ሙሊት በየዓመቱ እና 
በየደረጃው እንዲፈጸም በማድረግ በአጭር ዓመታት 
ውስጥ ይጠናቀቃል። 

እሳቸው እንዳብራሩት፤ አሁን በሁለት ተርባይን 540 
ሜጋ ዋት የኤሌክትሪክ ኃይል  እየተመረተ ይገኛል።  አንዱ 
ተርባይን 375 ሜጋ ዋት የማምረት አቅም ያለው ሲሆን፣ 
ሁለቱም ተርባይኖች በሙሉ አቅማቸው ማምረት ውስጥ 
ሲገቡ  750 ሜጋ ዋት የማምረት አቅም ይኖራቸዋል። 
አሁን ያሉት ተርባይኖች በአማካይ የሚያመነጩት 540 
ሜጋ ዋት  ወደ ብሔራዊ የኃይል ቋት እየገባ ነው። 

 በግንባታ ላይ የሚገኙ አምስት ተርባይኖች እና 
ሌሎች በቀጣይ የሚገነቡ ተርባይኖችን ጨምሮ አጠቃላይ 
ግድቡ ግንባታው ሲጠናቀቅ የሚያመርተው ኤሌክትሪክ 
ኃይል አምስት ሺህ 150 ሜጋ ዋት ይሆናል።

አሁን ከዋናው ግድብ ወደ ኋላ የተኛው  ውሃ 
160 ኪሎ ሜትር ሲሆን፤  ግንባታው ሲጠናቀቅ ደግሞ 
ከዋናው ግድብ ወደ ኋላ 256 ኪሎ ሜትር ላይ ውሃ 
ይተኛል። 

የአባይ ግድብ ከኤሌክትሪክ ኃይል ማመንጨት 
በተጓዳኝ ሌሎች በርካታ ፋይዳዎችም ይኖሩታል።   
ትላልቅ ክብደት ያላቸው ጭነቶችን በውሃው ላይ 
ለማጓጓዝ የሚያስችሉ መርከቦችን በውሃው ላይ 
ለመጠቀም ያስችላል።  የባህር ኃይል ለጀልባ ማመረቻ 
ምቹ የሚሆነው የትኛው አካባቢ ነው በሚለው ላይ 
ጥናት ማድረጉን ዳይሬክተሩ ተናግረዋል።  

በግድቡ ዙሪያ የተፈጠረው ሰው ሰራሽ ኃይቅ እየሰፋ 
ሲሄድና ግንባታው ሙሉ ለሙሉ ሲጠናቀቅ ከ78 በላይ 
ደሴቶች ይፈጠራሉ። ይህም ዋነኛ የቱሪስት ማዕከል 
እንዲሆን ያደርገዋል የሚል እምነት እንዲጣልበት 
አድርጓል። 

የውሃ አካሉን ተከትሎ ሪዞርቶች የሚገነቡ ሲሆን፣ 
ለአሳ ልማትና ለመሳሰሉት ኢኮኖሚያዊ አማራጮች 
ከፍተኛ ጠቀሜታ ይኖረዋል። ቀደም ሲል ተካሂዶ ይፋ 
በተደረገ ጥናት መሰረትም በዓመት ከ10 ሺህ እስከ 50 
ሺህ ቶን አሳ ሊመረትበት እንደሚችል ተጠቁሟል። 
እስከ 80 ኪሎ ግራም የሚመዝኑ የአሳ ዝርያዎች በግድቡ 
መገኘታቸውን ተመልክቷል። ይህ የአሳ ሀብት በከፍተኛ 
ደረጃ እየተራባ ሲሆን፣ ግድቡ በቀጣይም ለአሳ ልማቱ 
በጣም ምቹ ሁኔታ ይፈጠራል ተብሎ ታምኖበታል። 

ለዜጎች የስራ እድል በመፍጠርም ትልቅ ድርሻ 
ይዟል ሲሉ ዳይሬክተሩ ጠቅሰው፣ በግንባታው ወቅት 
የውጭ ዜጎችን ሳይጨምር እስካሁን ወደ 12 ሺህ 
ለሚሆኑ ኢትዮጵያውያን የስራ እድል ፈጥሯል ብለዋል። 
ኢትዮጵያውያኑ በዘመናዊ ቴክኖሎጂ እና በሌሎች 

ግድቦች ግንባታዎች ያልታዩ ማሽነሪዎችን የተዋወቁ 
መሆናቸውን አቶ ኃይሉ አመልክተው፣  በዚህም የካበተ 
ልምድ እና ተሞክሮ ይዘው እንደሚወጡ አስታውቀዋል። 
ወደፊትም መንግስት በዚህ ፕሮጀክት የሰሩትንና ከፍተኛ 
ከህሎት ያካበቱተን ባለሙያዎች በማሰባሰብ ሌሎች 
ፕሮጀክቶች ላይ እንደሚያሳትፍ ይጠበቃል ብለዋል።

ከሕዳሴ ግድቡ በመነሳት ወደ ብሔራዊ የኃይል 
ማስተላለፊያ ግሪድ የሚዘልቅ ከሕዳሴ ግድብ ጀምሮ 
እስከ ሆለታ  500 ኪሎ ቮልት የሚሸከም የኤሌክትሪክ 
ማስተላለፊያ ግንባታም አስቀድሞ መጠናቀቁን 
ተናግረዋል።  

የግድቡ ግንባታ ከፍፃሜው ሲደርስ ከዚህ ፕሮጀክት 
የሚወሰዱ በርካታ ተሞክሮዎችና ልምዶች መኖራቸውን 
ዳይሬክተሩ ጠቅሰዋል። የኢትዮጵያ ሕዝብ ለልማቱ 
አንድ ሆኖ መነሳቱ በራሱ ትልቅ ስኬት  መሆኑን ገልጸው፣ 
ግድቡን በራስ አቅም በራስ አገር ገንዘብ የመገንባት 
ልምድ የተወሰደበት መሆኑንም ተናግረዋል። ይህም 
ሌሎች ግድቦችን ለመስራት አቅም ማካበት የተቻለበት 
ነው ብለዋል።  

በሕዳሴ ግድብ ብቻ ችግራችን አይፈታም፤ የሕዳሴ 
ግድብ የፈጠራቸውን በርካታ ልምዶች  በመጠቀም 
በአባይ ወንዝ ላይ በቀጣይ ሊገነቡ የሚችሉትን ጨምሮ 
ሌሎች በግንባታ ላይ የሚገኙ እና በቀጣይ የሚገነቡ 
ፕሮጀክቶችን ለመስራት የሕዳሴ ግድቡ ፋና ወጊ 
መሆኑንም አመላክተዋል። 

የኢትዮጵያ ልማት ባንክ ምክትል ፕሬዚደንት አቶ 
ጌታቸው ዋቄ  በበኩላቸው እንደተናገሩት፤ የዛሬ 13 
ዓመት በዚህ ወር  በራስ አቅም ግድቡን ለመገንባት 
የመሰረት ድንጋይ ሲቀመጥ አንስቶ የኢትዮጵያ ልማት 
ባንክ ከመንግስት ውክልና ተሰጥቶት ቦንድ ለማሳተም 
ተመርጦ እየሰራ ይገኛል። ባንኩ  ከ25 ብር እስከ 100 
ሺህ ብር የሚይዙ ቦንዶችን ይዞ እስከታችኛው የባንኩ 
መዋቅር ድረስ እንዲሁም በኢትዮጵያ ንግድ ባንክ 
እና ቅርጫፎቹ እንዲሁም በብድርና ቁጠባ ተቋማት 
በቅርንጫፎቻቸው በኩል ለሕብረተሰቡ ተደራሽ 
ሲያደርግ ቆይቷል።  

እስካሁንም ድረስ በተለያየ መልክ በስጦታ 
የተሰበሰበውን ሳይጨምር  በሶስቱ ተቋማት በቦንድ 
ብቻ 16 ቢሊየን 830ሚሊየን ያህል  ብር ተሰብስቧል።  
ይህም ለግድቡ ግንባታ ሕብረተሰቡ ያደረገው ተሳትፎ 
ከፍተኛ መሆኑን ያመላከተ ነው። ባለፉት ስምንት 
ወራትም እስከ የካቲት 30 ቀን 2016 ዓ.ም ድረስ ብቻ  
767 ሚሊየን ሶስት መቶ ሺህ ብር መሰብሰቡን ምክትል 
ፕሬዚዳንቱ ጠቁመዋል። በዚህ ሳምንትም የግድቡ 
ግንባታ የመሰረት ድንጋይ የተቀመጠበት 13ኛ ዓመትን 
በማስመልከት የበለጠ ገንዘብ ለማሰባሰብ ይሰራል 
ብለዋል።

እስካሁን ተመላሽ የሆነውን ቦንድ በተመለከተ 
በሰጡት ማብራሪያ አንድ ቢሊየን 250 ሚሊየን ብር 
ቦንድ ለገዙ ከነወለዱ ተመላሽ መደረጉንም ጠቁመዋል። 
ቦንዱን የገዙ ደንበኞች ለሌላ ዘመናት ገንዘቡ እንዲቆይ 
እና ለሕዳሴ ግድቡ አገልግሎት እንዲውል ማድረግ 

እንደሚችሉ ጠቅሰው፣ ገንዘቡ ይሰጠን  ያሉም ጊዜውን 
ጠብቆ ከነወለዱ እንደሚከፈላቸው አመላክተዋል። 

የኢትዮጵያ ንግድ ባንክ የደንበኞች ግንኙነት ሂሳብ 
አስተዳደር ስርዓት ዳይሬክተር ወይዘሮ ቤቴል ታደሰ 
በበኩላቸው እንዳብራሩት፣ ባንኩ በሕዳሴ ግድብ 
ግንባታ ሀገራዊ ኃላፊነቱን ሲወጣ ቆይታል።   ባለፉት 
13 ዓመታት ከ200 ሚሊየን ብር በላይ ቦንድ በመግዛት 
ድጋፍ አድርጓል። በክልሎች ጨምሮ ከአንድ ሺ 500 
በላይ በሆኑ ቅርንጫፎቹ የቦንድ ሽያጭ በማከናወን 
ከዘጠኝ ነጥብ ስምንት ቢሊየን ብር በላይ በሰራተኞች 
መዋጮና በሽያጭ ሰብስቧል፤ ከ319 ሚሊየን ብር በላይ 
ደግሞ በስጦታ ሰብስቧል።  በውጭ አገራት በሚኖሩ 
ኢትዮጵያውያንም እንዲሁ 61 ሚሊየን የአሜሪካ ዶላር 
ያህል፤ አንድ ነጥብ ስድስት ሚሊየን ፓውንድ፤ 49 
ሚሊየን ዩሮ ማሰባሰብ ችሏል። 

ባንኩ ለታላቁ ሕዳሴ ግድብ ተያያዥ ድጋፎችን 
ሲያደርግ መቆየቱን ተናግረዋል። በዚህ ሳምንትም 
በሁሉም ቅርንጫፎቹ አስፈላጊውን የቦንድ ስቶክ 
በመያዝ   በውጭ እና በሀገር ውስጥ ያሉ ኢትዮጵያውያን 
የተለመደውን ጠንካራ ተሳትፎኣቸውን እንዲቀጥሉ 
ጥሪ አቅርበዋል። ሕብረተሰቡ በየትኛውም የባንኩ  
ቅርንጫፍ ቦንድ መግዛት እንደሚችል ጠቁመው፣ 
በውጭ የሚገኙ ኢትዮጵያውያንም በኦንላይን 
አማራጮች በመረጡት አገር ገንዘብ ቦንድ ሊገዙ 
የሚችሉበት ፕላትፎርም መዘጋጀቱንም ጠቁመዋል።  

ጠቅላይ ሚኒስትር ዶክተር ዐቢይ አሕመድ  
የግድቡ አራተኛ ሙሊት በተሞላበት ወቅት  የታላቁ 
ሕዳሴ ግድብ  ለአሳ ምርት፣ ለመጠጥ ውሃ፣ ከምንም 
በላይ ደግሞ አካባቢን የማይበክል ንጹህና ታዳሽ  
የኃይል ምንጭ መሆኑን መናገራቸው የሚታወስ 
ነው። ከፍተኛ አቅም ያለው የኤሌክትሪከ ኃይል 
የሚያመነጭ በመሆኑም ለኃይል ምንጭ፤ ለቤት ውስጥ 
ስራ፤ ኢንዱስትሪ ለማስፋፋት ያለውን ጉልህ ፋይዳ 
አንስተዋል። 

የሕዳሴ ግድቡ የተገነባበት አካባቢ፤ ከዚህ ቀደም 
ሞቃታማ እና በረሃማነት የበዛበት ሲሆን አሁን ግን 
ውሃ መያዝ ከጀመረ ወዲህ በከፍተኛ ደረጃ አካባቢውን 
እያቀዘቀዘውና ንጹህ እያደረገው ተፈጥሮኣዊ  ውበቱን 
እንዲያገኝ የሚያስችል ነው። በመሆኑም የዱር አራዊቱ 
ወደ አካባቢው ይመለሳሉ፤  የተለያዩ እፅዋት ያድጋሉ።  
ከኢኮሎጂ ቱሪዝም አኳያም ለዘርፈ ብዙ ጠቀሜታዎች 
ይኖሩታል።  ከቱሪዝም አኳያም ውብ የሆኑ ደሴቶች 
ይኖሩታል፤ ውሃው የሚተኛበት ሰፊ ስፍራ፣ ጥልቀትና 
ርዝመት የውሃ ላይ ተግባራትን ለማካሄድ ያስችላል። 
በመሆኑም አንዱ ትልቁ የቱሪዝም መዳረሻ ሆኖ 
ሊበለፅግ የሚገባው ነው ብለዋል። 

 ‹‹ሕዳሴ ግድቡ ለብዙ አፍሪካውያን የዳግም 
አድዋ ነው›› ሲሉም የነፃነት፣ ራስን የመቻል፣ ከልመና  
የመገላገል ምልክት፣ እንዲሁም ለልማት፣ ለብልፅግና፣ 
ለዕድገት የመቆም እና አልንበረከክም የሚል ምልክት 
ነው። በመሆኑም ለኢትዮጵያውያን ብቻ ሳይሆን 
ለብዙዎችም ትምህርት ቤት መሆኑንም አመላከተዋል።

ነፃ ሃሳብርዕሰ አንቀፅ
ይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው።በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም።

አዲስ ዘመን   ቅዳሜ መጋቢት 21  ቀን 2016 ዓ.ም

አሁንም እሴቶቻችን ላይ እንሥራአድናቆት ሊቸረው የሚገባው የኤሌክትሪክ 
ኃይል ልማት!

በፈጣሪ የታደለችውን ሀብት በመጠቀም ኢትዮጵያ በውጤታማ የኤሌክትሪክ ኃይል ልማት ላይ ትገኛለች።   ልማቱ በተለያዩ 
የውሃ፣ የንፋስ እንዲሁም የፀሐይ ኤሌክትሪክ ኃይል ማመንጫ ልማቶች በኩል በተጨባጭ እየታየ ነው።  በተለይ ደግሞ ግንባታው 
ሙሉ ለሙሉ ሊጠናቀቅ በወሳኝ  ምዕራፍ ላይ የሚገኘው ግዙፉ ታላቁ የዓባይ ግድብ ዕውን መሆን የልማቱ ስኬታማነት ጎልቶ 
ታይቷል። 

በአፍሪካ ጭምር የኤሌክትሪክ ኃይል ማመንጫዎች ሁሉ አውራ የሆነው ታላቁ የዓባይ ግድብ  ግንባታ ሙሉ ባልተጠናቀቀበት 
ሁኔታም በሁለት ተርባይኖቹ ከ700 በላይ ሜጋ ዋት የኤሌክትሪክ ኃይል እያመረተ ይገኛል።  

የኤሌክትሪክ ኃይል ልማቱ ውጤታማነት የሚመረተውን የኃይል መጠን በሜጋ ዋት በመግለጽ ማስረዳት  ቢቻልም፣ በየቤቱ፣ 
በየኢንዱስትሪው፣ በየተቋማቱ፣ ወዘተ እየቀረበ ባለው አገልግሎት መግለጽም ይቻላል።  

በሀገሪቱ በፈረቃ ይሰጥ የነበረው የኤሌክትሪክ ኃይል መቅረቱ፣ በከተማ እየተፈጠረ ያለውን አዲስ አኗኗር የሚሸከም 
የኤሌክትሪክ ኃይል አቅርቦት መገኘቱ፣  እያደገ የመጣውን የኢንዱስትሪ ዘርፍ የኤሌክትሪክ ፍላጎት በተወሰነ ደረጃም ቢሆን 
መመለስ እየተቻለ ያለበት ሁኔታ ሌሎች የኤሌክትሪክ ኃይል አቅርቦቱ ዕድገት ማሳያዎች ናቸው።  

አዳዲስ የኤሌክትሪክ መስመሮችን በመዘርጋት ከመሠረተ ልማት ውጪ ያሉትን ደግሞ በገጠር ኤሌክትሪፊኬሽን በኩል 
የኤሌክትሪክ ኃይል ተጠቃሚ ማድረግ ተችሏል።  በዚህም በገጠር በጨለማ ውስጥ ሲዳክሩ የኖሩ  ዜጎች ብርሃን ያገኙበት ሁኔታ 
ተፈጥሯል።   ይህም የኤሌክትሪክ ልማቱ ከፍተኛ ደረጃ መድረስ ሌላው ማስረጃ ነው።   

በቅርቡ የኢትዮጵያ ኤሌክትሪክ አገልግሎት የሰጠው መግለጫም ይህንኑ ይጠቁማል።   በሀገሪቱ ስምንት ሺ ከተሞችና የገጠር 
መንደሮች የኤሌክትሪክ አገልግሎት ተጠቃሚ እንዲሆኑ ማድረግ የተቻለበትን ሁኔታ ለእዚሁ ማሳያነት ሊጠቀስ ይችላል።  

እንደሚታወቀው በሀገሪቱ አዳዲስ ከተሞች እየተፈጠሩ፣ ነባሮቹ ከተሞችም በከፍተኛ ደረጃ እየተስፋፉ ይገኛሉ።  እነዚህ 
ከተሞች ከአዳዲስ የአኗኗር ዘይቤ ጋር የተዋወቁ እንደመሆናቸው የኤሌክትሪክ አገልግሎት ፍላጎታቸው ከፍተኛ ነው።  የኃይል 
ልማቱና አቅርቦቱ ይህን ፍላጎት በመመለስ ላይ ይገኛል።   

በሀገሪቱ የኢንዱስትሪው ዘርፍ እየተስፋፋ ለመምጣቱ አንዱ ምክንያት የኤሌክትሪክ ኃይል በማምረት በኩል እያከናወነች 
ያለችው ተግባር ተስፋ ሰጪ በመሆኑ ነው።  ሀገሪቱ ከሌሎች ሀገሮች አኳያ ስትታይ ዝቅተኛ የኤሌክትሪክ ኃይል ክፍያ የሚጠየቅባት 
መሆኗም ይገለጻል።  ይህም ለኢንዱስትሪው ዘርፍ መስፋፋት አንድ ወሳኝ ምክንያት ተደርጎ ይወሰዳል።  

ከራሷ አልፋ ጎረቤት ሀገሮችን ባለመብራት እያደረገችም ትገኛለች።  ሱዳን፣ ጅቡቲ፣ ኬንያ የዚህ ኃይል ተቋዳሽ መሆን 
ችለዋል፤ ታንዛኒያም የኤሌክትሪክ ኃይሉን ለመቋደስ አቅዳለች።  ይህ የኤሌክትሪክ ኃይል አቅርቦት ፍላጎት እስከ ደቡብ አፍሪካ 
ሊዘልቅ እንደሚችል እየተገለጸ ይገኛል።  

ይህም ሁኔታ ሀገሪቱ የውጭ ምንዛሬ በምታገኝባቸው መንገዶች ላይ አዲስ መንገድ እንድትጨምር አድርጓታል።  ኤሌክትሪክ 
እንደ ወርቅ፣ ቡናና አበባ ምርቶች ሁሉ የሀገሪቱ የወጪ ምርት መሆን ችሏል።   የኤሌክትሪክ ኃይል ለእነዚህ ሀገሮች በመሸጥ 
የውጭ ምንዛሬ እያገኘች ነው።   ይህም የኤሌክትሪክ ኃይል ልማቱ የደረሰበትን ከፍተኛ ደረጃ የሚያመለክት ሌላ ማስረጃ ነው።  

ከቅርብ ጊዜ ወዲህ ደግሞ ለተሽከርካሪዎች የኃይል አማራጭ በመሆን ነዳጅን እየተካ ይገኛል።    ሀገሪቱም ዜጎችም ዋጋው 
በየጊዜው እየተወደደ ከመጣው ነዳጅ  ጥገኝነት ለመላቀቅ አንድ መፍትሄ እየሆነ ይገኛል።  

በአሁኑ ወቅት በሀገሪቱ በርካታ ተሽከርካሪዎች በነዳጅ ሳይሆን በኤሌክትሪክ ኃይል በአውራ ጎዳናዎች ላይ እየፈሰሱ ናቸው።   
በሀገሪቱ በኤሌክትሪክ የሚንቀሳቀሱ ተሽከርካሪዎች ብዛት ከ100 ሺ በላይ መሻገራቸውን መረጃዎች ይጠቁማሉ።   የእነዚህ 
ተሽከርካሪዎች በስፋት ወደ ሀገሪቱ መምጣት ያለውን ሰፊ የኤሌክትሪክ ኃይል አቅም ታሳቢ ያደረገ ነው።   የተሽከርካሪዎቹን 
የኤሌክትሪክ ፍላጎት ለማሟላት በአዲስ አበባ ብቻ 60 የኤሌክትሪክ ኃይል መሙያ ማሽኖች ተገጥመዋል።  እነዚህን ተሽከርካሪዎች 
መጠቀም ውስጥ የተገባው በተለያዩ ምክንያቶች ሊሆን ቢችልም፣ ለኢትዮጵያ ግን አስተማማኝ የኤሌክትሪክ ኃይል ያላት ከመሆኑ 
ጋር ሊያያዝ ይችላል።   

የኤሌክትሪክ ኃይል ከአካባቢ ጋር የሚስማማ እንደመሆኑም፣ ኢትዮጵያ በኤሌክትሪክ ኃይል የሚንቀሳቀሱ ተሽከርካሪዎችን 
በስፋት በማስገባት ላይ ያለችበት ሁኔታ፣ ኢንዱስትሪዎች፣ ድርጅቶች፣ ወዘተ በጀኔሬተር የኤሌክትሪክ ኃይል ፍላጎታቸውን 
ለመመለስ የሚያደርጉትን ጥረት የሚቀነስ ከመሆኑ ባሻገር ሀገሪቱ እየገነባች ላለችው አረንጓዴ ኢኮኖሚም ከፍተኛ አስተዋጽኦ 
ያበረክታል።   

በቅርቡ ግንባታው እንደሚጠናቀቅ የሚጠበቀው ታላቁ የኢትዮጵያ ኤሌክትሪክ ኃይል ማመንጫ ግድብ ሙሉ በሙሉ 
ወደ ሥራ ሲገባ ሀገሪቱ የሚያስፈልጋትን የኃይል አቅርቦት በወሳኝ መልኩ ሊመለስ እንደሚችል ይጠበቃል።  በዚህ ላይ ሀገሪቱ 
የኤሌክትሪክ ኃይል ልማቱን አሁንም አጠናክራ ቀጥላለች።  በኮይሻ፣ በንፋስ ኃይል ማመንጫና በመሳሰሉት እየተከናወኑ ያሉ 
ተግባሮችም ይህንኑ ያመለክታሉ።  

ይህ ልማት የኤሌክትሪክ ኃይል አቅርቦት እጥረት የሀገሪቱ ችግር እንዳይሆን ያደርጋል።   መንግሥት በዚህ ልማት ሲያካሂድ 
የቆየውና የሚያካሂደው ተግባር፣ ሕዝቡም ከአምስት ሺ ሜጋ ዋት በላይ የኤሌክትሪክ ኃይል የሚያመርተው ታላቁ የኢትዮጵያ 
ህዳሴ ግድብ እውን እንዲሆን ላደረገው ድጋፍ  አድናቆት ሊቸራቸው ይገባል!

ግንቦት 30 ቀን 1933 ዓ.ም ተቋቋመ

አዲስ ዘመን
የኢትዮጵያ ፕሬስ ድርጅት ዋና ስራ አስፈጻሚ

ስልክ ቁጥር - 011-126-42-22
ኢሜል ፡- epa@press.et

ዋና አዘጋጅ
አንተነህ ኃ/ብርሃን ወ/መድህን 

አድራሻ 
ንፋስ ስልክ ላፍቶ ክ/ከ 

ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

ማከፋፈያ :- ስልክ ቁጥር - 011-157-02-70

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12
ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ 
ስልክ፡- 011 126 4200 
Email:- wendweson.shimelis@press.et

       wendwesonshimelis@gmail.com 

የዜና ማዕከል ዋና አዘጋጅ 

ወርቁ ማሩ
Email:- workumaru2@gmail.com

የአዲስ ዘመን ምክትል ዋና አዘጋጆች 
• ኃይሉ ሣህለድንግል
• እስማኤል አረቦ
• ቦጋለ አበበ  

ትንሳኤ አበራ

ኢትዮጵያውያን  ባለ ብዙ እሴቶች ነን፤ እነዚህ 
እሴቶቻችን መገለጫዎቻችን ናቸውና እንታወቅባቸዋለን፤ 
እንለይባቸዋለን።  የአብሮነት፣ የመከባበር፣ የመቻቻል፣ 
ወዘተ. እሴቶቻችን  ዘመናትን ተሻግረው አብረውን አሉ።  

የመቻቻል እሴቶቻችን በትንሽ በትልቁ ከመጋጨት 
ያወጡንና የሚያወጡን ከመሆናቸው ባሻገር፤ ግጭቶች 
ተከስተው ሲገኙም መፍትሔ ለማምጣት የሚያስችሉ 
መላ ያላቸው ናቸው።  የመረዳዳት እሴቶቻችን ብቻችንን 
እንዳንቆም፣ እንድንተሳሰብ አድርገውናል። 

 አብሮነታችን በክፉ ቀን እርስ በርስ ለመረዳዳት፣ 
በደግ ቀን ደግሞ ተጋግዞ ለመልማት አቅም የሚሆን 
ፋይዳ አላቸው።  ባለፉት ዘመናት  የሀገርን ሉአላዊነት 
በማስጠበቅ የተገኙ ድሎች ከአብሮነትና አንድነት 
እሴቶቻችን የተቀዱ ናቸው።  ሀገርን ከቅኝ ገዥዎች 
ለመከላከል በዓድዋ የተመዘገቡ ድል፣ በዚህ ዘመን 
ደግሞ በልማቱ መስክ በዓባይ ግድብ ኢትዮጵያውያን 
ከመንግሥታቸው ጋር ተረባርበው የጻፉት ታላቅ ገድል 
አንድነታቸው የት ድረስ ሊዘልቅ እንደሚችል ጥሩ ማሳያ  
ነው።  

“ባህሎቻችን፣ ወጎቻችንና ልማዶቻችን በመልካምነት 
ላይ የታነጹ ከመሆናቸው ባሻገር ከየትኛውም 
ሃይማኖታዊ አስተምህሮት ጋር የማይጻረሩ እንዲያውም 
በሃይማኖታዊ  አስተምሮት   የሚደገፉ ፣ የሚጠናከሩ 
፣ የሚንጸባረቁ   የኢትዮጵያዊነት መገለጫዎች ናቸው።  

ምንም እንኳ መበርከት ያለባቸው ቢሆንም፣ 
ኢትዮጵያውያን ኑሮ የደቆሳቸውን ዜጎች ጎጆ ለማቅናት፣ 
ያጡ የነጡትን ለመደጎምም ርብርብ ሲያደርጉ 
እየተመለከትን እንገኛለን።  ከቅርብ ጊዜ ወዲህ ያለውን 
ብንጠቅስ በርካታ አቅመ ደካሞች የቤት ባለቤት 
ተደርገዋል፤ አያሌ ዜጎች የምገባ መርሀ ግብር ተጠቃሚ 
ሆነዋል፤ ወዘተ ። 

የሰው አንመኝም፤ የኛንም አላግባብ ሲወስዱብን 
እንቆጣለን።  መስረቅ፣ የእጅ አመል ነውራችን 
ነው።  ተፈጽሞ ቢገኝ ቀደምቶቹ ምን አይነት እርምጃ 
ይወስዱ እንደነበር ይታወቃል፤ ይህ ባይፈጸም  መገለል 
ይደርሳል።  እናም ያደግነው የኖርነው በዚሁ አግባብ 
ነው።  በዚሁ እየኖርንም ነው። 

በእነዚህ እሴቶቻችን በሥነ ምግባር የታነጸ ዜጋ 
ለማፍራት ጥረቶች እየተደረጉ ባሉባት ሀገር፣ ከዚህ 
በተቃራኒው የቆሙ ጥቂት የማይባሉ ዜጎች አሳፋሪ 
ተግባር ሲፈጽሙ ይስተዋላል፤ በቅርቡ የኢትዮጵያ 
ንግድ ባንክ  አጋጠመኝ ያለውን የዲጂታል ባንኪንግ 
የሲስተም ብልሽት በመጠቀም በውድቅት ሌሊት  
የባንኩን ገንዘብ ቴክኖሎጂን በመጠቀም ጤነኛ ያልሆነ 
የገንዘብ ዝውውር ያደረጉ ጥቂት ብለን የማንተዋቸው 
ዜጎች ድርጊትም ይህንኑ ይጠቁመናል።   

ከእነዚህ ሕገወጦች ውስጥ አብዛኛዎቹ የዩኒቨርሲቲ 
ተማሪዎች መሆናቸው ደግሞ በእጅጉ ያስገርማል፤ 
ያሳስባልም። ነገ ሀገር ይረከባሉ ተብለው የሚጠበቁ 
ወጣቶች በእዚህ ዓይነቱ አሳፋሪ ተግባር ተዘፍቀው 
መገኘታቸው አሳፋሪ ከመባል ሌላ ምን ያስብላል።  

በሕገወጦቹ ላይ ጠንካራ ሕጋዊ እርምጃዎች 
ሊወሰዱ ይችላሉ።   በእርግጥም ጠንካራ መሆን 
ይኖርበታል።  በተለይ ገንዘቡን መልሱ እየተባሉ 
ባልመለሱት ላይ አስተማሪ እርምጃ ሊወሰድ 
እንደሚችል መገመት ይቻላል።   

ግን ደግሞ ይህ ችግር ለምን በእዚህ ልክ ተፈጠረ 
ብሎ ደጋግሞ መጠየቅ ይገባል።   ድርጊቱ ለእሴቶቻችን 
ያለንን ቅርበት በእጅጉ እንድንፈትሽ ያደርጋል።   ዛሬ 
ላይ ለጉዳዩ ትኩረት ሰጥተን በደንብ ውስጣችንን ማየት 
ካልቻልንና እንዲህ ዓይነት ድርጊቶች ሲፈጸሙ  እያየን  
በዝምታ ካለፍን  ነገ ብዙ ከባድ የሚባሉ  ድርጊቶች 
ሲፈጸሙ  ማጣፊያው ሊያጥረን ይችላል።   

ሕገወጥ ድርጊቱን ተከትሎ ሌላም የሚገርም 
ነገር ሆኗል።  ለማህበራዊ ሚዲያ ምስጋና ይግባውና 
ይህን ጉድ ሹክ ብሎናል።  ድርጊቱን በርካታ 
ወገኖች ቢያወግዙትም፣ በአድናቆት የተመለከቱትም 
ተገኝተዋል።  ይህ ደግሞ ሌላ አሳፋሪ ተግባር ነው። 

ያም ሆነ ይህ  ባንኩ ላይ የተፈጸመው ድርጊት  
እንደዜጋ ሁሉንም ዜጋ የሚመለከት ጉዳይ  በመሆኑ  
እንደዋዛ  በቀላሉ  የሚታለፍ አይሆንም።  ድርጊቱን  
የፈጸሙት አካላት እነማንም ይሁኑ እነማን ጉዳዩ እንደ 

ሀገር  ሁላችንም ይመለከታል፤ የጉዳዩ ባለቤቶቹም  
ሁላችንም ነን።    

የሰው ልጅ በምድር ላይ ጥሮ ግሮ መኖር እንዳለበት 
ሃይማኖታዊ አስተምህሮው ያመለክታል።  የማህበረሰቡ 
የተለያዩ ባህላዊ ሥርዓቶችም ቢሆኑ ሠርቶ መብላትን 
እንጂ ስርቆትን የሚያበረታቱ አይደሉም።  የሀገራችን 
ሕዝብ በዚህ ተቃኝቶ ያደገና የሚኖርም ነው።  በዚህ 
ሃይማኖታዊ አስተምህሮ፣ በዚህ ማህበረሰብ ወግና 
ሥርዓት አድጓል ተብሎ የሚጠበቅ ትውልድ መላ 
ዓለምን ጭምር ጉድ ሊያሰኝ የሚችል ሕገወጥ ድርጊት 
ፈጽሟል።  

ይህን ሁሉ ምን አመጣው ብሎ መጠየቅ ይገባል።   
በሀገሪቱ በአቋራጭ መክበር የጥቂቶች ፍላጎት ብቻ ነው 
ተብሎ አይወሰድም፤ ሠርቶ ስለመክበር ሳይሆን በሆነ 
መንገድ ብቻ ሀብት ማማ ላይ መቀመጥ የሚፈልጉ 
ጥቂት አይደሉም።  እነዚህ ሕገወጦች ከእነዚያ መካከል 
አይደሉም አይባሉም።  እነዚህን ድርጊቶች በአደባባይ 
ከማውገዝ በቀር ድርጊቶቹን የፈጸሙትን በአግባቡ 
የመቅጣት የማስተማር ነገር ችላ መባሉ ይህን ችግር 
አባብሶታል እላለሁ። 

አሁን ላይ  ዋናው ጉዳይ መሆን ያለበት እስካሁን 
ስንገነባ የመጣነውን መልካም እሴት  ማስቀጠል 
ለምን አቃተን።  ይህም ውስጣችንን በደንብ  በማየት  
እንደዚህ ዓይነት ድርጊቶች እየተስፋፉ እንዳይመጡ 
ማድረግ ላይ የተጠናከረ ሥራ መሥራት ይኖርብናል።   
ይህ ካልሆነ ግን  እንደሀገር  ትልቅ ዋጋ ሊያስከፍሉን 
የሚችሉ ክስተቶች ሊገጥሙን መቻላቸው አይቀሬ 
ነው። 

እስካሁን ባሉን መልካም እሴቶች  ላይ መሥራት 
ባለመቻላችን ብዙ አጥተናል፤ ወደፊት ከዚህ 
የበለጠውን እንዳናጣ እሴቶቻችንን በማስገንዘብ፣ 
መሬት ላይ አውርደን በተግባር በማሳየት ላይ ከወዲሁ 
መሥራት  ይገባናል።  

ይህን አስነዋሪ ድርጊት የፈጸሙ አካላት 
በአስቸኳይ የወሰዱትን ገንዘብ እንዲመልሱ ባንኩ 
ሲያሳስብ ቆይቷል።  ይህን ተከትሎም በርካቶቹ 
ገንዘቡን መልሰዋል፤ ከ500 የማያንሱት ደግሞ ይህን 
ባለማድረጋቸው ስማቸውን ይፋ አድርጓል።  እነዚህ 
ሕገወጦች ይህን ማድረግ ካልፈለጉ ደግሞ ወደ ሌላ 
ሕጋዊ እርምጃ እንደሚገባ አስገንዝቧል።  

እነዚህ የድርጊቱ ፈጻሚዎች ለሕግ ቀርበው  ሕጋዊ 
ቅጣት ተቀብለው፣ ተገቢውን ትምህርት አግኝተው 
ከስህተታቸው እንዲማሩ ማድረግ ያስፈልጋል።  ይህ 
ብቻውን ግን በቂ አይደለም፤ ዛሬ ችላ ብለን የተውነው 
ነገር ነገ ተንዶ መፍረሱ አይቀርምና  ትውልዱን በጽኑ 
መሠረት ላይ የማነጹ ሥራ ትኩረት ሊሰጠው ይገባል።  

ይህ ትውልድ እንዲህ ዓይነቱን ነውረኛ ተግባር 
ከየት እንዴት ተማረው ብሎ መጠይቅና መልሱ ሲገኝ 
ለአስፈላጊው እርምጃ መዘጋጀትም ይገባል።  ለዚህም 
አሁንም ጊዜው ገና አልረፈደምና እንደ ሀገር መልካም 
ገጽታ በመገንባት አሁን ከገባንበት አጣብቂኝ መውጣት 
ይገባናል።   

ይህን ማድረግ መቻል ማለት በተለያዩ አካባቢዎች 
ለሚስተዋሉ ተመሳሳይ ችግሮችም መፍትሔ ማስቀመጥ 
ይሆናል።  መፍትሔው በእጃችን እያለ ሌላ መፍትሔ 
ፍለጋ ከመባዘን እሴቶቻችንን ማስረጽና መተግበር 
መቻል ላይ ትኩረት አድርገን እንሥራ።   ይህን ማድረግ 
ደግሞ የሁላችንም ኃላፊነት ይሆናል።  

በተለይ ደግሞ ከ99 በመቶ በላይ ሕዝቧ 
ሃይማኖተኛ ነው ተብሎ የሚነገርላት ኢትዮጵያ 
በሃይማኖት በኩል ያለውን አስተምህሮ የሃይማኖት 
አባቶች ኃላፊነት  ወስደው መሥራት ይኖርባቸዋል።  
እነዚህ አባቶች ሠርተናል፤ እየሠራንም ነው ሊሉ 
ይችላሉ፤ ብዙ ላለመሠራቱ በሀገሪቱ የሚፈጸሙ 
ከእምነትም ከባህልም ያፈነገጡ ይህን ዘረፋ የመሳሰሉ 
ድርጊቶች አመላክተዋል።  

መንግሥትም ማህበራዊ መስተጋብሮች 
ተጠናክረው እንዲቀጥሉ በማድረግ መልካም እሴቶችን 
ሊያስቀጥሉ የሚችሉ ሥራዎች ላይ በመሥራት 
ኃላፊነቱን መወጣት ይጠበቅበታል።  የነገውን ትውልድ 
የመቅረጽ ትልቁ  ኃላፊነት ያላቸው ትምህርት ቤቶች እና 
ወላጆችም  ኃላፊነታቸውን መወጣት ይኖርባቸዋል።  
በተለይ በሥነምግባርና ፀረሙስና ኮሚሽን በኩል ይህ 
ሥራ መሠራት ይኖርበታል።   ቸር እንሰንብት።  

እንዲህም ይኖራል
ማህበራዊ

ሕይወት ፈርጀ ብዙ ገጽታዎች አሏት፤ መውጣት እንዳለ ሁሉ መውረድም ይኖራል።  ከመውረድ ውስጥም በትጋት መውጣት ይቻላል።  አግኝቶ ማጣት እንዳለ ሁሉ አጥቶም ይገኛል።  
ይህ የሕይወት እውነታ ነው፤ በጥቂቶች የህይወት መውጣትና መውረዶች ውስጥ ብዙዎች ይማራሉ።  የህይወትን ፈተናዎችም ያውቃሉ።  በከፍታ ውስጥ የሚገኙት ‹‹እንዲህም ይኖራል 
እንዴ?›› ብለው ራሳቸውን ይጠይቃሉ።  ለተቸገሩት ያዝናሉ፤ ካላቸው ቀንሰው የሌሎችን ችግር ይካፈላሉ፤ በተጨማሪም ችግር ብልሃትን ያስተምራል እንዲሉ ከችግር ጋር ተላምዶ 
ከመኖር ይልቅ ለመፍትሄ የሚታትሩትንም ያበረታታሉ።  በመሆኑም ‹‹እንዲህም ይኖራል›› ብለን በከፈትነው አምዳችን ህይወትን በየፈርጁ ታስተውሉበት፤¸አስተውላችሁም ትማሩበት 
ዘንድ ጋበዝናችሁ።  ለአስተያየቶቻችሁ፤ ለመሰል ታሪኮች ጥቆማችሁ እንዲሁም ለድጋፋችሁ የዝግጅት ክፍላችን አድራሻ ትጠቀሙ ዘንድ ጋበዝናችሁ።  

የአባት  ልብ - ስለ ልጅ…   
መልካምሥራ አፈወርቅ 

አንድ- ለእናቱ ና ለአባቱ
ለቤቱ የመጀመሪያም  የመጨረሻም  ልጅ ነው።  እናት   

አባቱ እሱን  ካገኙ በኋላ ሌላ  ልጅ  አልወለዱም።  ይህ  
እውነት  ለአንድዬው   ቅምጥል  ለማ ለጌቦ  የተለየ ዓለም 
ፈጠረ።   ወላጆቹ   ጠዋት  ማታ በስስት  እያዩ  አሳደጉት።  
ትንሹ  ለማ ከእኩዮቹ  ይበልጥ ያሻውን  ጠይቆ   የማያጣ፣  
የፈለገውን  ሁሉ  የሚያገኝ  ልጅ ሆነ።  

እንደ ዓይን ብሌን የሚታየው  ለማ  የቤት  የደጁን  
በረከት  አላጣም።  ከምግቡ፣   ከልብሱ  ከጫማው  
እየተመረጠ    እንደልቡ   ተሟላለት።   ብላቴናው ለማ 
‹‹አፈር አይንካህ፣ ጸሀይ አይጉዳህ›› ተብሎ  በስስት አደገ።   
ዕድሜው  ከፍ  እንዳለ  ወላጆቹ   ስለ እሱ  ነገ  ማሰብ  
መጨነቃቸው  አልቀረም።  አንድዬ  ልጃቸው  ተምሮ፣ 
ተመራምሮ  ስማቸውን እንዲያስጠራ፣ ይሻሉ።   ራሱን   
አገሩን  እንዲጠቅም  ይፈልጋሉ። 

ለማ ሰባተኛ ዓመቱን እንደያዘ   ደብተርና   እርሳስ  
ተገዛለት።  ትምህርት ቤት እንደሚሄድ  ባወቀ ግዜ ውስጡ  
ፈነጠዘ።  ልብስ ጫማው ተሟላለት፣  ከባልንጀሮቹ  ሁሉ 
አምሮና ደምቆ   ከትምህርቱ    መመለስ ጀመረ።  ለማ የገበሬ 
ልጅ ነው።  ደቡብ  ምዕራብ  ዳውሮ ዞን  ተርጫ   ላይ  
ተወልዶ  አድጓል። 

ዳውሮና  አካባቢው  ክረምት  ከበጋ ያበቅላል።  መሬቱ  
የሰጡትን  ይቀበላል።  በዚህ በረከት  መሀል   የተገኘው   
ለማ  አንዳች  አልጎደለበትም።  ልጅነቱን   በወላጆቹ ስስት    
ተከቦ፣   በፍቅር   መንገድ   ተመላልሶበታል። 

ለማ  ሁለተኛ  ክፍል እንደገባ  የልጅነት  ልቡን  የሰበረ፣ 
የውሰጡን ሀሴት ያጨለመ  ክፉ  አጋጣሚ     ተከሰተ።  
በሙሉ   ዓይናቸው   የማያዩት፣  ከልብ  የሚሳሱለት    አባቱ  
በሞት  ተለዩት።  ይህ   ግዜ ለትንሹ  ልጅ   እጅግ  የከፋ ሆነ።  
ሞት  ይሉት   ንጥቂያ  ዳግም  ከእሳቸው   እንደማያውለው  
ሲገባው  አንገቱን ደፋ።  ሌት ተቀን  ስቅስቅ ብሎ አለቀሰ። 

ጊዜው የሰኔ ወር ነው።  ተማሪዎች የድካማቸውን  
የሚያዩበት የዓመቱ መጨረሻ።  ለማ  እንደአምናው 
ትምህርት ቤቱ  ደርሶ ካርዱን አልተቀበለም።  ይህ ወር ሆን 
ብሎ  አባቱን  የቀማበት  ቢመስለው  በኩርፊያ፣ በዝምታ 
አለፈው።  የለማ እናት የትዳር  አጋራቸውን የአንድዬ  
ልጃቸውን  አባት  አጥተዋል።  ይህ ግዜ  ለእሳቸው  ከሀዘን  
በላይ ነው።  ከዚህ   በኋላ  ቀሪ ሀብታቸው  ትንሹ  ለማ  
ብቻ ሆኗል። 

ውሎ አድሮ  በቤቱ ሕይወት  እንደትናንቱ  ቀጠለ።  
የለማ  እናት ልጃቸውን በተለየ ዓይን ማየቱ  ባሰባቸው።  
እያደር   ስስት  ፍቅራቸው፣ ጨመረ።  ወጥቶ  አስኪመለስ  
ሰውን፣  መንገዱን  አላምነው  አሉ።    ለማ   ከአባቱ ሞት 
ወዲህ በትምህርቱ  በርትቶ   ቀጥሏል።  አሁንም    ግን እርሱ  
በእናቱ  ዘንድ  ገና እንደ  እንደተወለደ  ሕጻን   ነው።  ዛሬም     
ልክ    እንደልጅነቱ   ያዩታል፣ ይሳሱለታል። 

ድንገቴው ጥያቄ…
ለማ  አንደኛ ደረጃን አጠናቆ  ዘጠነኛ ክፍል እንደገባ    

ከእናቱ      አንድ  ሀሳብ ተሰነዘረ።  እሱ  ለእሳቸው 
አንድና  ብቸኛ  ልጅ ነው።  ከዚህ በኋላ እሀትና  ወንድም  
አይወልዱለትም።   እንዲያም  ሆኖ ይህን ጉጉት በሌላ 
መንገድ ማግኘትን ይሻሉ።  እሱ አግብቶ  ቢወልድና   
ራሱን  ቢተካ   ምኞታቸው  ነው።  ይህን  ስሜት ይዘው  
ዝም  አላሉም።  ትምህርቱን ትቶ ጎጆ እንዲቀልስ፣ ልጅ  
ወልዶ እንዲያሳቅፋቸው ጠየቁት።   ለማ  ይህን  እውነት  
ከእናቱ  በሰማ ግዜ ለፍላጎታቸው  እጅ ሰጠ፣ እንደ ልጅነቱ  
ሊታዘዝም  ጥያቄውን  በይሁንታ  ተቀበለ።  

እንደታሰበው ሆኖ ለማ  በእናቱ ቤት በወግ ማዕረግ 
ተዳረ።  የወደዳት አጋሩ የግራ ጎኑን  ሆነችለት።   በምርቃት፣ 
በምስጋና   የተጀመረው  ጎጆ በበረከት ተሞላ።  ከዚህ በኋላ 
የለማ እጆች ደብተር አይዙም፤. እስክሪቢቶ አይጨብጡም።  
ትጉህ ገበሬ ሆኖ ጎጆውን  ይደጉማል፣  የእናቱን  ሀሳብ  
ሞልቶ  ምርቃቱን  ይቀበላል።  

ውሎ አድሮ የለማ ትዳር   በልጅ    ስጦታ  ተባረከ።   
ወንድ   ልጅ  ወልዶ በሳመ ግዜ የእናቱ   ደስታ  በእጥፍ  
ጨመረ።   ስለ እሳቸው  ፍቅር   የከፈለው  ዋጋ የልብ   
ምርቃት  ሆነው።   መላው  ቤተሰብ  ሕጻኑን   በፍቅር  እያየ  

ማሳደግ ያዘ።  በአያቱ  እጅ  ውሎ የሚያድረው  ጨቅላ  ልዩ  
ፍቅር  ተቸረው፣  ቤተሰቡ  ነገውን እየተነበየ መልካሙን 
ሁሉ  ተመኘለት።  ልጁ  ዳዴን አልፎ ‹‹ወፌ ቆመች›› እያለ 
ዓመቱን ደፈነ።  ግዜ ቆጥረው ሌሎች ዓመታት ተከተሉ።  
ደስተኛው  ሕፃን  ለእናት አባቱ  ትርጉም  የሚሰጥ  ደስታን  
አጎናጸፈ።  

     ከቀናት በአንዱ ግን  በቤቱ   አስደንጋጭ  ጉዳይ  
ተከሰተ።   የአምስት  ዓመቱ    ልጅ   በድንገት  ታመመ።  
ለተሻለ ሕክምና  ጅማ  ሆስፒታል  ገብቶ አልጋ ያዘ።   አባት 
ለማ    የሆነውን  ማመን አልቻለም።  ይህ   ልጅ  የልጅነት   
ስጦታው፣  የወላጅ  እናቱ  በረከት ነው።   ትዳሩን፣  ጎጆውን   
በክብር  አጽንቷል፣ ታሪኩን አድምቆ  ቀይሯል።  ልጁ    
ሕመሙን  በእሱ  አቅም የሚችለው አልሆነም፡  ክፉኛ  
ተንገላታ፣ ተሰቃየ።         

የምርመራው ውጤት፤  በሽታው   ሜኔንጃይት  መሆኑን  
አመላክቷል።  መላው ቤተሰብ  በእሱ   ጭንቀት  ከጭንቅ 
ወድቋል።  ፈታኝ  ቀናት  አንድ ሁለት ብለው   ተቆጠሩ።  
ዝምታ  የዋጠው  ጎጆ በድብርት  ተያዘ።   ልፋት  ሙከራው 
ሁሉ አልተሳካም።   ትንሽዬው    የቤቱ  ፋኖስ    በድንገት   
አንቀላፋ።   ሳይታሰብ  የጎጆው ብርሀን ተዳፈነ። 

  የሕጻኑ  ሞት   መላውን  ቤተሰብ  ከከባድ   ሀዘን   
ጣለ።  ሁሉም  በምሬት አንገቱን  ደፍቶ አነባ።    የአባትዬው    
ለቅሶ  ግን  በዋዛ   አልተገታም።   በቀላሉ መጽናናት፣ 
የተሳነው  ለማ     ዕንባውን   መጥረግ ተሳነው።  የልጁ ጠረን 
ሳቅና  ጨዋታው  በዓይኑ  ውል እያለ  ተቸገረ።   ያወጣለት 
ስም፣  ያለመለት ነገ  ሁሉ  በዓይምሮው   ተመላለሰበት። 

  የሀዘኑን መክፋት ያዩ   ወዳጅ  ዘመዶች   ሽማግሌ  
ሰብስበው ‹‹ተው››  ሲሉ መከሩት፣ አስመከሩት።  ለማ  
ጊዜ   ወስዶ  ከራሱ  አወራ።   ለፈጣሪው   ልቡን ሰጥቶም  
መጽናናትን ለመነ ‹‹እምቢኝ›› ብሎ ያስቸገረው ማንነት 
በአንዴ ተመልሶ  ቀልቡን  ሲገዛ ታወቀው፤ ልክ እንደትናቱ  
ዛሬን እየኖረ ነገን  ማሰብ ጀመረ።  

ቁጭት… 
አሁን ለማ ከሀዘኑ   ተፅናንቷል።  ዕንባውን  ጠርጎ 

ሳቁን መልሷል።   ይህ  አጋጣሚ  ራሱን መለስ ብሎ 
እንዲያይ  አጋጣሚ  እየፈጠረለት ነው።  አጋጣሚው ደግሞ  
ከሌላ  ቁጭት ይጥለው ይዟል።  እሱ ወደ ትዳር  ዓለም  
በገባበት  ጊዜ  ባልንጀሮቹ ትምህርታቸውን  ጨርሰው ስራ 
ተቀጥረዋል።  ጓደኞቹ ባገኙት ግዜ    አርሶ  አደር ሆኖ 
መቅረቱን እየጠቆሙ በአግቦ  ይነካኩታል።   ይህን  መለስ 
ብሎ ሲያስብ  ውስጡ ተፈተነ።  የዛኔ  ስለ ጎጆው  በውሳኔው    
አምኖበት  ነበር።  አሁን  ግን  ሳይማር   ቤት  መቅረቱ 
እያንገበገበው  ነው። 

ለማ ይህን እውነት ይዞ ከእናቱ ጋር መከረ።  እናት 
መጀመሪያ   ሀሳቡን አልደገፉም።  መቼም  ከጎናቸው 
እንዲርቅ  አይሹምና  ‹‹ላስብበት››  ሲሉ  አከላከሉት።  ለማ  
የእናቱን ቃል ያከብራል።  ዋጋ ከፍለው አሳድገውታልና 
ከሀሳባቸው ፈቀቅ   አይልም።  ቀስ  እያለ  አሳመናቸው።  
ውሎ አድሮ    ይሁንታቸውን ሰጡት።  

 መስከረም ሲደርስ  ምዝገባውን  አጠናቆ ትምህርቱን 
ካቆመበት ቀጠለ።  ስኬታማዎቹ የትምህርት ዓመታት በድል 
ተጠናቀቁ።  በርቀት ቀጣዩን  ዩኒቨርሲቲ  ትምህርት  ጀመረ።  
በሰው  ሀብት አስተዳደር  በዲፕሎማ ተመረቀ።  መረጃውን 
እንደያዘ  ተወዳድሮ  የመንግስት ሰራተኛ ሆነ።  ብዙ ሳይቆይ  
የተርጫ ከተማ አስተዳደር  ስራ አስኪያጅ   ለመሆን  በቃ።  
ጥንካሬዎቹ በተግባር ተመሰከሩ።  በርካቶችን  የሚያግዝ፣ 
የሚያገለግል  ቀኝ እጅ መሆኑን ቀጠለ።    

ለማ ሩጫው  አልተገታም።  ቀጣይ  ዓመታትን 
በዲግሪ  ተምሮ   አጠናቀቀ።  ይህን ተከትሎ የመጣው 
ሹመት በፍጥነት አራመደው።   አሁንም  በጥሩ ምግባሩ 
የሚመሰከርለት የስራ ሰው መሆኑን አሳየ።  ኃላፊነት 
ሲመጣ ሹመት ሲደራረብ ከራሱ መክሮ ከእናቱ ተነጋግሮ 
ኃላፊነቱን በፈቃዱ ለቀቀ።  ቀጣዮቹን  ዓመታት  ባለሙያ 
ሆኖ  ለመስራት ወሰነ። 

ለማ አሁን  የአራት ልጆች አባት ነው።  ትዳሩን   በሰላም  
በደስታ ይመራል።   ዛሬም  ለባለቤቱና  ለእናቱ  የተለየ 
አክብሮት ይሰጣል።  ጸባየ   ሸጋው አባወራ ስለቤተሰቡ   
ፍቅር የማይሆነው የለም።   አራተኛ  ልጁን  ክብረዓለም 
ሲል ሰይሟታል።  በእሷ  ዕድሜ ብዙ የሕይወት ለውጥ፣ 
ሞገስና  ክብር  አግኝቷልና   ስሟን ሲያወጣ በምክንያት 
ነው። 

ክብረዓለም … 
ትንሽዋ ክብረ ዓለም ሰባተኛ ዓመቷን  ይዛለች።  ዓይን  

የምትገባ ቆንጅየ ልጅ ናት።  ካሉት ልጆች የመጨረሻ   
በመሆኗ    ሁሉም ይወዳታል።  ክብረ የሁለተኛ ዓመት  
የኬጂ ተማሪ ናት።  ቀልጣፋና ጤናማ ልጅ እንደሆነች  
ዘልቃለች።  ባህርይ፣ ጨዋታዋ ይለያል።  ስታድግ ሀኪም  
መሆንን  ትሻለች።  አንድ ሰሞን የልጅቷ ገጽታ ላይ አንዳች 
ነገር ተነበበ።   ትምህርት   ውላ በገባች  ግዜ  የዓይኗን  
መቅላት  የሚያስተውለው አባት ለምን ሲል መጠየቅ ያዘ። 

አባት  ስለ ምክንያቱ  የሚያስረዳው አላገኘም።  ውሎ  
አድሮ  የሕፃኗ  ቆዳ  ያለቅጥ   እንደወረቀት   መንጣት 
ጀመረ።    ቤተሰቡ   በድንጋጤ ተዋጠ።  ለማ    ጤና  ጣቢያ 
ወስዶ  አሳያት።  ጤና  ጣቢያው   ለሌላ  ምርመራ  ፈጥኖ   
ወደ ሆስፒታል  ላካት።   አልተሻላትም። 

  አልጋ  ይዛ መታከም የጀመረችው   ልጅ  ሆዷ ማበጥ 
ያዘ።  ሀኪሞች ከምርመራ  በኋላ ጣፊያዋ  ላይ  ችግር እንዳለ  
አረጋገጡ።  እንዲያም   ሆኖ ለከፍተኛ  ሕክምና ጅማ  
ሆስፒታል መሄድ ነበረባት።  ለማ ልጁን አሳክሞ ለመመለስ 
ቀን  መቁጠር ጀምሯል።  እንዳሰበው አልሆነም።  ሀኪሞች      
ለቀጣዩ  የመቅኔ   ምርመራ  አባት   ፊርማውን  እንዲያኖር 
እየጠየቁት ነው።  እንዲህ  ሲባል በድንጋጤ ለምን? ሲል 
ጠየቀ።  ለሚሰጣት  ከባድ  ማደንዣ የቤተሰብ ፊርማ ግድ 
መሆኑ ተነገረው።   የተባለውን ከማድረግ ሌላ ምርጫ 
አልነበረውም። 

ልጅቷ ማደንዘዣውን ተወጋች።  በታሰበው  ግዜ ቶሎ   
አልነቃችም።   በድንጋጤ የሚይዘው ጠፋው።  ሕክምናው 
እንዳበቃ   የምርመራው  ውጤት  በሕፃኗ    ደም  ካንሰር   
መኖሩን   አመላከተ።  ይህ  ክፉ   ዜና  ለትንሽዋ  ልጅ   አባት  
እጅግ    ልብ    ሰባሪ  ነበር። 

ለማ አምርሮ እያለቀሰ ነው።   ስለ ሕክምናው ግን   
ምርጫ  ተሰጥቶታል።  ወጪው   እጅግ   የበዛ ቢሆንም  
አዲስ አበባ  ለመሄድ  ወስኗል።  በመልካም  ሰዎች  እገዛና   
ምክር  አዲስ አበባ  የገባው   አባወራ   ታማሚ   ልጁን  ታቅፎ   
ጥቁር አንበሳ ሆስፒታል ደረሰ።  የያዘው  የሪፈር  ወረቀት  
ደጅ  አላስጠናውም።  አልጋ ተሰጠው።     ምርመራው  
በአዲስ መልክ  ዳግም ተጀመረ።  ውጤቱ  ቀድሞ  ከነበረው  
የተለየ አልሆነም። 

ለሰው እንግዳ ለአገሩ ባዳ
ኑሮና   ስራውን ትቶ ከሆሰፒታል   የተገኘው  ለማ   

የ2015  ዓዲስ ዓመትን  ከቤቱ ርቆ    አሳለፈ።  ሕጻኗ   
በየቀኑ  የምትወሰድው   ምርመራ  እያዳከማት ነው።   የኬሞ   

ሕክምናው       ባህርይ     ወራትን   በስቃይ  እንድትገፋ  
አስገድዷል።   ለማ  ‹‹ለአገሩ እንግዳ ለሰው ባዳ››  ነው።  
‹‹የኔ››  የሚለው ጠያቂ   ዘመድ   የለውም።  

በየአፍታው  የልጁ  ሕመም  ያስጨንቀዋል።     ስለ  
በሽታው  ለእናቷ አንዳች ቃል  አልተነፈሰም።   አሁን    
በእጁ   ያለውን  ገንዘብ    ጨርሷል።  ቀጥሎ የሚሆነውን 
አያውቅም።   በዚህ  መሀል  አልጋውን   ለሌሎች  ሕሙማን  
መልቀቅ  እንዳለበት ተነገረው።  ለማ  ዕንባ ያዘው፣ ሆድ 
ባሰው።  ይህ   ለእሱ መራራ ግዜ ሆነበት።  ታማሚ ልጁን  
ወዴት ይዞ  እንደሚሄድ  ግራ ተጋባ።  

ከሆስፒታሉ መልቀቅ ግድ   መሆኑን ሲያውቅ  ዶክተር    
ትዕግስት ከተባሉ ሀኪም ፊት  ቀርቦ እያለቀሰ  ለመናቸው።  
ዶክተሯ  ከልብ አድምጠው  ሀዘኑን ተጋሩት።  ዕንባውን 
ለማበስ መንገድ  የሚሆን አቅጣጫ  ባመላከቱት  ግዜ ዓይኑን 
አላሸም።  የተነገረው መፍትሄ ቢያስደስተውም እውነት ነው 
ብሎ ለመቀበል አመነታ።  ዶክተሯ ከሚመለከታቸው ሰዎች 
አገናኝተው አስተዋቁት።  ለእሱና  ለልጁ የሚበጅ ‹‹ማቲዎስ 
ወንዱ›› የተባለ የካንሰር  ሕሙማን ማዕከል መኖሩን  ባወቀ 
ግዜ  ፈጣሪውን ደጋግሞ አመሰገነ።  

አይረሴዎቹ  ቀናት…
ለማ  አይረሴ  የፈተና ቀናትን አልፏል።   በሻካራ  

መንገዶች  ተመላልሷል።  ከሁሉም የልጁን  ፍላጎት  
ለመሙላት   የነበረበትን  ችግር  ፈጽሞ አይረሳውም።  
የሆስፒታሉን    ምግብ  ለልጁ  ፈጥኖ  ማጉረስ  አይችልም።     
ወተቱን ተቀብሎ እንደ አቅሙ ምግብ  ይገዛል።  እንዲህ  
ለማድረግ ደግሞ   ሁሌም አይሞላም።   እጅ አጥሮት፣ ኪሱ  
ሲጎድል   በትካዜ  ይውላል።  

 ትንሽዋ ልጅ   አንዳንዴ  ፍራፍሬ መብላት  ትፈልጋለች።  
አንዳንዴ ደግሞ ደርሶ ስጋ ያምራታል።  እንደ  እናት አባት 
የሆነው አባወራ ያሰበችውን   ለመሙላት ይሞክርና ግራ 
ይጋባል።  እንደማይሆን ሲያውቅ ዓይኖቹ በዕንባ  ይሞላሉ።  
እንደልጅ  ሆድ ይብሰዋል። 

ለማ ሥራውን አቋርጦ  ልጁን ማስታመም ከጀመረ 
ጊዚያት ተቆጥረዋል።  አባወራነቱን ትቶ  ካገሩ  ከራቀም  
ሰነባብቷል።  በየቀኑ  ለምግብ፣ ለመድሀኒት ግዢ  ብዙ 
ያስፈልገዋል።  የሥራ ባልደረቦቹን ጨምሮ  ወዳጅ ዘመዶቹ   
አዋጥተው  የላኩለት ገንዘብ  አግዞታል።  በእሱ ብቻ  ግን  
እፎይታ    አላገኘም።  

  ባለቤቱ  እሱን  አሳርፋ  ሸክሙን  ማቅለል    ትሻለች።  
ስለ   ልጃቸው   ሕመም  መንገር  መርዶ    የሆነበት   ለማ  
እንዲህ ማድረጉን  አልፈለገም።   የመጣውን  ችግር ሁሉ   
ለብቻው   መወጣትን መርጧል።  ሕጻኗ ክብረዓለም ልዩ 
ትኩረት  ትሻለች።  ብዙ ግዜ  የበላችው ሁሉ   አንዳች  
ሳይቀር   ይወጣል። 

ልጁ  አቅም ስታጣ፣ ስትዳከም አባት   መፈጠሩን 
ይጠላል።   ብቸኝነት፣  ያንገዳግደዋል።  ከጎኑ  ‹‹አይዞህ››  
ባይ  አጋዥ የለውም።   ለአፍታ  አየር ሳያገኝ፣ እግሩን 
ሳያፍታታ ቀኑ  መሽቶ ይነጋል።  ለማ  ሀኪሞች  የሰጡትን  
ማሳሰቢያ ፈጽሞ  አይዘነጋም።   ሕክምናው  ቢቋረጥ  ልጁን 
ሊያጣት እንደሚችል ተነግሮታል። 

 ይህን ሲያስብ  ሁሉን  ረስቶ መማረሩን  ይተዋል።   ጊዜ 
ወስዶ፣ ምቾት  ክብሩን  ትቶ ስለ  ልጁ መጎዳትን  ይመርጣል።  
በአባወራው ዙሪያ መልካም ሰዎች አልጠፉም።  ሀኪሞች  
ችግሩን  አይተው ማስረጃ  ፅፈውለታል።  መስሪያቤቱ  
ሁሉን ተረድቶ በሚያስፈልገው ሁሉ  ከጎኑ ቆሟል።  ስለ  
ልጃቸው ሕመም ለእናቷ ለመንገር ብዙ ተፈትኗል።  
እውነቱን ካሳወቃት በኋላ ችግሩን ተጋርታዋለች።    

ዛሬን …
አባወራው  ለማ  ዛሬም  ከልጁ  ጎን እንደቆመ  ነው።   

እሱ   በልጅነቱ  ያላለፈበት ስቃይ  በልጁ ላይ  ሆኖ  ማየቱ  
ከልብ  ያሳዝነዋል።   ትንሽዋ  ልጅ  የኬሞ ቴራፒ ክትትሏ  
አምስተኛ  ደረጃ  ላይ ይገኛል።    የካንሰር  ሕክምናው ጉበቷ 
ላይ ያሳየው ምልክት አሳሳቢ  በመሆኑ ለጊዜው እረፍት ላይ 
ነች። 

እረፍት  አልባው  አባቷ  ግን  ዛሬም ለመልካም  አባቶች  
ድንቅ  ምሳሌ  ሆኖ  እስትንፋሷን  ይጠብቃል።  ነገ  ለእሱ  
ተስፋ  ያለው  ብርሀን ነው።  ክብር ያገኘባት  ፍሬውን  
ዳግም  ዓለሟን  እስኪያይ   አንዳች  ሸብረክ አይልም፣ ፈጽሞ  
እጅ አይሰጥም። 

ለማ ለጌቦ



ማረፊያ/ ትዝብት  
መዝናኛ

ገጽ 17አዲስ ዘመን  ቅዳሜ መጋቢት 21 ቀን 2016 ዓ.ም

ዓለም አቀፍ 

የክፉ ትርክቶች ስለታማ ጫፎች

እስራኤል በሶሪያ ላይ በፈጸመችው የአየር ጥቃት 
ቢያንስ 36 ሰዎች መገደላቸው የሶሪያ መከላከያ 

ሚኒስቴር ገለጸ። ከአሌፖ ከተማ በቅርብ ርቀት 
በሚገኘው አካባቢ በሀገሪቱ ሰዓታት አቆጣጠር 

እስራኤል በሶሪያ ላይ በፈጸመችው የአየር ጥቃት  
የሄዝቦላህ አባላት ተገደሉ

የሄዝቦላ ታጣቂ ቡድን አባላት

ሩሲያን ለቀው የወጡ የውጭ ሀገራት ኩባንያዎች 107 
ቢሊዮን ዶላር መክሰራቸው ተገለጸ።  ሩሲያ ለልዩ ዘመቻ 
በሚል ለአንድ ሳምንት ያህል የሚቆይ ዘመቻ ለማድረግ 
ጦሯን ወደ ዩክሬን በመላክ የተጀመረው ጦርነት ከተጀመረ 
ሶስተኛ ዓመቱን ይዟል። ይህን ጦርነት ተከትሎም ሩሲያ 
ጦርነቱን እንድታቆም ከአውሮፓ ህብረት እና ኔቶ አባላት 
ከ10 ሺህ በላይ ማዕቀቦች ተጥሎባታል። 

በዚህ ምክንያት በሩሲያ ተሰማርተው የነበሩ የተለያዩ 
የዓለማችን ሀገራት የኢንቨስትመንት ኩባንያዎች ሞስኮን 
እየለቀቁ ለመሰደድ የተገደዱ ሲሆን፤ እነዚህ ኩባንያዎች 
እኤአ በ2022 ዓመት ብቻ 107 ቢሊዮን ዶላር ኪሳራ 
አስመዝግበዋል ሲል ሮይተርስ ዘግቧል። 

እንደዘገባው ከሆነ ድርጅቶቹ በሩሲያ የነበራቸውን 
ስራ እየሸጡ የወጡ ሲሆን ሩሲያም እነዚህ ተቋማት 
ሀብታቸውን በቅናሽ እየሸጡ እንዲወጡ ታበረታታለች 

ሩሲያን ለቀው የወጡ የውጭ ሀገራት ኩባንያዎች 107 ቢሊዮን ዶላር ከሰሩ 

ሐሙስ መጋቢት 19ቀን 2016 ዓ.ም. እኩለ ሌሊት ላይ 
በርካታ የአየር ጥቃቶች መፈጸማቸውን ሚኒስቴሩ 
አስታውቋል።

መቀመጫውን ዩናይትድ ኪንግደም ያደረገው 
ሶሪያ ኦብዘርቫቶሪ ፎር ሂዩማን ራይትስ የተባለ ቡድን 
የጥቃቱ ዒላማ የነበሩት በሶሪያ ያሉ የሄዝቦላህ አባላት 
ናቸው ብሏል። ቡድኑ እንደሚለው ከሆነ በኢራን 
የሚደገፈው ሄዝቦላህ የአየር ጥቃቱ በተፈጸመበት 
አካባቢ የጦር መሳሪያ ማከማቻ ስፍራ አለው።

እስራኤል ጥቃቱን በተመለከተ ያለችው ነገር የለም። 
ቴል አቪቭ ከዚህ ቀደም መሰል ጥቃቶችን በተመለከተ 
አስተያየት አትሰጥም። ሮይተርስ የዜና ወኪል የደኅንነት 
ምንጮቹን ጠቅሶ እንደዘገበው፤ በአየር ጥቃቱ አምስት 
የሄዝቦላህ ታጣቂዎችን ጨምሮ 38 ሰዎች ተገድለዋል።

ሶሪያን ኦብዘርቫቶሪ ፎር ሂዩማን ራይትስ ደግሞ 
በጥቃቱ ሕይወታቸውን ካጡት በተጨማሪ በርካታ 
ሰዎች ጉዳት ደርሶባቸዋል ብሏል። ቡድኑ የጥቃቱ 
ዒላማ ከአሌፖ ዓለም አቀፍ አየር ማረፊያ አቅራቢያ 
ያለ ቦታ መሆኑን ጨምሮ ገልጿል።

እአአ 2011 ላይ ሶሪያ የእርስ በእርስ ጦርነት 
ውስጥ ከገባች በኋላ እስራኤል በኢራን በሚደገፉ እና 
ሐማስን የሚደግፉ ቡድኖችን ዒላማ ያደረጉ በመቶዎች 
የሚቆጠሩ የአየር ጥቃቶችን ስትሰነዝር ቆይታለች።

ከቅርብ ጊዜ ወዲህ ደግሞ ሐማስ በእስራኤል ላይ 
የፈጸመውን ድንገተኛ ጥቃት ተከትሎ እነዚህ የአየር 
ጥቃቶች ተበራክተዋል። በሶሪያ የእስራኤል ዒላማ 
ውስጥ ገብቶ የቆየው ሄዝቦላህ ደግሞ ከደቡባዊ ሊባኖስ 
ሆኖ እስራኤል ላይ የሮኬት ጥቃቶችን እያደረሰ ይገኛል።

የሶሪያ መከላከያ ሚኒስቴር በእስራኤል ተፈጽሟል 
ያለው የአየር ጥቃት መድረሱን ይፋ ባደረገበት መግለጫ 
ድብደባው የተፈጸመው “በአሸባሪ ድርጅቶች” የድሮን 
ጥቃቶች ከደረሱ በኋላ ነው ብሏል።

መከላከያ ሚኒስቴሩ በመግለጫው አሸባሪ 
ድርጅቶች ብሎ የገለጻቸውን ቡድኖች ማንነት ይፋ 
አላደረገም። እንዲሁም የሰው አልባ አውሮፕላን ጥቃቱ 
መቼ እና የት እንደተፈጸመ እና ያደረሰውን ጉዳት 
በተመለከተም የሰጠው መረጃ የለም ሲል ቢቢሲ 
ዘግቧል።

የተባለ ሲሆን፤ መስራት እና መቆየት የሚፈልጉትን ግን ጫና 
እንደማታደርግ ተገልጿል።  ይሁንና መሰረታቸውን በሩሲያ 
ላይ ማዕቀብ የጣሉ ሀገራት ውስጥ ያደረጉ ኩባንያዎች ላይ 
ግን ጥብቅ ክትትል እንደምታደርግባቸው፣ ለቀው መውጣት 
ቢፈልጉም በቢሮ ክራሲ እየተንገላቱ ነውም ተብሏል። 

በዩክሬን ጦርነት ምክንያት አውሮፓ ህብረት እና 
አሜሪካ 300 ቢሊዮን ዶላር ዋጋ ያለው የሩሲያ ሀብትን 
ያገዱ ሲሆን ለዩክሬን ጉዳት ካሳ ሊያውሉት እንደሚችሉ 
በተደጋጋሚ ተናግረዋል።  ሩሲያም የአጸፋ እርምጃ 
እንደምትውስድ ያስጠነቀቀች ሲሆን፤ በተለይም  እኤአ 
በ223 ቢሊዮን ዶላር የሚያወጣ የምዕራባዊያን ሀገራት 
ኩባንያዎች ሀብትን እንደምትወርስ ገልጻለች። 

የጀርመን፣ ብሪታንያ፣ አሜሪካ፣ ፈረንሳይ እና ሌሎችም 
ሀገራት ኩባንያዎች አሁንም በሩሲያ ገበያ ውስጥ እየሰሩ 
እንደሆነ  አል ዐይን በዘገባው ላይ ጠቅሷል። 

መልካምሥራ አፈወርቅ 

‹‹ ከአያያዝ ይቀደዳል፣ ከአነጋገር ይፈረዳል››  እንዲሉ 
አበው   ማንኛውንም  ጉዳይ በወጉ  መጠቀም  ካልቻልን  
ውጤቱ   ሊከፋብን   ይችላል።  ይህን  አባባል  ያለ ምክንያት  
አላነሳሁም ።   አሁን  ላይ  ተረቱን   የሚጠቁሙ  በርካታ  
እውነታዎች  ቢያጋጥሙኝ   እንጂ ። 

በዛሬው  ትዝብቴ  ስለማህበራዊ   ሚዲያው  ጠቀሜታ  
የመዘርዘሩ   ሃሳብ የለኝም።  ስለጥቅሙ   ከቱሩፋቱ  የተጋራ   
ሁሉ  አሳምሮ  ያውቀዋልና።  ይህ እውነታ  እንዳለ ሆኖ   
በሚዲያው   አጠቃቀም  ላይ የሚፈጸሙትን    ያልተገቡ 
ድርጊቶች  ግን   ላነሳ   ግድ ይለኛል። 

ጊዜው አልራቀም።   በቅርብ ነው።  አንዲት   ወጣት   
በማህበራዊ  ሚዲያ ብቅ ብላ ‹‹ብንሄድ ይሻላል›› የሚል  
መልዕክት ለጠፈች።  እንዲህ  በሆነ ማግስቱን ለጋዋ  ወጣት  
ራሷን  ስለማጥፋቷ ተሰማ።  ይህ  አስደንጋጭ  እውነት 
በብዙዎች   ዘንድ  ሀዘን  አጭሮ   በስፋት   ሲያነጋግር  ቆየ።   
ጉዳዩ  የተሰማውና ሲመላለስ  የሰነበተው በዚሁ  የማህበራዊ  
ሚዲያዎች መስኮት  ነበር።  በወቅቱ  አስተያየት  የሚሰጠው፣ 
ግምቱን  የሚያስቀምጠው፣ የራሱን ፍርድ የሚገመድለው  
ሁሉ  ስለ ልጅቷ  ያሻውን  ሲተነፍስ ከርሟል። 

ጉዳዩ   ግን   በዚህ   ብቻ   አልተቋጨም።   የወጣቷን   
ሞት  ተከትሎ  ‹‹ብንሄድ ይሻላል ››  የሚለውን  መርህ  
የሚያራምዱ    በረከቱ ።  አሁንም  ሃሳቡ በዚህ ብቻ  
አልቀረም።  ሰዎቹ  ቃሉን  በድርጊት  ተርጉመው  ራሳቸውን  
ስለማጥፋታቸው አሳወቁ ።  ይህ ሁሉ የሚሆነው በእኛ ሀገር 
ነው።  

ወሬው  እንደተለመደው   በማህበራዊ   ሚዲያዎች    
ተናፈሰ።  ‹‹ጉድ…››    እያለ ሃሳቡን  የሚኮንን ፣ የሚቃወመው፣   
ሀዘኑን   የሚገልጽ ፣   የሚናገረው   ሁሉ በየአፍታው   
ተዥጎደጎደ ።     የእነሱን  ታሪክ  በማስረጃዎች    አስደግፈው 
‹‹እንዲህ  ሆነ ›› የሚሉ  አጋጣሚውን  ተጠቅመው ብዙ   
ለማለት ሞከሩ።   ወጣቷ ወደ  ሞት  የተራመደችበት  
ቃል በአብዛኞች ዘንድ  በቀላሉ  እስኪለመድና  ተረስቶ  
እስኪደበዝዝ   መነጋገሪያ   ሆኖ  ከረመ። 

ይህ   ዓይነቱ አጋጣሚ    ማህበራዊ   ሚዲያን  ለበጎ 
ያለመጠቀምን እውነት የሚያመላክት ሀቅ  ነው።   ሆኖ  
ከተገኘ  በኋላ  አብዛኛው  የሚሰነዝረው  ሃሳብ ደግሞ   
ችግሩን የሚያባብስ እንጂ የሚታደግ  አይደለም።  ከተሞክሮ 
እንደተስተዋለውም  ደጋግሞ  የሚመላለሰው    ያልተገባ   
ትርክት  ብዙዎችን ከመኖር  ወደ   አለመኖር  ለመለወጥ     
ጉልበቱን   አሳይቷል። 

ከሰሞኑ ደግሞ  እንዲህ   ዓይነቱ  ታሪክ   መልኩን  
ለውጦ  ተከስቷል።    አጋጣሚውን   የከፋ  የሚያደርገው   
ደግሞ  በልጆች   ሥነልቦና    ላይ የማተኮሩ ጉዳይ  ነው።  
ሌላውን  ምሳሌ ላክል።   በቅርብ  ጊዜ   በተለያዩ  የማህበራዊ 
ገጾች  ላይ  ‹‹አፋልጉኝ››   የሚል   ማስታወቂያ  ሲመላለስ   
ሰንብቷል። 

 ብዙዎች እንደምንረዳው   እንዲህ  ዓይነት  ጥያቄዎች 
በየአጋጣሚው ይነሳሉና   ብርቅ  ሆነው አያውቁም።     
የዚህኛው  መልዕክት  ግን  ከሌሎች  ለየት  የሚያደርገውን 
ገለጻ ይዟል።  የጠፋው ልጅ  የአንደኛ ደረጃ ተማሪ ነው።  
ከዚህ በፊት ከቤት ወጥቶም ሆነ  ርቆ አያውቅም።  አሁን  
ከአካባቢው  መጥፋቱ የታወቀው በራሱ  እጅ  ጽሑፍ 
በቁራጭ ወረቀት   ከትቦ  ባኖረው  ደብዳቤ ሆኗል። 

ልጁ  ከቤት  ከመውጣቱ በፊት   የደብተር ቦርሳውን 
፣ ከሚታወቅ  ቦታ አኑሯል።  በጻፈው   መልዕክት  ላይ  
ደግሞ   እናት  አባቱን  ከልብ እንደሚወድ ተናግሯል። 
በጣም  አስደንጋጩ ነገር    ከዚህ  በኋላ   ማንም  ሰው   
‹‹እንዳይፈልገኝ››  ሲል  ማስጠንቀቁ ነበር።   ይህን መልዕክት  
በልጃቸው እጅ ተጽፎ ያገኙት  ወላጆች   የሚሆኑትን 
መገመቱ  አያዳግትም።  ያለፉበት ፈታኝ ጊዜ ከቃላት በላይ 
ነውና። 

ትልቁ ስህተት    የልጁ  መጥፋት  እንደታወቀ  
የተላለፈው   የአፋልጉኝ  ተማጽኖ ብቻ አለመሆኑ  ነበር።   
በየማህበራዊ   ሚዲያው  ከተላለፈው  መልዕክት ጋር ልጁ 
ጽፎታል የተባለው ማስታወሻ  ጭምር  አብሮ  ተለጥፏል።   
በእኔ  ግምት  ትልቁ ችግር   እንዲህ   መደረጉ  ላይ ነው።   
ዋናው  ዓላማ  ልጁን ፈልጎ  ማግኘት ነበር ።  እሱን  
ችላ   ብሎ  ከሌላ  ገበና  ማተኮሩ  ግን  የበርካቶች ዓይን 

እንዲወድቅበት አድርጓል። 
ደግነቱ  ከቀናት ፍለጋ  በኋላ  ልጁ  በሰላም  ከቤተሰቦቹ   

መገናኘቱ ተሰማ።  ወላጆች  ለፍለጋው  የተባበሯቸውን  
ሁሉ አመስግነው የጠፋ ልጃቸውን ጉያቸው አስገቡ። 
ጉዳዩ  ለእነሱ እንዲህ ቢቋጭም  የደብዳቤው   መልዕክት  
ያስከተለው መዘዝ ግን  መንገዱን  አራዘመ። 

 የዚህን ልጅ  ታሪክ  በየአጋጣሚው  ሲመለከቱ 
የነበሩ  እኩዮቹ  ባነበቡት   ታሪክ  ቢሳቡ  ይህን እውነት   
በራሳቸው ህይወት  ይደግሙት ያዙ።  በወላጆቻቸው 
ጭንቀት  መሞላቀቅ የፈለጉ  አንዳንድ ሕፃናት  ሳይቀሩ   ልጁ 
ባለፈበት   መንገድ  ሊመላለሱበት ሞከሩ።  ውሎ  አድሮ    
እንደ   ‹‹ብንሄድ ይሻለናል››  አይነት ሁሉ  ‹‹ ጠፍተናል  
አትፈልጉን››  ይሉት ብሂል መደጋገም ጀመረ። 

   ጉዳዩን  መለስ ብለን ብንቃኘው   ይህ   ሁሉ  የሆነው   
በማህበራዊ  ሚዲያው ላይ  የሚተላለፉ መልዕክቶች  
ከገብሱ  ይልቅ  ለግርዱ  ትኩረት  በመስጠታቸው መሆኑን  
እንረዳለን።  እነዚህ ማህበራዊ ሚዲያዎች  ልጁ ጽፎታል  
የተባለውን  ታሪክ  ለቤተሰቡ  ትተው እንደተለመደው  
‹‹አፋልጉኝ››  ላይ ብቻ  ቢያተኩሩ  ኖሮ  ሌሎች ልጆች  
ደግመው  ባልሞከሩት   ነበር ። 

ልጆች  ልክ  እንደነጭ  ወረቀት ናቸው።  ያዩትን በዋዛ  
አይረሱም።  አእምሯቸውም  አንዴ  የመዘገበውን  በቀላሉ  
ሊተወው   አይቻለውም ።  እናም   በሌሎች ላይ   የሆነውን 
ፈጥነው    ለመተግበር    ይፈጥናሉ። 

 ለልጆቹ  ዘመኑ   ለማህበራዊ   ሚዲያው  የቀረቡ 
አድርጓቸዋልና   ምንም ጉዳይ   ከእነሱ  የሚያመልጥ  
አይደለም።   በማህበራዊ  ሚዲያው አጠቃቀም ወላጆች፣ 
የሃይማኖት   አባቶች፣ መምህራንና   ሌሎች  ከጎናቸው 
መሆን ካልቻሉ ይህን  አሳሳቢ ጉዳይ  በቀላሉ  ሊሻገሩት  
ይከብዳቸዋል። 

ብዙ ጊዜ እንደሚስተዋለው አንዳንዶች  በሰው  ስቃይ 
የራሳቸውን ማንነት መገንባትን ልምድ  አድርገዋል። ገና  
በወጉ ያልተረጋገጠን   መረጃ   ተመርኩዘው  የሚፈጥሩት  
ጠማማ ወሬ  ስለቱ  ሌሎችን   ሳይጎዳ   አይመለስም ።   
ዓላማና  ግባቸው ገንዘብና  ጥቅም ብቻ ነውና  በአስተውሎት 

ስለትውልድ ማሰብን   አያውቁትም። 
ይህ ዓይነቱ ችግር ተዳጋግሞ ሲገኝ  በሕግ አግባብ  

ሊዳኝ ግድ ይላል።  የሚተላለፉ መልዕክቶች  ከጥቅማቸው   
ጉዳታቸው  ካመዘነም    በዝምታ ሊታለፍ አይገባም።  
ማህበረሰቡን ፣ትውልዱን ፣አመለካከትንና ተለምዶን 
የሚቀይሩ  መስሎ ሲታይ  አንድ  የለውጥ  ርምጃ  መወሰድ 
ያስፈልጋል።  ለዚህ ደግሞ በሕግ የተቋቋመው  የመገናኛ 
ብዙኃን  ባለስልጣን ተግባሩን ከውኖ ውጤቱን ሊያሳየን  
ይገባል።  

 እርግጥ ነው  ማህበራዊ ሚዲያን ለበጎ ዓለማ 
የሚጠቀሙት ሞልተዋል። በትንሹ   በዚህ ሰሞን ማስተዋል  
የጀመረን   አንድ  ምሳሌ ልጥቀስ።  የተወሰኑ ሰዎች  በድንገት 
ብቅ  ብለው ማንነታቸውን  እያስተዋወቁ  ችግራቸውን  
ይዘረዝራሉ።  እነዚህ ሰዎች  እንደ በርካቶች  ከዩኒቨርሲቲ   
ገብተው  የተማሩና   ለዓላማ  ሲታገሉ  የቆዩ ናቸው። 

አጋጣሚ  ሆኖ ግን ህይወት  ባሰቡት መንገድ  
አልቀናቸውም።  ሥራ፣ መኖሪያና በቂ  ምግብ አጥተዋል።  
ምርጫ  ሲጠፋ፣  ችግር   ሲብስ  ግን    በማህበራዊ  
ሚዲያው  ብቅ ብለው     ‹‹ ሥራ  ስጡን፣ ከሙያችን  
አገናኙን››  ይላሉ።  ይህን የሚያዩ  ልበ  ቀናዎች  ደግሞ 
‹‹አለናችሁ››  ለማለት  አይዘገዩም።  የሰዎቹን ችግር 
በወጉ ተገንዝበው  ካሰቡት  ያደርሷቸዋል።  ይህ  ዓይነቱ  
መልካምነት የማህበራዊ  ሚዲያውን  አጠቃቀም  በጎ  ገጽታ  
አስመስካሪ ነው። 

አንዳንዶች የማህበራዊ  ሚዲያቸውን የተቸገረን 
ለመርዳት፣ የታመመን ለማሳከም፣ ያዘነን ለማጽናናት 
ይጠቀሙበታል።   የእነሱ  በጎ አርአያነት  ተፅዕኖ ፈጣሪ  
በሆነ   ጊዜም   በመንገዳቸው    በርካቶችን      ያስከትላሉ 
።  እንዲህ ዓይነቱ  የማህበራዊ   ሚዲያ   ግንኙነት  ፍጹም   
ጤናማና   ውጤታማ የሚባል ነው።   ተሞክሮውም  
በአግባቡ ሊቀጥል ያስፈልጋል። 

በተቃራኒው የሚካሄዱ የራስ ወዳድነት ጉዞዎች  ግን 
‹‹ሳይቃጠል በቅጠል›› እንዲሉ  ልጓም ሊበጅላቸው ግድ 
ነው።  የክፉ  ትርክቶች  ስለታማ  ጫፎች   የሚያደማው  
ጥቂቱን ብቻ አይደለምና ። 

ስፖርት
በታሪክ የመጀመሪያ የሆነ የቦክስ ውድድር ነገ ይካሄዳል

ብርሃን ፈይሳ

በጋና በተካሄደው የአፍሪካ ጨዋታዎች ላይ 
ኢትዮጵያ ካስመዘገበቻቸው ሜዳሊያዎች መካከል 
በተለይ በሴቶች ቦክስ ስፖርት የተገኙት ሁለት የወርቅ 
ሜዳሊያዎች ለስፖርት ቤተሰቡ የተለየ ትርጉም 
አላቸው።  በዚህ ስፖርት ጠንካራ የቡጢ ተፋላሚዎችን 
ማፍራት ቢቻልም  በተለያየ ምክንያት ግን በዓለም አቀፍ 
መድረክ ተወዳዳሪ መሆን አለመቻሉ የብዙዎች ቁጭት 
ነው። 

ከአትሌቲክስ ስፖርት ቀጥሎ ኢትዮጵያ በኦሊምፒክ 
ከፍተኛ የተሳትፎ ታሪክ ያላት በቦክስ ስፖርት ቢሆንም  
በውጤት ረገድ ጎልታ መውጣት አልቻለችም።  ከቅርብ 
ጊዜ ወዲህ ግን በዓለም  አቀፍ መድረኮች እየተመዘገቡ 
ያሉ ውጤቶች በስፖርቱ መነቃቃት እፈጠሩ ይገኛሉ።  

ከዚህ ባለፈ ስፖርቱ እንዲያድግና ወጣቶችንም  
እንዲበረታቱ የሚያደርጉ በርካታ ጉዳዮች መታየት 
ጀምረዋል።  ከእነዚህ መካከል አንዱ ኢትዮጵያ የአፍሪካ 
ቦክስ ኮንፌዴሬሽን ፕሬዚዳንትን በቅርቡ ማስመረጧ  
ሲሆን፤ ይህም በተለያየ መንገድ ስፖርቱን ሊያሳድጉ 
የሚችሉ እድሎችን እንደሚያመጣ  ተስፋ ተደርጋል።  
ሌላኛው ጉዳይ ደግሞ በኢትዮጵያ በዓይነቱ የመጀመሪያ 
የሆነው  ኢንተርናሽናል እና ሰሚ ፕሮፌሽናል የቦከስ 
ውድድርን በኢትዮጵያ እንዲካሄድ በማድረግ ነው።  
ይህን መሰል ውድድር በሌላው  ዓለም  የተለመደ 
ሲሆን፤ ጎረቤት ሃገራት ሳይቀሩ ፕሮፌሽናል ውድድሮችን 
በማካሄድ ዘርፈ ብዙ ጥቅሞችን አግኝተዋል።  

በአንጻሩ ኢትዮጵያ በቦክስ ፌዴሬሽኑ የሚዘጋጁ 
ዓመታዊ ቻምፒዮና የተወሰነ ተሞክሮ ያላት 
በመሆኑ ቦክሰኞቿ ዓለም አቀፍ ልምድ ላይ ክፍተት 

ይታይባቸዋል።  ይህንን መሰል ችግር ለመቅረፍም 
ፕሮፌሽናል ውድድሮችን ወደሃገር ውስጥ የማምጣት 
አስፈላጊነት አያጠያይቅም።  

በስፖርቱ ውስጥ ያሉትን የማነቃቃት እንዲሁም 
ታዳጊና ወጣቶችን በስፖርቱ እንዲሳቡ የሚያደርግ 
ተስፋ የተጣለበት ይህ ውድድርም  በተለያዩ የቦክስ 
አማተር ማኅበራት የተዘጋጀ ሲሆን፤ የኢፌዴሪ ባህልና 
ስፖርት ሚኒስትር፣ የውጪ ጉዳይ ሚኒስትር እንዲሁም 
የኢትዮጵያ ቦክስ ፌዴሬሽን አጋሮች ናቸው።  

‹‹እኔ ለሀገሬ ሀገሬም ለእኔ›› በሚል መሪ ሃሳብ 

የሚደረገው  ውድድር፤ ነገ ከሰዓት በኋላ ከ10 ሰዓት 
ጀምሮ በአድዋ መታሰቢያ ሙዚየም ይከናወናል።  
ኢንተርናሽናል እና ሰሚ  ፕሮፌሽናል ውድድሩ ሶስት 
ግጥሚያዎችን የሚያስተናግድ ሲሆን፤ የመጀመሪያው 
12 ዙሮች ያሉት ፕሮፌሽናል የቡጢ  ውድድር ነው።  
ይኸውም  በኮትዲቯር እና ኬንያዊ ቦክሰኞች መካከል 
ይከናወናል።  የተቀሩት የሰሚ  ፕሮፌሽናል ውድድሮች 
ደግሞ በኢትዮጵያውያን እና ኬንያውያን ቦክሰኞች 
መካከል ይደረጋል።  በወንዶች 64 ኪሎ ግራም 
ተሳታፊ የሚሆነው  የማረሚያ ቤት ቦክሰኛው ምክትል 

ኢንስፔክተር አብርሃም አለመ ነው።  
በ66 ኪሎ ግራም በሚደረገው  የሴቶች ግጥሚያ 

ደግሞ ከቀናት በፊት በጋና በተካሄደው  የአፍሪካ 
ጨዋታዎች ኢትዮጵያ በታሪክ ለመጀመሪያ ጊዜ 
ካገኘቻቸው የወርቅ ሜዳሊያዎች መካከል ሁለተኛውን 
ያጠለቀችው  የአዲስ አበባ ፖሊስ ቦክሰኛዋ ቤተል 
ወልዱ ከኬንያዊቷ ጋር ትገናኛለች።  በውድድሩ አሸናፊ 
የሚሆኑ ቦክሰኞች ከሚበረከትላቸው  ቀበቶ (ቤልት) 
ባለፈ የ100ሺ ብር የገንዘብ ሽልማት የሚያገኙ ይሆናል።  
ውድድሩን የሚመሩት አንድ ከታንዛኒያ እና ሁለት ከኬንያ 
በሚመጡ  ዳኞች ነው።  ይህ የሆነበት ምክንያትም  
በኢትዮጵያ መሰል ፕሮፌሽናል ውድድሮችን ለመምራት 
የበቁ ዳኞች ስለሌሉ መሆኑ ታውቋል።  አጋጣሚውም  
በዓለም  አቀፍ ደረጃ በዳኝነት መስራት የሚችሉ 
ባለሙያዎችን የማፍራት አስፈላጊነትን የሚያመላክት 
ሲሆን፤ ምናልባትም  ስልጠናው  ወደ ኢትዮጵያ 
የማምጣት እድል ሊያስገኝም ይችላል።  

በኢትዮጵያ የመጀመሪያ የሆነውን ይህንን ውድድር 
በአካል ለመታደምም  መግቢያው ከ10ሺ ብር እስከ 
2ሺ ብር ነው። ይህንን መሰል ውድድር በኢትዮጵያ 
እንዲካሄድ  ማድረግ በጋና የታየውን ተስፋ ወደ 
በለጠ ከፍታ እንደሚያደርሰው እንዲሁም  ስፖርቱን 
ለማነቃቃትም  ከፍተኛ ሚና እንደሚኖረውም፤ 
ውድድሩን  በሚመለከት በተሰጠው ጋዜጣዊ መግለጫ  
ላይ የተገኙት የኢፌዴሪ ባህልና ስፖርት ሚኒስትር 
እና የኢትዮጵያ ቦክስ ፌዴሬሽን ተወካዮች እንዲሁም 
የቀድሞ ቦክሰኞች ጠቁመዋል።  የውድድሩ አዘጋጅ 
የሆነው  ሶሎ ኢንተርናሽናል ስፖርት ለአንጋፋ 
ቦክሰኞች እንዲሁም  ለአሰልጣኞች የውድድር ቁሳቁስ 
አበርክቷል።  

 አዲስ አበባ አስተዳደር ግልጽ የጨረታ ማስታወቂያ
በደቡብ ወሎ መስተዳድር ዞን ጤና መምሪያ መ/ሰ/ጠ/ሆስፒታል  የላውንደሪ እጥበት ስራን አውት ሶርስ በማድረግ በግልጽ 

ጨረታ አወዳድሮ ለአንድ አመት ቆይታ ማሰራት ይፈልጋል።

1. ቫት ተመዝጋቢ /ቲኦቲ ተመዝጋቢ የሆነ

2. በዘመኑ የታደሰ ንግድ ፈቃድ ያለው፡፡

3. ማንኛውም ተወዳዳሪ የኤጀንሲ ፈቃድ መኖር አለበት፡፡

4. በላውንደሪ ስራ ላይ የሰራተኛ ብዛት 6 የሚሆን እና ቅዳሜ እሁድ የሕዝብ በአላትና የአዘቦት ቀን በ24 ሰአት ውስጥ 

ላውንደሪ እጥበት ሥራ ላይ በተሟላ ሁኔታ ላይ በመገኘት ማጠብ አለባቸው፡፡

5. አሸናፊው ተጫራች (ማህበሩ) ላውንደሪ እጥበት ስራ በእንዝላልነት በግደለሽነት ምክንያት ለሚጠፉ ንብረቶች የመንግስትን 

ሀብትና ንብረት የሚከፈልና በህግ የሚጠየቅ መሆኑን፡፡

6. በሆስፒታሉ ህግና ደንብ መሰረት ተገዥ የሆነና ሌሎች ከላውንደሪ እጥበት ስራ ጋር የተያያዙ ስራዎችንና የሚሰጠውን 

ማንኛውንም ተግባር ተቀብሎ መፈፀም የሚችል፡፡

7. አሸናፊው ድርጅት /ማህበሩ/ በሚያሰራው የላውንደሪ እጥበት ስራ በሰራተኛ የሚፈጠር ማንኛውንም ችግር ተጠያቂ 

ይሆናል፡፡ በወር የአገልግሎት ክፍያ፣ ደመወዝና በአመት ሁለት ጊዜ ለደንብ ልብስ ግዥ ጨምሮ የላውንደሪ ማጠቢያ 

እቃዎች ግዥ መጠየቂያ ደመወዝ ጭምር ሊከፍለው የሚችለውን የገንዘብ መጠን ጥቅል ድምር በተዘጋጀው የመወዳደሪ 

ሰነድ መሙላት አለበት፡፡

8. የተወዳዳሪዎች የጨረታ ሰነድ የማይመለስ ብር 100 /አንድ መቶ ብር/ በመክፈል ከመ/ሠ/ጠ/ ሆስፒታል ዋና ገንዘብ ያዥ 

መግዛት ይቻላል፡፡በጥቃቅን የተደራጁ በነፃ መግዛት ይችላሉ፡፡ተጫራቾች የጨረታ ማስከበሪያ የጨረታ ሰነዱ ከመከፈቱ 

በፊት 2% በባንክ በተረጋገጠ ክፍያ ትዕዛዝ /ሲ.ፒ.ኦ/ ወይም በጥሬ ገንዘብ ማስያዝ አለባቸው።

9. ማንኛውም ተጫራች በተዘጋጀው ጨረታ ሰነድ ላይ በመሙላት በደንብ በታሸገ ፖስታ በማድረግ ይህ ማስታወቂያ 

በጋዜጣ ከወጣበት ቀን ጀምሮ ባሉት 16 ተከታታይ ቀናት የሚቆይ፤ ሲሆን ዘወትር በስራ ስዓት ግ/ፋ/ን/አስ/ደ/የስራ 

ሂደት ቢሮ  በተዘጋጀው   የጨረታ ሳጥን  ማስገባት ይቻላል፡፡ ጨረታው በአስራ ስድስተኛው ቀን ከቀኑ 8፡00 ሰዓት 

ይዘጋል፡፡ ጨረታው ተጫራቾች ወይም ህጋዊ ወኪሎቻቸው በተገኙበት በአስራ ስድስተኛው ቀን ከቀኑ 8፡30 ይከፈታል፡፡ 16 

ተኛው ቀን ቅዳሜ፣እሁድ ወይም የህዝብ በአላት ቀን ከዋለ በቀጣይ የስራ ቀናት በተመሳሳይ ሰዓት ጨረታውን መክፈት 

ይቻላል፡፡ ማንኛውንም የላውንደሪ እጥበት ስራ እቃቸው፡-ለምሳሌ በረኪና፣ኦሞ፣ላርጎ፣ሳሙና እና የእጅ ጎንት ለስራው 

የሚያስፈልጉ ማቴሪያሎች በራሱ ወጭ አሟልቶ ማጠብ የሚችል የላውንደሪ ስራ ላይ የስራ ክፍሎች የሚገኙበትን 

አንሶላ፣ብርድልብስ፣ትራስ ልብስ ኦአር ላይ ያሉ የተለያዩ ልብሶች የባለሙያ ጋዎን ሌሎችም መታጠብ የሚያስፈልጋቸው 

ልብሶችን በበረኪና 1ለ9 (አንድ ለዘጠኝ ውህድ) በመጠቀም ማቴሪያል በአሸናፊ ድርጅቱ የሚሸፈን ሆኖ በእጅ ማጠብ 

የሚችል መሆን አለበት፡፡

10.በጥቃቅን የተደራጀ ካለ መመሪያ በሚያዘው መሰረት ይፈጸማል።

11.ሆስፒታሉ የተሻለ አማራጭ ካገኘ ጨረታውን ሙሉ በሙሉ ወይም /በከፊል/ የመሰረዝ መብቱ የተጠበቀ ነው፡፡ በጨረታው 

መሳተፍ የሚፈልጉ መረጃ ከፈለጉ መ/ሠ/ጠ/ ሆስፒታል ከግ/ፋ/ን/አስ/ደ/የስራ ሂደት ቢሮ ድረስ በአካል በመገኘት ወይም 

በስልክ ቁጥር 0934370254/0914344306 ወይም 0332200834 በመደወል መረጃ ማግኘት ይቻላል።

በደቡብ ወሎ መስተዳድር ዞን ጤና መምሪያ 
መ/ሰ/ጠ/ሆስፒታል

 
በከሳሽ ፌዴራል ጠቅላይ ዐ/ህግ በተከሳሽ በሪሁን ገ/ዮሀንስ ተክሉ መካከል ስላለው በወ/ድ/የተ/ገ/ህ/

አስ/ማቅረብ ወንጀል ክስ ጉዳይ በ26/07/2016 ዓ.ም ሲሆን ቀነ ቀጠሮ  5፡00 ሰዓት ፌዴራል ከፍተኛ 

ፍ/ቤት ልደታ ምድብ ወንጀል ችሎት እንድትቀርቡ የማትቀርቡ ከሆነ ግን ክሱ በሌላችሁበት ታይቶ 

ውሳኔ የሚሰጥ መሆኑን አውቃችሁ በእለቱ እንድትቀርቡ ፍ/ቤቱ አዟል፡፡

የፌዴራል ከፍተኛ ፍርድ ቤት 

 
በከሳሽ /አመልካች ወ/ሮ ትግስት አበራ አምቦ ማ እና በተከሳሽ /ተጠሪ አቶ ጃኮ ሊንዳይጋይ 

መካከል የፌ/መ/ደ/ፍ/ቤት ቃሊቲ ምድብ 2ኛ ቤተሰብ ፍ/ብሔር ችሎት ባለው ክርክር ጉዳይ 

ተከሳሽ/ተጠሪ በ 25/07/2016 ዓ.ም ከጠዋቱ 4፡00 ሰዓት ላለው ቀጠሮ በችሎት እንዲቀርቡ 

ፍርድ ቤቱ አዟል፡፡

የፌዴራል የመጀመሪያ ደረጃ ፍርድ ቤት 

 
አመልካች እነ ወይንሸት ተሰማ አበበ እና በተጠሪ አቶ መስፍን ተሰማ አበበ መካከል ባለው 

የመጥፋት ውሳኔ ተጠሪ በህይወት ካሉ ቀርበው እንዲያስረዱ ወይም ሌላ ሰው ስለ ተጠሪ 

የሚያውቅና ያለበትን ቦታ ማስረዳት የሚችል ካለ በአካል ቀርቦ እንዲያስረዳ ለመጋቢት 25 ቀን 

2016 ዓ.ም በ 8፡00 ሰዓት እንዲቀርቡ ፍ/ቤቱ አዟል፡፡

በአዲስ አበባ የመጀመሪያ ደረጃ ፍርድ ቤት የአዲስ ከተማ ምድብ ችሎት 

 
በከሳሽ/አመልካች አቶ በሀይሉ አለሙ እና በተከሳሽ /ተጠሪ ወ/ሪት ዘነበች ወርቁ መካከል 
ስላለው የፍ/ብሄር  ክርክር ጉዳይ ተጠሪ /ተከሳሽ ወ/ሪት ዘነበች ወርቁ በፌ/መ/ደ/ፍ/ቤት አዲስ 
ከተማ ምድብ 2ኛ ቤተሰብ ችሎት ክስ የተመሰረተባቸው መሆኑን  አውቀው በ 25/07/2016 
በ 3፡30 ሰዓት ላይ በችሎት እንዲቀርቡ እንዲሁም የማይቀርቡ ከሆነ ጉዳዩ በሌሉበት የሚታይ 
መሆኑን እንዲያውቁ ሲል የፌ/መ/ደ/ፍ/ቤት አዲስ ከተማ ምድብ 2ኛ ቤተሰብ  ችሎት አዟል።
የከሳሽ/የአመልካች ክስ ከሬጅስትራር ፅ/ቤት  ከቀጠሮ ቀን በፊት ቀርበው እንዲወስዱ 
እናሳስባለን፡፡

የፌዴራል የመጀመሪያ ደረጃ ፍርድ ቤት 

